
QORU MƏNİ 
 
Bu gecə yuxumu ərşə çəkdirən 
dərdlər göy əskiyə bükəcək məni. 
Tutub öz əlimlə, dırnaqlarımla, 
hələ codlaşmamış barmaqlarımla 
məni öz qanıma boyuyacaqdı. 
Sonra maddım-maddım baxıb üzümə 
bu dərdi taleyə bağlayacaqdı. 
Qanımı dondurub, səsimi kəsib, 
küyümü içimdə saxlayacaqdı. 
 
Arzular qurtarmır, güman yetişmir, 
uzanan əlimə ümman yetişmir. 
Sən məni dənizin üstünə çıxar, 
istərsən yeriyib gedim bu yerdən. 
Məni utandırma özüm-özümdən. 
 
Açın bu gecənin qapılarını. 
Udacam gecəni hava qarışıq, 
bu dəniz qarışıq, səma qarışıq, 
ulduzlar qarışıq, o Ay qarışıq. 
İlahi, sən məni günahdan qoru, 
məni utandırma gecə yanında, 
bu dəniz yanında, o Ay yanında, 
məni utandırma Onun yanında. 
 
... qoru bu gecəlik günahdan məni, 
qoru bu gecəlik qınaqdan məni.      
 
 
 

 
 
 
 
KİMSƏSİZ EVLƏR 
 
İlahi, bu evdə kim qalacaq, kim? 
Bu evin yükünü kim qaldıracaq?     
Çəkib öz içinə dərd havasını, 
bu sönmüş ocağı kim yandıracaq? 
 

Üşüyən sobada dərdli kösövlər, 
qırılan, yarımçıq ömür kimidi. 
Qaralmış divarı bağrına basan, 
kövrək xatirələr kömür kimidi. 
 

Sahibin axtaran bir qara xəyal 
qulaq kəsilibdi yel sorağına. 
Dikib gözlərini qəriblər kimi  
bağlı qapıların lal dodağına. 
 

Yiyəsiz evlər də adam kimidi, 
bir ev də beləcə yetim qalacaq. 
İsti nəfəslərə möhtac evlərin,  
həsrətdən içini torlar alacaq. 
 

İlahi, bu evdə kim qalacaq, kim 
Sükutda boğulan zaman içində.                             
Dərdi özü boyda nəm çəkən evlər,          
intizar içində, güman içində. 
 

SƏN İNDİ HARDASAN, HARDASAN, 
YAVRUM 
 

Zəlzələdə qazıntılar altından tapılmayan 
körpə qızına atasının dilindən 
 

De görüm, hardasan, hardasan yavrum? 
Söylə yer altında, ya göydəmisən. 
Səsin eşidilmir, səndən xəbər yox, 
Torpaqmı, səmamı apardı səni?! 
O gecə üzündən öpsəydim sənin...  
Çəməni, çüçəyi öpərdim. İndi 
Torpağı öpürəm, daşı öpürəm. 
Yorğanın hardadı, yatağın harda? 
O körpə qolların üşüyür indi. 
Gözlərin yolumu gözləyir indi. 
Bəlkə də, baxırsan, görürsən məni, 
Özünə açdığın kiçik oyuqdan. 
Qısılıb donursan, yəqin soyuqdan. 
Sənsizlik yükünü qaldırmaq çətin, 
Olanı olmaza aldırmaq çətin. 
Daha səsin gəlmir, sorağın da yox, 
İndi haralarda axtarım səni? 
Ölüm quyusundan, dərd quyusundan? 
Mənim günəşimsən yerin altında. 
Şimaldan, cənubdan doğa bilərsən. 

RƏFAİL TAĞIZADƏNİN 65 YAŞI RƏFAİL TAĞIZADƏ - 65   



Yanvar- Mart 2023                                                                                     ƏDƏBİ OVQAT 

 

 
 

4 

Təzadlı fikirlər gəzir başımda. 
Bəlkə də, Tanrının öz yanındasan.  
Mənim gözlərimsə, dağıntı altda. 
 

QƏM HAVASI 
 

Bir Ay doğar  
yorulan buludlar arasından.  
Bir Ay doğar 
işıqlanar gecələr. 
Əllərimi, qollarımı görərəm, 
sənə gedən yollarımı görərəm. 
Qəribsəyən gecədə  
yolların yanağından 
tək ağlayan qəribin            
göz yaşını silərəm. 
Daş qolları qaldırıb oynayaram 
içimdəki qəm havanın pəsinə, 
diksinərəm lal sükutun səsinə.               
Nə deyəsən, 
gecənin bir küncündə 
için-için oynayan 
bu Allah bəndəsinə? 
 

BU GЕCƏ GÜZGÜLƏRDƏ 
 

Gecəyə Ay doğmadı 
sənə salam göndərəm, 
bu gecənin səmtini 
sənə sarı döndərəm. 
 

Yollar gecədən uzun, 
yollar uzanıb gedir, 
bu uzanan yolların  
hamısı səndə bitir. 
 

Bu ulduzsuz, bu aysız, 
bu darıxan gecədə 
özünü mən əvəzdən  
öpərsən güzgülərdə. 
 

       *  *  * 
Soyunub əynini təzə gəlintək 
töküb paltarını ayaqlarına, 
gecə yağışında yuyunub, təmiz,             
əlində xınası qurumamış qız...          
Mən səni sevirəm, sevirəm payız. 
 

TƏRƏDDÜD 
 

Gecənin bu sakit, hüznlü vaxtı, 
ürəklə qapımı kim olar döyən? 
Doğmamı, özgəmi bu qəfil gələn? 
Kimlərin yadına düşmüşəm görən? 
Bu əski qapılı, əski qıfıllı 
bu kasıb komamı kimdi tanıyan, 
kimdi gecə vaxtı məni arayan? 

Adamın ağlına min güman gəlir, 
başımda min xəyal dolaşır, gəzir. 
Çoxdan unutmuşam qonaq-qaranı, 
Tanrımı göndərib gələn qonağı? 
 

Qaranlıq gecəyə Ay doğan kimi, 
qapının ağzında gecə qonağı. 
Bir əlim dəstəkdə, biri cəftədə. 
Açım, ya açmayım?  
Bilmirəm hələ... 
 

GÖTÜRÜB GEDİRƏM SƏNİ ÖZÜMLƏ 
 

Götürüb gedirəm səni özümlə 
gecənin ən sakit, gizlin yerinə. 
Qıymaram mən sənə könlümdən başqa           
bir baxış toxuna, yerin bilinə. 
 

Mən səni köksümə sıxıb apardım, 
Bürüdüm hissimin burulğanına. 
Bir də görərsən ki, qaçıb üzümdən 
dodağım qonubdu dodaqlarına. 
 

İlahi, sən bunda cazibəyə bax! 
Bu sevgi özümdən qoparır məni. 
Bu xumar gecədə bədirlənən Ay,  
salıb işığına aparır məni.     
 
SEVDİM 
 
Mən onda  
ayrı bir sevgi gördüm. 
Hislərin, duyğuların 
zirvəsini gördüm. 
Gördükcə, içimə 
pillə-pillə hördüm. 
Ayrı bir mərhəmət, 
şəfqət gördüm. 
İlahi bir gözəllik gördüm 
sözündə, düşüncəsində. 
Hər şeydə bir əzəmət gördüm. 
Mən onu görmədən sevdim. 
Darıxdım-darıxdım görüşünə, 
darıxdım addım-addım gəlişinə, 
gülüşünə. 
Mən onun  
əllərini görmədən əllərini  sevdim, 
gözlərini görmədən gözlərini sevdim,  
baxışlarını sevdim, 
səsini eşitmədən səsini sevdim, 
üzünü görmədən üzünü sevdim, 
mən onun özünü sevdim. 
Azadlığını sevdim, 
varlığını sevdim. 
Mən onun insanlığını sevdim. 
İnsanı sevdim, insanı. 

TƏRANƏ  VAHİD 

UÇAN BULUDLAR 

 

 

 gecə Rəhman müəllimin şagirdləri yuxuda uçan buludlar gördülər. Gördülər ki, 

uçan buludların gözləri var, gördülər ki, bu gözlər Rəhman müəllimin gözlərinə 

oxşayır, gördülər ki, Yer kürəsi Rəhman müəllimin gözlərində bir damcı yaşa 

dönüb  yağmağa Yer axtarır...  

 

...Rəhman müəllim xəstə ürəyinin künc-bucağında onu həyata bağlayacaq nəsə tapmaq 

istəyirdi, lap elə ilangözü boyda bir işartı, ümid qırığı, xırım-xırda nəsə... 

Çıxış yolunu tapdı: bu gecə hər şeyə son qoyacaq. Bu arzu beynində ildırım kimi çaxıb 

ovqatını işıqlandırdı. Əl-ayağa düşüb saçına-başına əl gəzdirdi, cibindəki azacıq pulları 

qəpiyinəcən sayıb yenidən yerinə qoydu.  

Soyuducudan kolbasa, pendir çıxarıb özünə süfrə açdı. Uşaqlıq dostu Kərəmin kənddən 

göndərdiyi zoğal arağını balkondakı şkafdan çıxarıb gətirdi. Çörəkqabında neçə gündən bəri 

quruyub qaxaca dönmüş, yanı qoparılmış çörəyi  süfrəyə qoyub qədəh dalınca getdi. 

  Rəhman müəllimin dilinə ildə iki-üç dəfə içki dəyərdi, ya dəyməzdi, amma bu gecə 

ömründə heç vaxt içməyəcəyi qədər içib ürəyini boşaldacaqdı. Birinci badəni  nəyin sağlığına 

içəcəkdi? Gözü divara sataşdı. Köhnə, soluxmuş divar kağızlarında uçan buludlar vardı. Buludlar 

gözünə birtəhər dəydi, elə bil  buludlar tala-tala olub uçmağa hazırlaşırdı. 27 il əvvəl bu divar 

kağızını özü seçib almışdı. Mavi buludlar uşaq vaxtı obalarında gördüyü buludlara oxşayırdı. 

Buludşəkilli  kağızı seçmişdi ki, hər dəfə buludlara baxanda düşmən tapdağı altında olan 

kəndlərinin qoxusunu alsın. Nə vaxt istəsə, yağsın, nə vaxt istəsə, günəşin qabağından çəkilsin, 

bircə uçub getməsin, bircə tərk etməsin onu.  

Amma elə bil özü kimi buludlar da yorulmuşdu. Bu evdən uçub getməyə  bəhanə gəzirdilər.  

Sadəcə, pəncərələri açmaq lazım idi...  

... Adətiydi, səhər tezdən oyanıb günəşin ilk zərrəsiylə ürəyini  alışdırar, sonra məktəbə 

gedib qəlbindəki odla körpəcə uşaqların tərtəmiz qəlbini işıqla doldurardı. Uşaqlar Rəhman 

müəllimin gözləriylə, ürəyiylə, arzularıyla dünyaya boylanar, qanad açıb uçardılar. Rəhman 

müəllim ibtidadi sinif müəllimiydi.  Qırx ildə  qırx nəsil Rəhman müəllimin xeyir-duasını almış, 

qırx ildə qırx ürəkli nəsil böyümüşdü. Təməlləri yaxşı olduğundan, sonraları da yaxşı olmuşdu bu 

uşaqların.  

Bu səhər də günəşdən erkən oyanıb qəlbini işıqla yuyub salavatlayandan sonra  məktəbə 

yollanmışdı. İkinci sinifdə oxuyan şagirdləri onu görəndə quş balaları kimi üstünə qaçmış 

sevincləri dua kimi üstünə yağmış, o da tərtəmiz duaları şükranlıqla ruhuna çiləyib  çöp kimi 

nazik barmaqlarıyla uşaqların başına sığal çəkmiş, onlara xeyir-dua vermişdi...  

O 

NƏSR 

 

            H e k a y ə 

Zəng çalınanda Rəhman müəllim həmişəki qıvraq, inamlı addımlarla doğma sinfinə 

yollanmışdı.  Dərsi soruşanda, körpələrin əlləri havada alça ağacı kimi çiçək açmış, Rəhman 

müəllimin ürəyi atlanmışdı...  

Qapı döyülüb məktəb direktoru Səbinə müəllimə sinfə gələnəcən həyat düzəndəki çay kimi 

sakitcə axırdı.  

Səbinə müəllimə boyalı dodağının bir  ucunu çeynəyə-çeynəyə, sürməli gözlərini qırpa-

qırpa nəsə deməyə hazırlaşırdı, amma sözü hardan başlayacağını, nə deyəcəyini  bilmədiyindən 

duruxub qalmışdı. Handan-hana: 

        - Rəhman müəllim, bu gün sizin 60 yaşınız tamam olur. Hamı bilir ki, məktəbimizin ən yaxşı 

müəllimlərindən birisiniz, bəlkə də, birincisisiniz. Bütün kollektiv adından sizi təbrik edirəm.  

Rəhman müəllimin işıqlı sifəti bir az da işıqlandı. Çəkinə-çəkinə: 

- Təşəkkür edirəm, Səbinə müəllimə, inanın,  bu günü özüm belə unutmuşam, – dedi. 

         Səbinə müəllimənin göydə axtardığı fürsət yerdə əlinə düşdü: 

         - Rəhman müəllim, elə qanun da bunu deyir də, insan yaşa dolur, özü kimi yaddaşı da 

yorulur.  İndi sizin istirahət edən vaxtınızdı. Təhsil şöbəsi bunu nəzərə alıb, sizi bütün qayğılardan 

qurtarmaq üçün  yerinizə Nazilə müəlliməni yollayıb. Bu il pedaqoji universiteti bitirib, gənc 

kadrdı. Siz özünüz də həmişə deyirsiniz ki, gənclər bizdən çox bilir. Estafeti onlara verməyin 

vaxtı çatıb. İstədim ki, bu əlamətdar hadisəni doğum gününüzə hədiyyə edim. 

Rəhman müəllimin ağbəniz sifəti kətan kimi ağardı, sonra yanaqlarına qızartı çökdü.                                               

-Nazilə müəllimə məktəbimizə xoş gəlib. İcazə verin dərsi bitirim, sonra necə 

məsləhətdirsə, elə də olsun, – dedi. 

Səbinə müəllimənin çoxdan planlaşdırdığı əməliyyat uğurla başa çatdı. Rəhman müəllimin 

şərəfini uşaqların gözü qarşısında yerlə-yeksan etmişdi. Xasiyyətini bilirdi, bu əməliyyatdan 

sonra, nazir də gəlsə, gedəcəkdi.  Bir anda ağlından keçirdi ki: “Ləyaqətli adamlara can qurban. 

Nə qışqırırlar, nə bağırırlar, quzu kimi üzlərini çevirib gedirlər”.  

         Sonra özünü yığışdırdı, çəlimsiz sifətində elə bil ildırım çaxdı.  Son göstərişini verdi: 

         -Uşaqlar, bu gündən sizə Nazilə müəllimə dərs deyəcək. O, ingilis dilini sevimli Rəhman 

müəlliminizdən daha yaxşı bilir, kömpüter bilgilərində tayı-bərabəri yoxdu, ümid edirəm ki, 

onunla dil tapacaqsınız, – deyib gəldiyi kimi də çıxıb getdi.  

       Sinifə çökən sakitliyi Zümrüdün hönkürtüsü pozdu.  

       Uşaqların gözündə təlaşla qorxu bir-birinə qarışmışdı. Bütün sinif Zümrüdə qoşulub 

ağlayırdı. Sinifin ən nadinc uşağı Nihad ağlaya-ağlaya qaçıb Rəhman müəllimi qucaqladı, bütün 

uşaqlar qaçıb müəllimlərinin başına yığışdılar. Uşaqların hönkürtüsü, körpəcə ürəklərinin 

döyüntüsü, gözlərindəki qorxu... Rəhman müəllimin ürəyi heç vaxt belə sıxılmamışdı, heç vaxt 

belə əlacsız olmamışdı, heç vaxt heç kim onu Səbinə müəllimənin silahı kimi ağır silahla 

vurmamışdı...  

... Divardan gözünü çəkib qədəhə araq süzdü. Dilinə gətirməsə də, ilk badəni divarların 

sağlığına içdi. İnsanlar bir ömür dörd divarın arasında yaşayır. Yaxşı günləri də, pis günləri də 

dörd divarın  arasında keçir. Arzuları hərdən divarları aşsa da, gec-tez geri dönüb dörd divara 

sığınır. Adamlar divarların arasında doğulub, divarların arasında ölür.  

O, ağlı kəsəndən  divarları sevmirdi. Dəfələrlə bu divarları didib-parçalamaq, dağıtmaq, 

yerlə-yeksan etmək istəmişdi. Çox istəmişdi. Amma bir ömür çabalasa da, bacarmamışdı, 

doğrudu, zəhləsi getdiyi, nifrət etdiyi, ürəyini bulandıran mütiliyi heç vaxt yaxına qoymamışdı, 

hər şeylə razılaşmamışdı,  maymaq yerində qalmamışdı, başqaları kimi olmamışdı.  Vəhşi at 

arzusuyla yaşayıb ələbaxım yabıya dönməyin acısını yaşamaq ağır idi... 

İkinci badəni tərəddüd-zad eləmədən: - “Madam ki, yalan adamların xoşuna gəlir, bu badəni 

içirəm yalanın sağlığına”, – deyib başına çəkdi.  

Zoğal arağı boğazının divarlarını yandıra-yandıra ünvanına çatdı. Gözləri azacıq  yaşardı, 

burnu qızardı, kolbasanın bir dilimini alıb dişlədi. “Kral kolbasası. Kral... yaxşı addı”, – dedi. 

Dodağına təbəssüm qondu... 

Başını qaldıranda gözü saata sataşdı. İndi dərman içməliydi. Cabir həkim keçən həftə onu 

müayinə edəndə: “Ürəyin çox zəifdi, müalicə olunmasan, axırı yaxşı olmayacaq”, – demişdi. 

Birdən-birə sevindi. Bundan sonra nə həkimə gedəcəkdi, nə  od qiymətinə dərman alacaqdı, nə də 

ölümün yolunu gözləyəcəkdi. Sevindi,  uşaq kimi qəhqəhə çəkib güldü...  

Üçüncü badəni  yeddi il əvvəl xərçəngin apardığı ömür-gün yoldaşının  şərəfinə içəcəkdi. 

Sevib evləndiyi qadın sözün bütün mənalarında qadın idi. Həssas, romantik, fantaziyaları 

sonsuz... nişanlı vaxtlarında sevgilisinə “mənim ilahəm” –  deyərdi, o da bu sözdən yaz qarı kimi 

əriyərdi. Toylarından bir həftə sonra ilahə başa düşdü ki, ehtiyaclarla dolu bir həyat onu gözləyir.  

Xəyal qırıqlığı bu şən, sevimli qadını sındıra bilmədi. Dörd divarın arasındakı əksər qadınlar kimi 

o da arzusuz mələklərdən birinə çevrildi. Yoxluqların, azlıqların, danlaqların içində yaşadı və 

sonda xərçəng köməyinə gəldi. Nə qədər ağır olursa olsun, o bu məşəqqətli həyatdan, ərindən 

ayrılmaq istəmirdi. Gecələrin birində hamını yuxuya verib heç kimlə vidalaşmadan səssiz-

səmirsiz çıxıb  getdi. Ölümüylə ərini belə incitmək istəmədi.  

O vaxtdan  yeddi il keçirdi... 

Ürəyi dolmuşdu, şagirdi Zümrüd kimi hönkür-hönkür ağlamaq istədi... 

 ...Sinifdən çıxanda uşaqlar ağlaya-ağlaya əlindən-ayağından yapışıb getməyə qoymurdular. 

Müəllimlər otağının qapısına qədər uşaqları birtəhər dilə tutub sakitləşdirdi. Müəllimlər otağında 

elə bil yas düşmüşdü, hamı günahkarcasına susurdu. Axır ki, Qəzənfər müəllim özündə təpər 

tapıb hamının yerinə danışdı:  

        - Rəhman müəllim, şagirdlərin də, elə bizim də gözümüzdə bir əfsanəsiniz. Doğrudu, 

müəllimliyin yaşı olmur, bu yeganə sənətdi ki, vaxt keçdikcə qiyməti artır, amma neyləyə bilərik, 

qanun-qanundu. Bu məktəbdə yaşı səksəni haqlamış xeyli müəllimlər var. Qanunun gərək iki başı 

olmasın. Sizin 60 yaşınız bu gün tamam olur. Nə olub, nə xəbərdi?  

         Rəhman müəllim gülümsədi, incə yumoru dinc durmadı:  

         - Qanun qarşısında boynumuz qıldan incədi,  Qəzənfər müəllim, mən getdim əfsanə olmağa,  

özünüzə yaxşı baxın, çalışın qocalmayın.  

        Müəllimlər hamılıqla ayağa qalxıb Rəhman müəllimi məktəbin darvazasınacan ötürdülər. 

Ayağını məktəbin həyətindən kənara qoyanda, hə, o anda Rəhman müəllimin ürəyində elə bil 

nəsə qırıldı. Sonra elə bil ürəyindən daş asıldı. - “Müəllimlər gedib daş atsınlar”, – demişdi 

əbləhin biri. Gərək o gün tərk edəydi məktəbi...  

... Zoğal arağı elə yandırdı ki, ürəyindən tikan çıxdı.  Kolbasa, pendir dilimləri bir ucdan 

yoxa çıxırdı. Gözü araq şüşəsində qalmışdı. İçmək istəmirdi, amma özünü şüşənin yanında 

sındırmaq da istəmirdi. Dördüncü badəni küncdə tor qurub özünə layla çalan hörümçəyin 

sağlığına içəcəkdi. Bu evdə gözə dəyən iki canlı yaşayırdı. O və hörümçək. Çoxdan görmüşdü bu 

toru, amma onunla dörd divar arasında yaşamağa könüllü razı olan hörümçəyin yuvasını 

dağıtmaq istəməmişdi. Dağıda bilməzdi, əli gəlməzdi. Hərdən pəncərədən, qapıdan içəri soxulan 

ağcaqanaddan-zaddan nəyisə tapıb gününü keçirirdi. O, hörümçəyə sənətkar olduğu üçün hörmət 

edirdi. Heç bir canlı öz işini hörümçək qədər mükəmməl görmürdü. Belə zərif toxucunun toruna 

nə düşürsə düşsün, halal xoşu olsun, – deyib dördüncü badəni birnəfəsə başına çəkdi.  

Ağzından od çıxdı.  Mətbəxə keçib odu sönənəcən su içdi. Özünə bozardı: - “özünü sonacan 

ləyaqətli apar, az qalıb, lap az”, – dedi.  

Zoğal arağının zərif qoxusu otağa yayılmışdı. Divardakı buludlar tala-tala olub uçmağa 

hazırlaşırdı. Hörümçək öz yelləncəyində yellənə-yellənə arabir fit çalırdı.   Burnuna  hardansa 

sevimli arvadının ətri toxundu...  Ayaqları dolaşa-dolaşa gedib pəncərəni açdı, sonra dönüb əliylə 

divardakı buludları hədələdi:  

– Hamınız azadsınız, gedin, çıxın gedin bu xarabadan, hara istəyirsinizsə, ora da  gedin, təki 

gedin, canınızı qurtarın...  

Divarlar əriyirdi, buludlar pəncərəyə tərəf axırdı, Rəhman müəllimin əyilmiş qəddinin 

kölgəsi pəncərədə titrəyib sonuncu buludun azadlığa çıxacağını gözləyirdi... 

    RAMİZ ƏSKƏR 
 

 ELEGİYA 

 

Qaysaqlanmaz bu yara 

Təsəllidən, alqışdan, 

Kədər adlı o yara 

Vuruldum ilk baxışdan. 

 

Kimsə çəkməz nazımı 

Yardan, dostdan, tanışdan, 

Oxu alın yazımı 

Alnımdakı qırışdan. 

 

Hündür deyil Himalay 

Eşq adlı bu yoxuşdan. 

Könlüm şüşə bir saray, 

Sütunları qamışdan. 

 

Dərd əbası əynimdə, 

İlmələri qarğışdan, 

Yer kürəsi çiynimdə, 

 

Qalib çıxdım yarışdan. 

 

 

Can ruhuma bir qəfəs, 

Qəfəs qorxar bu quşdan, 

Birdən gəlsə son nəfəs, 

Vaz keçəmməz uçuşdan. 

 

SU PƏRİSİ 

 

Ağ köpükdən sırğaları, 

Gümüş kimi ağ dərisi, 

Yarıb gəldi dalğaları, 

Yоsun saçlı su pərisi. 

 

Heyrət ilə baxdım оna, 

Alоvlanır içərisi, 

Aşiq оlub bir insana, 

Eşqə düşüb su pərisi. 

  

Dedi: “Sevdim bu adamı”, 

Gördüm о bir eşq dəlisi, 

«Оlmaz məndən su adamı», 

Dinləmədi su pərisi. 

 

Dedim оna: “Məndən vaz keç, 

Ürəyimdə var birisi, 

Öz sоyundan birini seç, 

Sev оnu sən, su pərisi. 

 

Bu dünyanın hər şeyi var, 

Uçarısı, köçərisi, 

Tоrpağında insan yaşar, 

Sularında su pərisi”. 

 

Dedi: “Daha sevgi bitdi, 

Yox könlümün müştərisi!” 

Göy sularda gözdən itdi, 

Qəlbi sınan su pərisi. 

 

Bir səs qоpdu dоdağımdan, 

Fəryad, nida: “Su pərisi!” 

                                POEZİYA 

Dönüb öpdü yanağımdan, 

“Get, əlvida, su pərisi!” 

 

Оndan sоnra görünmədi 

Nə ölüsü, nə dirisi, 

Hara getdi, bilinmədi, 

Yоxa çıxdı su pərisi. 

 

DƏNİZ QIZI 

 

Mən sahildə gördüm onu, 

Yandı qəlbin içərisi, 

Elə bil ki, bir qız deyil, 

Sudan çıxmış su pərisi. 

 

Göy dənizim, göy dənizim, 

Hanı yarım, özləyirəm, 

Sarı оldu ağ bənizim, 

Gəlib çıxmır, gözləyirəm. 

 

Yaxınlaşdım əldə çiçək, 

Heyrət ilə süzdü məni, 

Özü güldür, neyləyəcək, 

Geri verdi, üzdü məni. 

 

Öz dilində nəsə dedi, 

Anlamadım sözlərini, 

Uzun dedi, qısa dedi, 

Mənə dikdi gözlərini. 

  

Sonra döndü sola doğru, 

O göstərdi göy dənizi, 

Uzaqlaşdı yola doğru, 

Qumda qaldı ayaq izi. 

 

Axtarıram əldə çıraq 

Sahildə mən, suda quşlar. 

Nə bir səs var, nə bir soraq, 

Nə görmüşlər, nə duymuşlar. 

 

O, sevdamı bilmiş idi,  

Məni qoyub hara getdi? 

 

O, dənizdən gəlmiş idi, 

Bəlkə yenə ora getdi? 

 

YOL 

 

Düşdüm yolun ağına, 

Ehey, mənlə kim gələr? 

Gedirəm Qaf dağına, 

İzimdədir kölgələr. 

 

Hər addımda min qəza, 

Dağ-dərəli bölgələr, 

Himalaydan Qafqaza 

Yeddi iqlim ölkələr. 

 

Yeddi pəri, bir çadır, 

Başlarında dingələr, 

Çayır-çəmən xalçadır, 

Yallı gedər yengələr. 

 

Yüz yoxuş var, yüz yamac, 

Dar-dolambac döngələr, 

Div gədikdə istər bac, 

Uçurumda cin gələr. 

 

Solumda dar ağacı, 

Sıra-sıra cərgələr, 

Sağımda nar ağacı, 

Nə əcaib dəngələr. 

 

Nə bir yol var qaçmağa, 

Nə Tanrıdan bəlgələr, 

Yox Qıratım uçmağa, 

Cıdırdadır ürgələr. 

 

Hər tərəfdə min naxış, 

Labirintlər, simgələr, 

Varmı burdan bir çıxış, 

Bilsə bilər bilgələr. 

RÖVŞƏN  YERFİ 

 

 

VACİB  

GÖSTƏRİŞ 
 

 

 

 

 

 

 

əzaçəkmə müəssisəsinin rəhbərliyinə yuxarılardan rəsmi göstəriş gəlmişdi: ayın 

sonuna qədər yeni açılan xeyriyyə fonduna mütəşəkkil və könüllü qaydada maddi 

yardım toplanıb hesaba köçü-rülməlidir. 

     Məsələ aydın idi. Adəti üzrə belə vacib göstərişlər, əsasən də “pul yığımları” müzakirə olun-

murdu, yerinə yetirilirdi. Tələb edilən məbləğin yüksək olmasına görə mütəşəkillik zəruri hal 

kimi qeyd olunur, ardınca könüllülük prinsipi nəzərə çarpdırılırdı. Kimin cürəti çatardı etiraz 

etsin. Könüllülük əslində göstərişin hamıya aid olması, dolayısı ilə məcburilik demək idi. Məlum 

idi ki, göstərişdəki məbləğ başqa vaxtlarda olduğu sayaq yalnız rəisin və müavinlərin boynuna 

yüklənəsi həddə deyildi, müəssisədə çalışan bütün şəxsi heyətin əlbir fəaliyyəti ilə yoluna 

qoyulacaqdı. 

     Rəis baş idarəyə çağrıldığından əməliyyat-rejim üzrə müavinin geniş olmayan otağında təcili 

mü-şavirə keçirildi. Bu əməliyyat müşavirəsinə əvvəlkilərdən fərqli olaraq dəstə rəislərini də 

topla-mışdılar. Dazbaş rəis müavini həmişəki ədası ilə kabinetinə yığılanları bir-bir hərtərəfli 

süzüb xırıl-tılı səsi ilə sözə başladı: 

     - Cənab zabitlər, vacib göstərişdən yəqin ki, xəbəriniz var. Deyilən məbləğ mütləq toplanıb 

lazımi yerinə köçürülməlidir. Tələb yuxarıdandır və sözsüz yerinə yetirilməlidir. Şübhəsiz, 

hazırkı məbləği ödəməyə tək rəisin, ya da müavinlərin gücü çatmayacaq. Bu vaxtadək nə kənar 

xərclər olub, hamısını rəislə köməkləşib yola vermişik. İmkan verməmişik sizə güc düşsün, 

əziyyət çəkəsiz. Bilirsiz ki, rəisin dar gün üçün fondu, kassası var və çətin şəraitlərdə o kassa 

dadımıza çatır. Amma indi vəziyyət tamam başqadır. Daha vacib bir fonda böyük məbləğdə pul 

yığılıb köçürülməlidir. Hamı gərək bacardığından kömək etsin. Rəislə məsləhətləşmişik, hərənin 

öz vəzifəsinə, işinə, səla-hiyyətinə uyğun hədd təyin etmişik. Həmin həddi gərək necə var, 

hardan, nədən bacarırsızsa tapıb düzəltməlisiz. Bacaran məhkumdan alsın, bacarmayan 

maaşından versin, maaşından vermək istəməyən getsin borc alsın, kredit götürsün, necə xoşdur. 

Onsuz da indi kimin krediti yoxdur, hamının var. Mən də kiçik oğluma aldığım evin pulunu, 

qızımın maşınının pulunu kreditlə ödəyirəm, - yarım istehza ilə sözünə ara verdi, kimsənin 

qımıldanmadığını görüb davam etdi, - ən yaxşısı isə işlədiyin işdən-yerindən qazanmaqdır. Bunun 

üçün nə etmək lazımdır? Ciddi qaydada işləmək, məhkumu sıxmaq lazımdır. Qayda-qanuna 

C 

NƏSR 

H e k a y ə 

riayət edilməsi tələbi artırılmalıdır. Rejim qaydaları sərtləşdirilməlidir. O rejim qaydalarını ki, 

məhkum pozmağa meyllidir. Pozuntu aşkar edilən kimi töhmət, cərimə təcridxanasına salınması 

cəzaları elan edilməlidir. Cəzanın tətbiqini istəməyən məhkum həmişəki kimi cəzasının ləğvi 

haqqı – yəni rəsmi olmayan, öz aramızda dedi-yimiz “cərimə”ni ödəməlidir. Cərimələrin, həm də 

“toçka”larda xidmətlərin – görüş, hamam, camaşır, bərbər, dərzi, çəkməçi, telefon danışığı və sair 

hamısının qiymətləri və o “toçka”ların aylıq haqqları artırılmalıdır. Məhkum seçim qarşısında 

olmalıdır. Ya tam təlimat əsasında acizanə yaşamalıdır, ya da qaydalardan fərqli bir az yumşaq, 

rahat yaşamaq istəyirsə, göz yumulan, yaradılan şəraitin “haqqını” ödəməlidir. Əgər, kim ödəmək 

istəməsə töhmət şəxsi işinə yazılacaq, bir sutkadan onbeş sutkayadək “şizo”ya salınacaq, yəni 

qanuniləşdirilib cəzalandırılacaq. Fəaliyyətimizin işimizə də xeyri olacaq, qazancımıza da. Düz 

demirəmmi? 

     - Doğrudur, cənab mayor, - baş əməliyyatçı rəis müavininin fikrini təsdiqlədi, - bunun üçün də 

elə bu gündən məsuliyyətimizi, sayıqlığımızı artırmalıyııq. Hər kəs sahəsində öz üzərinə düşən 

işin öhdəsindən layiqincə gəlməli, ümumi işimizə kömək etməlidir. Hamımız bir olmalıyıq. Biz 

birlikdə daha güclü oluruq...  

     - Qısası, hər bir əməkdaş qanuna arxalanıb pul qazanmaq qabiliyyətinə yiyələnməlidir. Müşa-

virənin ikinci hissəsində dəstə rəisləri və başqa sahələrin əməkdaşlarının iştirakı olmayanda digər 

məsələləri – bizim nəzarətimizdə olan xidmətlərdəki bəzi qiymətləri və “ştraf”ların (cərimələrin) 

artırılması məsələlərini də öz aramızda müzakirə edəcəyik. Demək istədiklərimiz hər kəsə aydın 

oldumu? Əgər təklifləri yoxdursa, əlavə söz, fikir demək istəmirlərsə əməliyyatçılar və rejim 

işçilərindən savayı qalan zabitlər işlərinin arxasınca gedə bilərlər. Sizə yaxşı yol, dediklərimdən 

nəticə çıxarın, şöbə müdirlərinizlə də məsləhətləşin, xidmətinizdə ayıq-sayıq olun! 

     Rejim və əməliyyat əməkdaşları müavinlə kabinetdə qaldılar. Qalanları isə dəhlizə çıxıb, 

oradan da aidiyyatı yerlərinə dağılışdılar. Dəhlizdə xidmətə yeni başlayan dəstə rəisi, cavan 

leytenant   ya-naşı addımladığı, ona hami təyin olunmuş kapitandan soruşurdu: 

    - Mən başa düşə bilmirəm, bizim işimiz pul yığmaqdı, yoxsa müəyyən edilən cəza ilə 

məhkumu islah etmək? 

    - Biz də elə həmin işi görürük, nə tələb edilir, onu da yerinə yetiririk, - kapitan müdrükcəsinə 

cavab verdi.    

 

 *** 

     Az keçmədi cəzaçəkmə müəssisəsində keçirilən əməliyyat müşavirəsinin təsiri görünməyə 

başladı. Adi gündəlik normaya çevrilmiş pulyığma vacib göstərişdən sonra böyük vüsət almışdı. 

Qaydalar sərtləşmiş, “toçka”larda (bərbər, dərzi, çəkməçi, camaşır, hamam, telefon yeri, görüş, 

kafe, “taksi” deyilən araba ilə sovqatdaşıma xidməti və ilaxır) qiymətlər artmış, rejim tələblərinə 

riayət etməyə nəzarət yüksəlmişdi. Zabit və nəzarətçilər məhkumları cərimələmək üçün hər 

addımda “naruşitel”, qayda pozuntusu axtarırdılar. Müəssisə rəisinin növbə üzrə köməkçisinin 

otağı, iş kabinetləri tutulub gətirilən “pozucularla” dolub boşalırdı. Bütün günü protokollar, 

aktlar, izahatlar yazılır, rəsmi olmayan “cərimə”lər, yəni rüşvətlər toplanırdı. Əvvəldən verilən 

rüşvət “hörmət”, cəza əvəzinə alınan isə “cərimə” adlanırdı. “Cərimə”sini yerindəcə ödəyə 

bilməyənlərə vaxt verilirdi. İmtina edən, nə indi, nə də sonra pul verməyə boyun olmayanları 

başqalarına görk olması üçün “daxili rejim qaydalarını pozma” adı ilə hərəsini bir neçə sutkalığa 

cərimə təcridxanasına, “karsa” göndərirdilər. Zona od üstündə olan qaynar qazan kimi qaynaşırdı. 

     Deməli əmr belə verilmişdi: müəssisənin bütün fəaliyyəti “qanuni” təlimata əsasən 

tənzimlənərək aparılmalıdır. Səhər saat 6-dan başlayaraq yataq yerindən gec duranlar, yataq 

yerini qaydaya uyğun yığmayanlar, dolabında icazə verilməyən əşyalar saxlayanlar, təlimata 

uyğun paltar geyinməyənlər, üzünü-başını vaxtında qırxdırmayanlar, toplantılarda sıraya 

gecikənlər, yoxlamalarda üzürsüz sırada durmayanlar, klub, yeməkxana qaydalarına əməl 

etməyənlər, icazə verilməyən yerlərdə siqaret, maxorka papiros çəkən, yemək yeyənlər, yuxu 

vaxtında yatmayanlar, üç nəfərdən artıq toplantı yaradanlar, bir sözlə, “icazəsini” almadan bütün 

daxili rejim qaydalarına əməl etməyənlər, onu pozanlar hamısı yaxalanıb müəyyən edilmiş 

həddlərlə “cərimələnirdilər”. Qaydalara əməl etməkdən yayınmaq istəyənlər yaxalanmamışdan 

əvvəl, irəlicədən xoşluqla tələb edilən “hörməti” edib, icazəsin almalı, cəza “cərimə”sindən 

canlarını qurtarmalıydılar.  

     Müəssisədə vəziyyət gərginləşmişdi. Tətbiq edilən “sıxılma tədbirləri” günbəgündən zonada 

narazılığı artırır, məhkumları hövsələdən çıxarırdı. Narazılara əməliyyatçılar tərəfindən təcili 

“profilaktiki” yönəltmələr qurulurdu. Radikal etirazçıları isə “ağlı başına gəlməsi üçün” müəyyən 

müddətlərlə tək adamlıq kameralara salırdılar.  

     Bura oğruların dili ilə desək “qırmızı”, yəni paqonluların hakim olduğu zona idi. Qanun əsas 

sayılmırdı, “alternativsiz” rəisin sözü qanuna bərabər idi. Kimsə ona etiraz edə bilməzdi. Hətta 

zabitlərdən etiraz edəndə, az keçmirdi, o, həmin zabitin başqa iş yerinə dəyişdirilməsinə nail 

olurdu. Sanki, müəssisə icarəyə götürdüyü öz obyekti idi. Hər kəsin vaxtlı-vaxtında “hörmətini” 

etdiyi üçün yuxarılarda xətrini çox istəyirdilər.  

     Bütün məhkumları birləşdirən, “oğru dünyası”nı idarə edən “lotu” deyilən başçı da yox idi. 

So-nuncusuna əlavə cinayət işi açaraq müəssisədən uzaqlaşdırmış, qapalı həbsxanaya 

göndərmişdilər. Avtoritetlər rəisdən bəzi imtiyazlar alıb susaraq öz başlarını saxlayırdılar. Onların 

içərisindən seçil-miş “obşak”a isə müəssisə rəisi ilə gizli əlaqəsi olması şübhəsinə görə 

məhkumlar tərəfindən böyük etimad göstərilmirdi. Ona açıq deməsələr də, rəisin qeyri-rəsmi 

müavini gözü ilə baxırdılar. Bu kimi səbəblər üzündən ortalıqda birlik yox idi, hər kəs öz canının 

hayındaydı. Müəssisə tamamilə nəzarət kameralarının müşahidəsi altında idi. Rəis izləyici video-

kameralarla kabinetindən istədiyi hər qarışa nəzər yetirirdi. Şayiə gəzirdi ki, o, hətta məhkumların 

görüş otaqlarına da gizli kameralar yerləşdir-mişdi, - “xüssusi əməliyyat faktları” əldə etmək 

üçün... Ən nəhayət, belə qənaət yaranmışdı ki, rəis  zahirən mədəni, intelektli görünsə də, 

istədiyini etməkdən ötrü onun üçün hər cürə yoldan, vasitədən kasıbın istifadəyə həddi yoxdur. 

Çanax, təbii ki, həmişə onların başında çatlayırdı. Çünki əsas kütlə, çoxluqda olan onlar idi və 

böyük ağırlıq onların üzərinə düşürdü. Hər zaman olduğu kimi aparılan qayda-qanun 

sərtləşməsindən, qiymət artımından ən çox əziyyət çəkənlər – borca düşənlər, karsa salınanlar - 

kasıb təbəqə sayılan “mujiklər” idi. Yeni şəraitə ən tez uyğunlaşanlar isə imkanlı “burjuylar” 

oldu. Maddi cəhətdən xeyli sıxılsalar da, adətləri üzrə rəhbərliklə tez dil tapa bildilər. Məcbur 

olub bəzi vərdişlərini ixtisara saldılar. Bilirdilər ki, yeni yaradılan şərait müvəqqətidir, müəyyən 

məqsədə yetənə qədərdir, sonra yenə hər şey keçmiş qaydasına qayıdacaqdı. Sadəcə, bir müddət 

dözmək gərəkdir. Reyim pozuntusu sayılan daim etdikləri müəyyən köhnə vərdiş və hallara görə 

isə tələb edilən “hörməti” çatdırıb rəisin razılığını almışdılar. 

      Gündəlik “cərimələr” toplanıb rəis müavininə ötürülür, o da öz növbəsində görülən fəaliyyət 

barəsində rəisə məruzə edirdi. Hər bir əməkdaşa plan və günlük norma təyin edilmişdi. Plandan 

artıq bacaranlara rəis tərəfindən ödədiyinin dörddə biri həcmində mükafat veriləcəyi vəd 

olunmuşdu.  

     Əlbəttə, yenə əməliyyatçılar və rejim nəzarətçiləri fəallıqda xüsusi seçilirdilər. O səbəbdən ki, 

onların nəzarət etdikləri sahələrdə “manevr” etmək imkanları çox geniş idi: əməliyyat-rejim 

şəraitinə nəzarət, məhkumlara verilən görüş yerləri daxil olmaqla müəssisənin daxilindəki bütün 

xidmət “toçkaları” bura daxil idi. 

     Ən kasıb xidmət sahələrindən biri təbiyəçilər bölməsi – dəstə rəisləri idi. Ziyalıya bənzəyən 

dəstə rəisləri yol ayrıcında idilər sanki. Nə etməli? İndi gəl, həm məhkumla arandakı inamı, 

nüfuzu qoru, həm də pula görə “cərimə” ilə sıx. O inamı ki, əməliyyatçının cəzanın gücü ilə 

qazandığını sən etibarınla, şəxsi nümunənlə əldə edəsən. Hər “cərimə”ni hər kəsə tətbiq etmək 

alınmır. Ona görə ki, hər insanın öz fərdi xarakteri, sosial mənşəyi var, hamıya eyni gözlə baxmaq 

olmaz. Baxsan, sənə də elə baxacaqlar, sən də onların nəzərində dönüb tərbiyəçi yox, ilişməyə 

bəhanə axtaran digər cəza verənlərdən biri olacaqsan. Yəqin ki, rəis illərin təcrübəsindən dəstə 

rəislərinin məhkumlar içəri-sində tutduğu mövqeyi anlayıb onlara ən az norma müəyyən 

etdirmişdi.    

     Bir çox məlumatlar və mətləblər kimi yeni yaradılan fonda ianə yığılması üçün yuxarıdan 

gələn göstəriş haqqında söhbətlər işçi heyət arasında gizli qala bilməmiş, məhkumların qulağına 

da çat-mışdı. Məhkumların bəziləri bunu anlaşıqlı qarşılamışdısa, bir çoxları etiraz edir, hansısa 

fond üçün götürülən öhdəliyi onların “belindən, dərisindən” çıxarılmasına razılaşmırdılar: “Belə 

cəza çəkmək olmaz, elə bil zonda yox, katorqadayıq. O olmaz, bu olmaz, az qala ayaqyoluna 

getməyimizə də limit, hədd qoysunlar. Biz azadlıqdan məhrum olmuşuq, insanlıqdan yox. 

Əslində bu müəssisədə hər şey olar, hələ artıqlaması ilə. Təki əlin cibində olsun, istədikləri pulu 

verəsən. Rejim, qayda-qanun hamısı görüntüdür, həqiqət olan isə kalonun bazara çevrilməsidir. 

Bütün mümkün olan istəklərin alınıb satıldığı bazar!..” 

     Etirazla danışanları əməliyyat şöbəsi tez nəzarətə götürüb bir bəhanə ilə cərimə təcridxanasına, 

karserə salırdılar. Ən azından onbeş sutkalıq. Bu “zərərsizləşdirmə” sayılırdı. Karserə yerləş-

diriləndən sonra isə “islah” məqsədi ilə “profilaktik” izahat aparılırdı. Söhbətlər nəticə 

verməyəndə də “yumşaltma” tədbirləri həyata keçirilirdi. Günün müəyyən vaxtlarında 

əməliyyatçı zabitlər dörd-beş nəfər nəzarətçini özləri ilə karserə aparıb ipə-sapa yatmayanları 

“dubinka” deyilən rezin dəyənəklə qol-qabırğasını əzib “həyatı başa salırdılar”. Rəis sözə 

baxmayanları “sındırmaq” üçün ölümə gətirib çıxarmayan istənilən cəza üsulunu, ən ağıla 

gəlməzini belə tətbiq etməyə icazə vermişdi. Görülən tədbirlər faydasız qalmırdı, işgəncələrin 

“sədası” bütün məhkum heyətinə “göz odunu almaq” niyyəti ilə yayılır, “preslənmə” qorxusunun, 

ümumi itaətin artmasına, möhkəmlənməsinə gətirib çıxarırdı. Sonucda “cərimə”sini hərə bir 

yolla, dostdan, tanışdan, çöldən-evindən gətizdirib tələb ediləni ödəməyə, borclu qalmamağa 

çalışırdı.  

     Amma deyir, sən saydığını say, gör fələk nə sayır. “Analoqu olmayan” belə idarəetmə “mode-

lində” sərt cəza tədbirləri daim “uğurla” həyata keçmirdi. Gözlənilməz hallar da baş verirdi. Bu 

dəfəki “cərimə yığımı” zamanı karserdə “islaholunmaz”, həmişə qiyamçı çıxışlar edən məhkum-

lardan birini rezin dəyənəklə döyərkən, dəyənək gözlənilmədən məhkumun başının gicgah 

hissəsinə necə zərblə dəydisə, otuz-otuz beş yaşlarında olan adam kökündən qopmuş ağac kimi 

beton döşəməyə sərildi. Məhkum bir daha qımıldanmadı. Son zərbələri vuran iki nəzarətçi, 

məhkumun özündən getdiyini düşünüb tez əl-ayağa düşdülər. Ayıltmaq üçün vedrə ilə soyuq su 

gətirib üstünə tökdülər. Tərpətdilər, silkələdilər, xeyri olmadı. Həyəcanla biri o birinə dedi: 

     - Ə, ölüb elə bil, bir nəbzini yoxla görüm. 

     Həyəcan ətrafdakılara da yayıldı. Nəbzini yoxladılar, dayanmışdı. Deyəsən, adam artıq keçin-

mişdi. 

     - Nə pis oldu, indi neyniyək, - əməliyyatçı zabit təlaşla yanındakılardan soruşdu. Axırıncı 

dəyənəkləri vuran iki nəzarətçiyə acıqlandı, -  yüz dəfə deyilib, bu zibili vuranda baxın hara 

vurur-suz, hara gəldi, necə gəldi vurmayın. Sizə öyrədilib axı, hansı yerdən və necə vurmaq olar. 

Üstəlik, bilirsiz ki, bu adam şəkər xəstəsidi. Soruşsalar nə cavab verəcəyik? Rəis sarıdan problem 

yoxdur, gəl prokurora, nazirliyə, nə bilim kimə izahat ver, qabaqlarında ikiqat olub büzül qal... 

     Tez rəis və əməliyyat-rejim üzrə müavinə xəbər verildi. Onlar hadisə yerinə gəlib baxış keçir-

dilər. Rəis vəziyyətlə tanış olandan sonra dedi:  

     - Gərək belə olmayaydı. Nəzarətçilər ehmallı, ehtiyatlı davranmalı idilər. Ehtiyatsızlığa görə 

cəzalandırılacaqsız, bu öz yerində. Qaldı ki, hadisəni heç kimə belə təqdim etmək olmaz. Meyidi 

tez götürün yerdən uzadın yatacaq yerinə - naraya. Bir dəsmaldan, maykadan da gətirib dolayın 

boğa-zına. Guya intihar edib, özünü boğub öldürüb. Başqa çarə yoxdur. Dediyim qaydada 

hazırlayın, mən də gedim rəhbərliklə danışım, məsləhətləşim. 

     Rəisin dediyi qaydada edildi, ölüm intihar kimi rəsmiləşdirilib, aktlaşdırıldı. Sonra da təcili 

yatab çağırılıb məhkumların xəstəxanasının morquna göndərildi. Oradan da ölü yiyəsinə təhvil 

verilə-cəkdi.  

     Yaranmış faciəvi vəziyyət ilk belə hadisə deyildi. Ötən qış da bir məhkum döyülməkdən 

ölmüş-dü. Adını qoymuşdular, karsda ürək çatışmamazlığından keçinib. İndiki halda isə zonada 

hamıya və hər kəsə təlqin edildi ki, intihar baş verib, məhkum özünü nara adlanan yataq yerindən  

asaraq boğub. 

     Baş idarədən, prokurorluqdan, digər hüquq-mühafizə və müdafiə təşkilatlarından dəstə-dəstə 

“monitorinq”çilər gəldilər, yazdılar-pozdular, rəhbərliklə “təkbətək görüşdən” - rəisin 

kabinetindən də yola salındılar. Rejim şəraiti zahirən sakit görünsə də, kədərlənmiş məhkumlar 

qorxularından açıq çıxışlar etməsələr də, ürəklərində, öz aralarında intihar söhbətinə inanmadılar: 

“Axı, rəhmətlik elə ağıl yiyəsi deyildi ki, anidən intihar etsin. Həmişə haqsızlığa qarşı çıxırdı. 

Əgər intihar edibsə, demək dəhşətli işgəncəyə dözməyib. Uzun sözün qısası, günahkar 

“paqon”du, onun səhlənkarlığı, amansızlığıdı. Və bu həbsxanada nə baş verirsə, yaxşı da, pis də, 

hər şey o andıra qalmış pula görədir. Axır nəticəsi, nöqtəsi yalnız puldur, vəssalam!..” 

     Ölən məhkumun ailəsi mətbuatda haray, şivən qopardı, bütün saytlara, təşkilatlara yazdılar, 

şikayət etdilər. Baş idarənin mətbuat məmuru çox vaxt belə hallarda istifadə etdiyi “əsassız”, 

“yanlış”, “böhtan”, “yalan”, “ictimaiyyəti çaşdırmaq” kimi sözlərdən yararlanaraq “intihardı” 

deyib üzə durdu. Özünü günahkar bilən nəzarətçilər keçirdikləri təlaşdan bir müddət “sarılarını 

uddular”. Hətta işə çıxmaq istəmədilər. Rəis yanına çağırıb onlara ürək-dirək verdi: ”Məhkumun 

ailəsi hara istəyir, şikayət etsin. Qorxmayın, məhkum ölümünə görə hələ paqonu olan kimsə həbs 

edilməyib, ya da xidmətdən qovulmayıb. Nə qədər burada mən rəisəm, qoymaram belə işlərə görə 

bir işçim cəzalansın. Məhkum kimdi bəyəm, cinayətkardı da, elə deyilmi, ölübsə daha xoş, sayı 

azalıb. Xid-mətinizə davam edin, məsələ çox “şişsə”, uzaqbaşı yerlərinizi dəyişib  başqa zonaya 

göndərəcəyik.” 

     Ayın ortalarından başlamış “ianə marofonu” növbəti ayın əvvəllində başa çatdı. Doğrudur, bir 

az qanqaraçılıq olsa da, nəzərdə tutulan “hörmət” və cəza əvəzi “cərimələrin” əksəriyyəti 

toplanılmışdı. Narahatlıq müvəqqəti də olsa bitmişdi. Müəssisəyə verilən önəmli göstəriş 

artıqlaması ilə yerinə yetirilmiş, əmin-amanlıq, “stabillik”, həsəd olunası sabitlik şəraitində,  

“daxili imkanlar” sayəsində deyilən məbləğ yeni yaradılmış xeyriyyə fondunun hesabına vaxtında 

köçürülmüşdü. Mütəşəkkilliyə görə rəisə zəng vurulub “təşəkkür” (“malades”) elan edilmişdi. 

Vətənpərvər, “ədalətsevər” rəis də öz növbəsində böyüklər qarşısında hər zaman belə vacib 

göstərişləri can-başla yerinə yetirməyə bütün xidmət əməkdaşları və şəxsi heyət adından daim 

hazır olduğunu bildirmişdi... İanə toplanmasının nəticələrini yoxlayarkən cavan leytenantın 

fəaliyyətindən narazı qalan rəis kapitanı çağırıb danladı: 

    -O leytenantı sənə tapşırmışıq ki, işi öyrədəsən, nəticələri niyə belə zəifdir? 

    - Cənab polkovnik, çox saf uşaqdır, xaricdə təhsil alıb, bizim qayda-qanuna alışması üçün hələ 

gərək bir neçə il keçməlidir. Raport yazıb başqa müəssisəyə yerini dəyişmək istəyir. 

   - Məgər bizim müəssisədən yaxşısı var? Qoy yazsın, xahiş edərəm onu uşaq kaloniyasına 

göndə-rərlər, gedib orada yeniyetmələrin tərbiyəsi ilə məşğul olar, - rəis rişxəndlə güldü. 

 

                *** 

 

     Ötən uğurlu fəaliyyətdən sonra cəzaçəkmə müəssisəsinə növbəti “fırtına” - kampaniya qabağı 

sakitlik çökmüşdü. Yeni “vacib göstəriş”in olacağı təxmin edilirdi... 

MƏLAHƏT  YUSİFQIZI  

AY O TAYDAN GEDƏN...  

 

Ay o taydan gedən, əylən! 

Burda yalqız qalanlar var. 

Parçalanıb neçə yerə, 

Bölük-bölük olanlar var. 

 

Yüz Haqq deyib, Haqqa əyil, 

Haqqla ucal, Haqqla döyül. 

Sən düz getmək ilə deyil, 

Döngələr var, dalanlar  var. 

 

Sərhəd daralır günbəgün, 

Gəl, bu tale ilə öyün! 

Yaddaşımız düşüb düyün, 

Burub, düyün salanlar var. 

 

Düşdük dostun bucağına,  

Baltasına, bıçağına. 

Atılanda qucağına, 

Bilmədik ki, ilanlar var. 

  

Sən də düyün düşüb, getdin, 

Bitirdilər, sona yetdin. 

Birdən yalan olub, itdin, 

Bilmədin ki, yalanlar var. 

 

 

 

EYİBLİ  EYBİNİ  BİLSƏ... 

 

Ev təzə, divar təzədi, 

Ələyimi hardan asım?! 

Nə öldürür, nə dirildir, 

Bilinmir toyumla yasım. 

 

Evə girrəm, qarı döyər, 

Bayıra çıxaram Tanrı. 

Evdə div, çöldə divanə, 

Ömrümü yaxıram, Tanrı! 

 

Eyibli eybini bilsə, 

Başına kilim örtər ki! 

Mən də bir ağ günə çıxıb, 

Bir gün görərəm, yetər ki. 

 

Özgə ipiylə quyuya 

Düşən kəs quyuda qalar. 

Kimini ömürdə biri, 

Məni gündə mini çalar. 

 

El bir elin itkisini  

Bayatı ilə axtarar. 

Kimi də bir ömrü boyu, 

Həyatı ilə axtarar. 

 

Bir ev tikən balta oldum, 

Evi tikib, çöldə qaldım. 

Mən Tanrıdan öz haqqımı 

Necə verdi, elə aldım. 

                

QAÇIR-QAÇIR 

 

Haqq əldən çıxandan yol yorur məni, 

Mənzil tək Haqq məndən ay qaçır, qaçır! 

Mən deyirəm, Ay qaçır. 

İl sürüşüb, ay qaçır. 

Haqqından üzüləni  

Haray qovur, ay qaçır. 

Sevgisi olanlar uçurlar Aya, 

Sevgisi öləndən Ay qaçır, qaçır. 

 

Dünənindən qopan düşür yarından, 

Kökündən ayrılan olur varından. 

 

POEZİYA 

Mən deyirəm, varından, 

Nəfsi doymur varından. 

Baxmır ki, can şirindi, 

Ölür, keçmir varından. 

Var üstündə arsız çıxır arından, 

Əli gətirdikcə say qaçır, qaçır. 

 

Hər daşın altından göyərir dən-dən, 

Gözüm şəhid dərir çöldən, çəməndən. 

Mən deyirəm, çəməndən, 

Göz doymur çöl-çəməndən. 

Meydanda şəhid verdim, 

Göyərtdi çöl-çəmən dən. 

Əcələ, ölümə qaçsam da, məndən  

Kəfəni boynunda vay qaçır, qaçır. 

                                         

SORĞU-SUALSIZ  YAŞADIQ 

 

Gözümü çəkmədim səndən, 

Gözüm üstündə yaşadım. 

Sona vardığın sevgini, 

Budur, yenidən başladım. 

 

Dərdlə oynamağın özü  

Odla oynamaq kimidir.  

Yerdə candan özgə nə var, 

Suyun, torpağın yemidir. 

 

Canımız sağ olsun, təki! 

Mən sevgiyə, sən nifrətə... 

Sorğu-sualsız yaşadıq, 

Qisas qaldı qiyamətə! 

 

GÜL  VƏ  GÜLLƏ 

 

Mənim sərhəddimsən,  

içində güllə bütirən oğlan! 

Onsuz da torpağa qoyacaqsan  

o gülləni. 

 

Sonunda oğullar ölür deyə,  

zəhləm gedir “sülh”, “barış” sözündən. 

Yatmaq,  

yastığa baş qoymaq,  

ya da elə başın altına yastıq qoymaqdı  

“barış” sözü. 

Sən barışda ikən güllər açır içində. 

 

 

 

Sən barışda ikən  

güllələr hazırlanır  

qarşı tərəfdə, 

içindəki gülləri güllələməyə... 

 

SINACAQ  AXIR 

 

Gözəlliyi dünənkidir, 

Qol açanda gözələ bax! 

Dilinin üstdə dil bitib, 

Dil açanda gözələ bax! 

 

Hörüyü beldən aşağı, 

Yetdi dünənin uşağı. 

Saymaz qadağa, yasağı, 

Dalaşanda gözələ bax! 

 

Çox gec alışa, gec yana,  

Gec çeşidləyə, gec qana. 

Yaralaya, əli qana 

Bulaşanda gözələ bax! 

 

Yetkinliyinə dolunca, 

Biri yetişib, alınca. 

Yalquzaqları dalınca 

Ulaşanda gözələ bax! 

 

Od tutub, yanacaq axır, 

Dünyanı qanacaq axır. 

Bu yolda sınacaq axır, 

Yolaşanda gözələ bax! 

                       

ADAMINIZ  VAR  

 

Adamınız var döyüşməyə. 

Çünki mən varam, övladlarım! 

Vaxtında şox döyüşmüşəm atamla, 

elə atama güvənib. 

 

Döyüşməyi atamdan öyrənmişəm,  

siz də məndən öyrənin. 

 

Sizdən çox-çox güclüyəm, bilirəm. 

Necə ki, atam güclü idi məndən. 

 

Bilərəkdən uduzurdu atam mənə,  

mən də sizə. 

TƏRANƏ MƏMMƏD 
 

BOYUNBAĞI 
 

 

 

 

 

 

       

ihad işə getməyə hazırlaşırdı. Bir fincan qəhvə və kiçik bir buterbroddan ibarət olan səhər 

yeməyi yekunlaşmaq üzrə idi. Ümumiyyətlə, Nihadın yeməklə o qədər də arası yox idi. İş 

adamlarının çoxundan fərqli olaraq, yeyib-içmək məsələsindən uzaq idi. Bəlkə ona görə də 

yaşından çox cavan, həddindən artıq yaraşıqlı görünürdü.   
        Ad günlərini də o qədər sevmirdi. Hətta 48 yaşını qeyd etməmək üçün heç kimə xəbər etmədən 

telefonunu söndürüb bölgələrin birində balıq ovuna getmişdi.  

Ən yaxın dostu Rüfət də bəzən Nihadın belə hərəkətlərini başa düşmürdü. Ancaq neyləmək olardı? 

Hər kəs həyatını bildiyi kimi yaşayır və istədiyi kimi hərəkət edir.  

        Nihad fincandakı qəhvənin son damlasını içirdi ki, telefonuna zəng gəldi. Zəng edən dostu Rüfət 

idi. 

- Nihad, maşınım xarab olub. Məni də yolüstü götür. 

- Yaxşı. Gözlə. Gəlirəm. 

- Hara gəlirsən? 

- Evinizin qarşısına. 

- Yox eee. Evdə deyiləm. Gülyanın evindəydim... 

- Ay səni! Əcəb olub sənə! Sənin o ... nə isə, gələn deyiləm ora. Taksi ilə gələrsən. 

- Sən öl cibimdə bir manatım da yoxdur. Dünən... 

- Hesabı sən vermisən eləmi? 

- Hə. Nə bildin? 

- Bunu bilməyə nə var. Birinci dəfə deyil ki. Bax, sənə deyirəm: “İşə geciksən, səni işdən 

çıxaracam.” 

- Dəlisən? 

- Dəli sənsən. Sənə Gülya lazımdır? 

- Yox. 

- Onda otur taksiyə, pulunu da Gülya kartdan ödəsin, - deyib telefonunu söndürdü və deyinə-

deyinə maşına oturub işə getdi. 

          Nihad işlədiyi şirkəti demək olar ki, sıfırdan yaratmışdı. İşçilərini yaxşı tanıyırdı. Etibar 

etmədiyi insanları dərhal şirkətdən uzaqlaşdırırdı.   

         Onun ailəsinin olmadığını hamı bilirdi, amma heç kim onunla bu barədə danışmırdı.  Çünki 

evlənməməyinin səbəbini hamı yaxşı bilirdi. Nihada görə ailə təkcə arvadın, uşağın olması ilə deyil. 

O, ailəni ideal bir qurum kimi dəyərləndirirdi. Onun üçün qadının gözəlliyi, tutduğu mövqe, hətta yaşı 

o qədər də önəm daşımırdı. Nihad onu ruhən anlaya bilən, onunla  eyni tərzdə düşünən, söz deməmiş 

N 

NƏSR 

H e k a y ə 

anlayan, susaraq danışa bilən və ən əsası, yüksək intellektli bir qadın axtarırdı. Tanış olub vaxt 

keçirdiyi qadınların heç biri onun bu parametrlərinə uyğun gəlmirdi. Bəlkə də onu daha çox 

əsəbiləşdirən dostu Rüfətin harda gəldi, hansı qadınla oldu oturub durması idi.  

        Havalar yavaş-yavaş isinməyə başlayırdı. Günəş artıq öz hərarətinin göstərməkdə idi. Nihad son 

illər yayda normal istirahət də edə bilmirdi. Şirkətin işləri onu yorsa da, fürsət tapan kimi rayona, 

anasının yanına gedirdi. Uzaq səfərləri və səviyyəli otelləri əvəz edə bilməsə də, bölgənin təmtəraqsız 

həyatı və səmimi insanları onu ruhən dincəldirdi. Yeganə narahatlığı anasının hər dəfə ”Bu gün-sabah 

ölüb gedəcəm, amma nəvə görmədim!” - deməsi idi. 

       Qəribədir ki, başqa şirkət rəhbərlərindən fərqli olaraq Nihad görüşləri çox da sevmirdi. İşgüzar 

görüşlər onu yorurdu. Hər dəfə belə görüşlərdən sonra mütləq kabinetinə çəkilib bir qədər 

mürgüləyirdi. Bu gün də katibəsi  xəbər verəndə ki, görüşü var, Nihadın əhvalı korlandı.  

- Off. Yenə kimdir bu? Nə vaxt görüşmək istəyir? 

- Yeni yaranan bir şirkətin başçısıdır. Deyir ki, sizə təklifi var. 

- Adı, soyadı? 

- İradə Orxan. 

- Nə? Qadındı? 

- Bəli, Nihad müəllim. 

- İşimiz var da. Qadınlar zəbt ediblər dünyanı. Yaxşı. Bir saat əvvəl yadıma salarsan. 

- Oldu, Nihad müəllim. 

Görüşə düz bir saat qalmış Nihadın katibəsi onu xəbərdar etdi və o, əvvəlcə pəncərəni  

açıb otağın havasını dəyişdi, sonra güzgüyə yaxınlaşıb əlləri ilə gümüşü saçını arxaya darayaraq bir az 

gülümsədi. “Mən niyə belə hazırlaşıram? Sanki şirkətə auditor gəlir. Qadındı da, gəlir, gəlsin. Allah 

bilir hansı bir pullunun qızı, ya arvadıdır. Gəlib əzilib-büzülüb gedəcək. Qadın hara, biznes hara? 

Hara gəldi başlarını soxurlar, sonra da inciyirlər ki, kişilər bizə yer vermirlər, bizi saymırlar. Nə isə, 

gəlsin görək bu nə deyir”, - deyib öz-özünə deyindi. 

Katibəsi  zəng edib deyəndə ki, İradə xanım gəlib, Nihad özündən asılı olmayaraq bir  

qədər həyacanla  “buyursun!” - deyib gözünü qapıya dikdi.  

           Qapı döyülüb astaca açıldı. İçəri təxminən 50 yaşlı orta boylu incə bir qadın daxil oldu. Otağı 

xəfif, zərif və sanki bir qədər də ədviyyat rayihəsi qarışmış ətir qoxusu bürüdü. İlk baxışdan geyimi 

ofis geyimi  təsiri bağışlasa da, bu qadının əynindəki qara kostyum onun incə və yaşına görə çox yaxşı 

görünən bədən cizgilərini daha da çazibədar göstərirdi. Pencəyin altından geyindiyi dümağ köynəyin 

düymələrinin olması şübhə doğururdu. Belə ki, köynəyin görünən hissəsi ancaq qara kostyuma sadəcə 

əlavədən başqa heç nə deyildi. Qadının ağappaq üzündən ta pencəyin ilk düyməsinə qədər uzanan 

görüntü həm ciddilik, həm də bir qədər şıltaqlıq təəssüratı bağışlayırdı. Belə qadınlarla özünü necə 

aparmağı müəyyənləşdirmək adətən çətin olur. Ciyinlərinə qədər uzanan saçının rəngini təyin etmək 

asan olmasa da, bu rəngin qadının bütün görkəminə çox uyğun olduğu gözə çarpırdı. Paltarın dizdən 

bir qədər aşağı “midi” adlanan uzunluqda ətəyi o qədər dar idi ki, sanki otursaydı, əynində sökülə 

bilərdi. Ayağındakı hündür dabanlı ayaqqabının rəngi ilk baxışdan heç nəyə uyğun gəlməsə də, 

qadının ümumi görkəminə bir şarm verir və onun yüksək zövqə malik olduğunu göstərirdi. İlk 

baxışdan diqqəti ən çox cəlb edən isə qadının boynundakı kulon idi. Diqqətlə baxdıqda kulonun 

qaşının moruq rəngi ilə qadının ayaqqabısının rənginə uyğunluğunu görmək olardı. Ürək şəklində 

olan bu kulonun qaşı, sanki qadına baxan gözlərin mənfi enerjisini özündə toplayıb onu şər 

qüvvələrdən qoruyurdu.   

Nihad   qadını gördükdə qeyri-ixtiyari ayağa qalxıb:  

- Buyurun. Xoş gəlmisiniz! - dedi. 

- Çox sağ olun.  Məni qəbul etdiyiniz üçün təşəkkür edirəm, - deyə qadın cavab verdi. 

Otağa, sanki həzin bir musiqi səsi yayıldı. Qadının mövcud orijinallığına onun qeyri-adi titrək 

səsi də əlavə olundu. 

Nihad xanıma yer göstərib özü də əyləşdi. Bir saniyəlik sükutdan sonra Nihad: 

- İradə xanım, dedilər ki, mənə təklifiniz var. 

- Bəli.   

Qadın çantasını açıb stolun üstünə içində sənədlər olan bir neçə qovluq qoydu. 

        Nihad sənədlərə baxmazdan əvvəl onlara hopmuş başgicəlləndirici ətiri hiss etdi. O, sənədləri 

əlinə götürüb gülümsədi: 

- Məzmununu bilməsəm də, ətri çox gözəldir. 

- Güman edirəm ki, məzmun da sizi ətir kimi ram edəcək, - deyə qadın yenə səsini nümayiş 

etdirirmiş kimi dilləndi. 

-  Mən bunlara indi baxmalıyam, yooxsa... 

- Yoxsa, - deyə qadın qısa cavab verdi. 

- Onda oxuyub müzakirə etmək üçün gərək mənə vaxt verəsiniz. 

- Vaxtınızı almaq istəməzdim, amma icazənizlə, sizə qısa məlumat verim ki, nə 

oxuyacağınızdan xəbəriniz olsun. 

- Bəli, bəli, buyurun. Xahiş edirəm. 

       Qadın bir qədər irəli oturub danışmağa başladı. Bayaqdan ancaq gözəl, incə məxluq təəssüratı 

bağışlayan qadının məntiqi, hər sözünün arxasında əsasların olması və  çox ciddi məsələləri belə 

asanlıqla izah etməsi heyrət doğururdu. Nihad, sanki ovsunlanmışdı. Bir tərəfdən qadının 

cazibədarlığı, ətirinin qoxusu, səsi, digər tərəfdən biliyi, savadı və yüksək intellekti onu valeh etmişdi. 

- Nihad bəy, ona görə kifayət qədər aydın izah etməyə çalışdım ki, bu layihə sizin şirkətdə 

tətbiq edilərsə, şirkətiniz xeyli gəlir əldə edə bilər. Təbii ki, bizim də faizimizi ödəmək şərti 

ilə, - deyə qadın söhbəti yekunlaşdırdı. Sonra o, süzgün, bir qədər kədərli və eyni 

zamanda tam arxayınlıq dolu baxışlarını lazer şuası kimi Nihada yönəltdi. 

Nihad bu baxışları da qəbul edib qadına işgüzar cavab vermək əvəzinə “Qəribə boyunbağınz var!” 

- dedi. 

      Qadın bu diqqətin olacağını əvvəlcədən bilirmiş kimi: 

- Belə kulonlar qədimdə öldürücü zəhərlə dolu olarmış. Qadınlar özləri, ya da tapşırıqla 

müəyyən adamları zəhərləyib aradan götürmək üçün həmin kulonlardan istifadə ediblər. 

- Maraqlı məlumatdır. Üzükdə zəhər saxlandığını bilirdim, amma kulonda... 

- Üzüklər sonradan meydana gəlib. 

- Güman edirəm ki, indi bu üsul arxaik sayılır və siz özünüzlə zəhər gəzdirməzsiniz. 

- Təbii. İndi daha müasir üsullar var. 

- Nəyə görə? 

- İnsanları ilk baxışdan ələ almaq və  arxanca aparmaq üçün. 

- Qəribə qadınsınız. 

- Xeyr. Sadəcə siz gördüyünüz qadınlardan fərqliyəm. 

- Bu qədər fərqliliklə yəqin ki, özünüzə həmsöhbət tapmaq çətin olar. 

- Mənim söhbət etmək yaşım çoxdan keçib. Mən indi daha çox ....  

- Daha çox cazibənizdən istifadə edib insanlara istədiyinizi qəbul etdirirsiz, deyilmi? 

- Xeyr.  

- Bəs nə? 

- Sözümü kəsməsəydiniz deyəcəkdim. Amma indi, bağışlayın, getməliyəm. 

- Sizinlə necə əlaqə saxlaya bilərəm? 

- Sənədlərin sonunda  bütün əlaqə nömrələrim və şirkətə aid hər şey yazılıb. 

- Çox sağ olun. Gəlişinizlə şərəf verdniz. 

- Siz sağ olun. Bir də yadınızda saxlayın ki, hər bir kişi ömründə heç olmasa bir dəfə bir  

qadına boyunbağı  hədiyyə edir. Bilirsiniz niyə? 

- Niyə? 

- Çünki ürəyində düşünür ki... 

- Nə? 

- Bir zaman hədiyyə edəndə özünüz biləcəksiniz 

- Nə bilirsiniiz ki, mən hələ heç bir qadına bu hədiyyəni etməmişəm? 

- Çox qadına çox hədiyyələr etmisiniz, amma kiminsə boynuna hələ kulon taxmamısınız. 

- Siz... 

- Sağ olun. Ya da, hələlik. Cavabınızı gözləyəcəm. 

        Qadın bu sözəri deyib otaqdan çıxdı. Nihad o qədər çaşqın idi ki, heç ayağa durub onu ötürə də 

bilmədi. O, siqareti yandırıb tüstüsünü içinə çəkdi. Elə bu zaman dostu Rüfət içəri girib “Bu qadın  

sənin yanında idi?” - soruşdu. 

- Hə. Nədi ki? 

- İda? Burda? 

- İda kimdi? 

- Onun adı İdadı da! 

- İda? Yəhudidi? 

- Yox. Mən bilən təmiz azərbaycanlıdır. 

- Bəs İda niyə? 

- İradədi adı, İda deyirlər. 

- Kim deyir onu?! - deyə Nihad əsəbiləşdi. 

- Niyə əsəbiləşirsən eee? Mən nə bilim kim deyir. 

- Bilmirsən bəs niyə danışırdsan? Sən hardan tanıyırsan onu? 

- Sənə nə olub? Səhərdən əsəbisən.  

- Bura bax, sənə söz vermişdim ki, səni işdən çıxaracam. Yaz ərizəni! Yox, dayan! Bu qadın 

haqda nə bilirsən? 

- Xalamgilin qonşusudur. 

- Necə yəni? 

- Hə. Onu dəfələrlə xalamgildə görmüşəm. Əla qadındır. Amma birtəhərdir. 

-  Necə yəni? 

- 10 il olar ki, tək yaşayır. Əri ölüb. Oğlu Orxan xaricdədir. Demək olar ki, Bakıya gəlmir. 

Çox bilikli, savadlı qadındır. Uzun illər xarici ölkələrdə yaşayıblar. Əvvəl atası, sonra da əri 

diplomat olub. Özü də bir neçə xarici dil bilir. Amma xasiyyəti çox ağırdı. Xalam deyir ki, İda 

cavanlıqda o qədər gözəl idi ki, rəssamlar onun portretini yaratmaq, kinorejissorlar filmə çəkmək 

istəyirdilər. Amma atası sərt və çox ciddi adam olub. Qızına yaxşı təhsil verib. Nə olsun eee. 

Adamın gərək bəxti də olsun. İndi odur, qoca vaxtında o boyda evdə tək tənha yaşayır.  

-  Kimdir qoca? - deyə Nihad yenə əsəbiləşdi. 

- 50 yaşı var eee İdanın. 

- 50 yaş qocadı? 

- Nə bilim vallah. Yəni ki, o bundan sonra həyatdan nə gözləməlidir? 

- Sən get o başı boş Gülyanın yaşını hesabla. Yaşı azdır, amma ağlı ondan da azdır! 

- Nihad, sənə nə olub bu gün? Niyə belə əsəbisən? Bura bax, yoxsa İdaya vurulmusan? 

         Nihad siqareti kül qabında söndürüb başını aşağı saldı, sonra dostuna baxıb gülümsədi: 

- Sən ömründə kiməsə kulon bağışlamısan?  

- Nə kulon? 

- Heç, əzizim! Bu sənlik deyil! Sən bunu dərk etməzsən! 

         Bir müddət Nihad İradə xanımla sadəcə telefon əlaqəsi saxladı. Sonra qadının layihəsini 

müzakirə edib qəbul etdi və həqiqətən şirkətin gəliri xeyli artdı. Daha sonra onlar ara-sıra görüşüb 

işgüzar söhbətlər edərək tədricən bir-birinə isinişdilər. 

         O qədər də təntənəli ad günü qeyd etməyi sevməyən İradə xanım ad gününü, nədənsə, bu dəfə 

evində qeyd edirdi.  Və Nihad onu təbrik edəcəyini bildiyindən onu evinə dəvət edəcəyini 

qərarlaşdırmışdı. 

        Nihad günün ikinci yarısı zəng etdi: 

- Doğum gününüz mübarək, İradə xanım! 

- Çox sağ olun, Nihad bəy. 

- Sizinlə bu gün görüşmək istərdim. Əgər qonaqalarınız olmayacaqsa, bir yerdə oturub bu günü 

bərabər qeyd edərdik. 

- Qonaqlarım olmur. Nə yaxın rəfiqəm, nə də yaxın qohumlarım var.  

- Onda görüşəkmi? 

- Görüşək! Amma bizdə. Mənim mənzilimdə. Mən sizi dəvət edirəm. 

- Düzü bir az gözlənilməz oldu. 

- Bilirəm. Amma onu da bilirəm ki, gələcəksiniz. 

- Bəli. Gələcəm. Mütləq! 

        Nihad bir həftə bundan əvvəl aldığı hədiyyəni və bir dəstə qızılgül götürüb İradə xanımgilə getdi. 

        Mənzil çox müasir üslubda bəzənsə də, divarlar, bəzi antikvar əşyalar bu qadının bu günlə 

keçmişi ustalıqla birləşdirdiyini aydın göstərirdi. Divardan asılan qədim Təbriz xalçası ilə qarşı 

divardan asılan abstrakt üslubda işlənmiş rəsm əsəri zaman baxımından müxtəlif olsa da, çox 

həmahəng görünürdü. Otağın bir küncündə dayanan ağ royalın üstündəki şamların həzin alovu otaqa 

qəribə bir sakitlik gətirirdi. İradə xanım bu gün həddindən artıq cazibədar görünürdü. Əynindəki 

zilqara donu və belinə taxdığı incə gümüş kəmər onu daha da incə göstərirdi.  Donunun yaxası həm 

açıq, həm də bağlı hesab edilə bilərdi. Parçası tökülən ipəkdən olduğuna görə donun yaxası hərdən 

bağlı, hərəkət etdikdə - əyilib-qalxdıqda isə kifayət qədər açıq görünürdü. Sanki don seçilərkən İradə 

xanımın artıq cavan olmayan, lakin kifayət qədər baxımlı bədəninin hər nöqtəsi nəzərə alınmışdı. 

- Xoş gəlmisiniz! Sizi mənzilimdə görməyə çox şadam, Nihad bəy. 

- Dəvət üçün çox təşəkkür edirəm, İradə xanım. Siz bu gün həmişəkindən daha gözəlsiniz. 

- Çox sağ olun. Buyurun. Keçin. 

      Nihad əlindəki bir dəstə qızılgülü qadına uzadıb “Bir daha təbrik edirəm sizi!” - dedi. 

- Çox sağ olun! Yer üzündə ilk dəfə ad gününü bayram edən qadın Kleopatra olub. 

Bilirsinizmi bunu, Nihad bəy? 

-  Xeyr. Çox maraqlıdır. 

-  Deyilənə görə Misir şahları öz ad günlərində nökərlərə pul paylayarmışlar. İndi isə  

doğum günündə hədiyyə alıb Tanrıdan ad günü olana xoş arzular diləyirlər. Yaradan isə bütün arzu və 

diləkləri dinləsə də, yazısına heç bir dəyişiiklik etmir. Düşünür ki, siz saydığınızı sayın, görün fələk 

nə sayır... - deyə İradə xanım güldü və diqqətlə Nihada baxıb: 

-  Siz mənə hədiyyə verməyəcəksinizmi, Nihad bəy? - gülə-gülə soruşdu. 

-  İradə xanım, sizi ilk dəfə görəndən sizə valeh oldum. İnanın ki, heç vaxt heç bir qadını 

bu qədər... 

- Sevməmisiniz, bilirəm. 

- Bu gün sizə bir daha vuruldum. Siz ən bahalı hədiyyəyə layiqsiniz, lakin mən... 

- Lakin siz yalnız bir boyunbağı hədiyyə edəcəksiz mənə... 

Nihad donub qalmışdı. Axı, o, həqiqətən bu gün bu ecazkar qadına boyunbağı almışdı. O, təəccüblə 

İradə xanıma baxıb “Siz hər şey bilirsiniz!” - dedi. 

- Bilmədiklərim də çoxdur, - qadın cavab verdi. 

Nihad çibindəki qutunun içindən incə bir boyunbağı çıxarıb İradə xanıma yaxınlaşdı. İradə xanım 

saçlarını əlləri ilə qaldırıb donunun yaxasını kifayət qədər açdı və güzgüyə yaxınlaşdı. Nihad onun 

ardınca addımlayıb əlləri əsə-əsə boynbağını qadının boynundan asıb bağladı.  

- Gözəl hədiyyədir. Çox sağ olun.  

- Gözəl sizsiniz. Mən bu günə qədər heç kimə.... 

- Bilirəm. Heç bir qadının boynuna boyunbağı taxmamısınız, çünki ürəyinizi heç kimə 

veməmisiniz. Ya da onu sizdən almağı baçarmayıblar.  

      Sonra İradə xanım üzünü Nihada çevirib onun düz gözlərinə baxdı: 

- Nihad, illər boyu ürəyinizin dərinliyində gizlətdiyiniz zərifliyi muncuq kimi sapa düzüb  

boynundan asmaq istədiyiniz biri varsa, həyat davam edir və çox gözəldir! 

Nihad hiss edirdi ki, bu qeyri-adi qadınsız həyat mənasız olardı. O, İradəni bərk-bərk 

qucaqlayıb köksünə sıxdı. 

- Həyat səninlə gözəldir! - dedi. 

      Nihadla İradənin nikahına hamıdan çox təəccüblənən də, sevinən də Nihadın yaxın dostu Rüfət 

oldu. Çünki o, bu iki insanı çox yaxşı tanıyırdı və əmin idi ki, onlar illərdir məhz bir-birini 

axtarıblar... 

   MƏMMƏD  QƏDİR 
 

 

 İRƏLİ,  ƏSGƏR   
 

Qoru namusun,  

Elin, ulusun,  

Allah qorusun,  

Göstər min hünər,  

İrəli, əsgər!  

 

Can sənə qurban,  

Gözləyir oban,  

Bozqurddu baban,  

Ər Oğlusan, ər,  

İrəli, əsgər!  

 

Düşməni sındır,  

Yerini qandır,  

Uca tut andı,  

Allahu əkbər!  

İrəli, əsgər! 

 

Sənsən xilasım,  

Tez al qisası,  

Qoy rahat yatsın,  

Yurdda şəhidlər,  

İrəli, əsgər!  

 

 

 

Bəsdi oturdun,  

Hazırdı ordu,  

Azad et yurdu,  

Qoy məhv olsun şər,  

İrəli, əsgər! 

 

Məhv olsun yağı,  

Qaytar torpağı,  

Ucalt bayrağı,  

Qazan min zəfər,  

İrəli, əsgər!.. 

 

MƏNİ  

 

Nə yaman dolmuşam bu gecə, Allah,  

Bulud yağış kimi tökəcək məni.  

Süzülüb axaram yanaqlarından,  

Görən anlayarmı bir çiçək məni?!  

 

Necə deyim axı gülə, kövrəyəm,  

Əzabım sığışmır dilə, kövrəyəm,  

Elə tutulmuşam, elə kövrəyəm,  

Toxunsa sındırar kəpənək məni.  

 

Yar gedib, doğranıb qolum-qanadım,  

Göylərə ucalıb ahım, fəryadım,  

Başımı gecəyə çırpıb ağladım,  

Nə şeytan ovutmaz , nə mələk məni… 

 

GECƏLƏR 

 

Sınmır insafının buzu,  

Qəlbinə düşəm gecələr.  

Pəncərəmdən həsrət sızır,  

Çatlayır şüşəm gecələr.  

 

Ucaltdığın bu nə dağdı,  

Zirvəsinə kədər yağdı,  

Dərdlərini ulamaqdı,  

Sənətim, peşəm gecələr.  

 

Söz gətirib sözləndiyim,  

Günahdan təmizləndiyim,  

Dərddən qaçıb gizləndiyim,  

Sarayım, köşəm gecələr.  

 

 

POEZİYA 

Günahımdan uca ahım,  

Şükürlə başlar sabahım,  

Yatmıram, bəlkə Allahın,  

Yadına düşəm gecələr.  

 

Hər yolda hasar görünür,  

Hər ümiddən yar görünür,  

Gözümə ruhlar görünür,  

Bəlkə ölmüşəm gecələr...  

 

Yer şeytanlı, iblislidi,  

Göylər dumanlı, sislidi,  

Ürəyim koldan istidi,  

Gir yat, bənövşəm, gecələr... 

Gir yat, bənövşəm, gecələ... 

 

CANIM  
 

Sənə çiçək göndərmişdim,  

Qoxunu duydunmu, canım?! 

Ləçəyində damla-damla,  

Yuxunu duydunmu, canım?! 

 

Salxım-salxım çətirlənən,  

Misra-misra sətirlənən,  

Yarpız-yarpız ətirlənən,  

Arxımı duydunmu, canım?! 

 

Bir gəmiyəm, sənsən yelkən,  

Ən əmin yerimdi kölgən,  

Sənsiz yeri, göyü sökən,  

Ahımı duydunmu, canım?!  

Gül kimi çıxdın qayadan,  

Dağlar baş əydi həyadan,  

Gecələr səni oyadan,  

Ruhumu duydunmu, canım?! 

 

Bir qartalam - eşq qanadlı,  

Ömrüm, günüm sənlə dadlı,  

Ürəyimdə həsrət adlı,  

Qorxunu duydunmu, canım?! 

 

... Mən çox sevirdim gülümü,  

Göyə sovurdun külümü,  

Gedəndə yazıq könlümü,  

Yerinə qoydunmu, canım... 

 

BİR  ANA  TİNLƏRDƏ  GÖYƏRTİ  

SATIR 

 

Deyəsən bu dünya çevrilib daşa, 

Ağıla gəlməyən gəlirmiş başa, 

Baxmır qar-borana, baxmır yağışa,  

Hər gün dağdan ağır qisməti dartır, - 

Bir ana tinlərdə göyərti satır! 

 

Özü dogma ikən, övladlar yaddı, 

Ana müqəddəsdi, gözdən kim atdı, 

Qızları öz isti evində şaddı, 

Oğul vəzifəli, təhsili qatır, - 

Bir ana tinlərdə göyərti satır! 

Müştəri “ay ana” dedikcə çaşır, 

“Can bala” deyəndə dili dolaşır, 

Adamın ayağı yerə yapışır, 

Içimin naləsi göylərə çatır, - 

Bir ana tinlərdə göyərti satır! 

 

Niyə doğanaqdan keçmir bu örkən, 

Əzabın rəmzidi bu üz, bu görkəm, 

Nəvə-nəticəylə şad olmalıykən, 

Yadlığın ağrısı-acısın dadır, - 

Bir ana tinlərdə göyərti satır! 

 

Dərd üstünə gəlir, çəkilə bilmir, 

Ölüb bu torpağa əkilə bilmir, 

Üzümə baxmağa dikələ bilmir, 

 

 

 

 

Canıma dərd satır, göynərti satır, - 

Bir ana tinlərdə göyərti satır! 

 

Dünyası qərq olub alın çatında, 

Vaxtı hələ qalıb göy saatında, 

Bəylər öz kefinin yeddi qatında, 

Pərqu xumarında xanımlar yatır, - 

Bir ana tinlərdə göyərti satır! 

 

Nə dostda vəfa var, nə yarda yarlıq, 

Ana da edərmiş kiməsə darlıq, 

Ayaqda sürünür müqəddəs varlıq, 

O üzdən bu dünya dağılır, batır, - 

Bir ana tinlərdə göyərti satır! 

ƏFŞAN  YUSİFQIZI 

AKASİYA  AĞACI  VƏ  YA   

“AĞLAMASIN  SALXIM  SÖYÜD” 
 

 

 

 

Bahar günəşinin ilıq şüaları adama gəl-gəl dediyi bir vaxt idi. Bu gün həmişəkindən fərqli 

olaraq, havada qeyri-adi bir gözəllik vardı. Göyüzü o qədər təmiz idi ki...  

Adətən belə yaz günlərində küçələr bir az tünlük olardı.  İndi isə, bu gözəl havanı udmağa hər kəs 

qorxur, hətta küçəyə açılan pəncərələrini belə bərk-bərk bağlayırdılar. Küçələr boş və darıxdırıcı 

idi. Tək-tək görünən ağzı maskalı adamların bu gözəlliyi duymağa nə həvəsi, nə də hövsələsi 

vardı... 

Köhnə parklardan birinə gedən yolda isə orta yaşlı, bəstəboy bir qadın, çox fikirli halda, 

başını aşağı salıb ağır-ağır addımlayırdı. Hara və niyə getdiyini özü də bilmədən, inamsız halda 

irəliləyirdi.  

Qadın başqalarından fərqli olaraq maskasız idi. İlk baxışdan zövqlü bir xanım olduğu 

nəzərə çarpırdı. Bir qədər getdikdın sonra, birdən qadın yuxudan ayılmış kimi dayanıb ətrafa 

nəzər saldı və heyrət etdi. Bu yolu necə gəldiyini yadına sala bilmədi. Yadına düşən o oldu ki, 

evdə qalıb çox darıxırdı. Bir neçə gün idi, evdən bayıra çıxmırdı. Səbəb isə gözəgörünməz bir 

təhlükənin şəhəri bürüyən qorxunc kabusu idi. 

Koronavirusla bağlı olan qadağalar hamı kimi onu da ev dustağı etmişdi. Həyatda 

yaşamaq,  özünü qorumaq üçün, o da başqaları kimi evə qapanmalı, evdə qalmalı olmuşdu. 

Amma nədənsə bu gün evdən çıxmağa kəskinliklə qərar verdi. Onu  vadar edən isə çox sevdiyi 

sənətkar, səsinin vurğunu olduğu Flora Kərimovanın oxuduğu mahnı oldu: 

   “Gəl, gəl, gülüm, gəl görüşə, 

   Hicranına dözməz ürək, 

   Həsrət mənə bir dağ olar, 

   Göz yaşlarım bulaq olar.” 

Mahnını dinlədikcə ürəyi az qalırdı hövl eləsin. Evdən necə çıxdığını hiss etməmişdi... 

   “Gəl, gəl, gülüm, gəl görüşə, 

   Ağlamasın salxım söyüd.” 

Yol boyu mahnı qulaqlarında səsləndiyindən, ayaqları onu qeyri-ixtiyarı həmişəki parka 

doğru çəkdiyinin fərqində olmamışdı. Bəlkə də, hansısa başqa bir hiss...  

Lunatik adam kimi bir qədər də irəlilədi. Uzaqdan qocaman akasiya ağacını görəndə, 

xatirələrinin sirdaşını tapmış kimi sevindi. Hərdən asudə vaxtlarında gəlib bu ağacın altında 

dincəlib, xəyala dalmağı çox sevərdi. Bura onun xoşbəxt anları ilə yanaşı kədərli xatirələrini də 

yadına salırdı....  

NƏSR 

H e k a y ə l ə r 

Qadın ağacın altındakı köhnə oturacaqda kiminsə əyləşdiyini görüb, ayaq saxladı. 

Oturacaqda əyləşən adam, ağzı maskalı, yaşlı bir kişi idi. Görünür o da qadağalara  baxmayaraq, 

darıxıb, evdən çıxmışdı.  

Qadın oturacağa yaxınlaşmağa tərəddüd edərək bir az aralıda dayandı. Oturacaqdakı 

adamın gözləri yumulu olduğu üçün, qadını görmürdü. Qadın ona gözucu nəzər saldı. Çallaşmış 

saclarını səliqə ilə arxaya daramış bu adam, qadına unuda bilmədiyi əziz bir adamı xatırlatdı... 

Elə həmin adamla bağlı keçmiş xatirələrini yada salmaq üçün bu parka gəlib, saatlarla dü-

şünməyi sevərdi.  

Bir neçə gün əvvəl rəfiqəsinin həmin adam barəsində dediyi sözləri xatırladı:  

“O, səndən ayrılandan sonra tək-tənha yaşayır, son vaxtlar isə səhhətində problemlər 

yarandığına görə, hər kəsdən uzaq qaçır. Deyəsən, insanlarla təmasdan, ətrafında olanları virusa 

yoluxdura biləcəyindən qorxur”... 

Qadın bütün bunları ani olaraq xəyalından keçirib, kişiyə bir qədər də yaxınlaşıb diqqətlə 

nəzər saldı. Əvvəlcə gözlərinə inanmadı, bir anlıq duruxub qaldı, Bu o idi, gec tapıb, tez itirdiyi 

xoşbəxtliyi.... 

Qadın bu yolu onun xəyalı,  kövrək xatirələri ilə gəlmişdi... 

Onu bu parka, bu akasiya ağacının altına gətirən  mahnının ovsunu və  səsin sehri idi... 

    “Nəğmə dolu bir dünyama, göz açmışdı o gözlər, 

   Bir ömürlük məhəbbətdən söz açmışdı o gözlər, 

   Niyə birdən yoxa çıxdı o bəxtəvər gülüşlər, 

   Niyə məni belə yıxdı o bəxtəvər gülüşlər.." 

Ətrafda üzücü bir səssizlik vardısa da, qulaqlarında o ecazkar səs çəkilmirdi. 

Elə bil, sanki quşlara da qadağa qoyulmuşdu. Cikkiltiləri belə eşidilmirdi. Adam isə 

oturacağa söykənib gözlərini yummuşdu. Bu səssizlikdə qadının həyəcandan tez-tez nəfəs alması 

aydın hiss olunurdu.  

Adam bu nəfəsi duymuş kimi köz qapaqlarını yorğun-yorğun qaldırdı. O gözəl gözləri 

böyüyüb, hədəqəsindən çıxacaqdı sanki. Qarşısında illər öncə özünün xudpəsəndliyi üzündən 

qəlbini qırdığı qadın dayanmışdı. Adam yuxu görürmüş kimi gözlərini təkrar yumub, açdı. Ara-

dan keçən illər gənclik təravətini qoruyub saxlamağa çalışsa da, qadının gözlərinin və dodaq-

larının kənarlarında dərin izlər buraxmışdı...  

Kişi gözlərini qırpmadan şaşırmış halda yerindən qalxmaq istədisə də, sanki amanı 

olmadı. Qadın onun taqətsiz olduğunu görüb, cəld əlini kişinin çiyninə qoyaraq qalxmasına mane 

oldu. Özü də ayaqda güclə dayanmışdı, yıxılacağından qorxub, onun yanında əyləşdi.  

Kişi əvvəl alnını, əllərini ovuşdurdu. Sonra əlləri titrəyə-titrəyə maskasını səliqəyə 

salmağa başladı. Həyəcanlandığı üçün öskürək onu boğurdu. Heç biri dinib-danışmırdı. Bütün bu 

olub-keçənlər elə ani baş vermişdi ki, sanki hər ikisinin nitqi tutulmuşdu. 

Qadın qarşısındakı adamın nəfəsinin çətinləşməsini və güclə nəfəs aldığını hiss edərək, ani 

hərəkətlə maskanı kişinin ağzından çəkib, açdı və başını onun sinəsinə dayayıb dərindən nəfəs 

aldı. Bu elə qəfil oldu ki, kişi bir söz deməyib baxa-baxa qaldı. Kişinin daxilindəki qorxu və 

həyəcan hissi gözlərindən aydın oxunurdu. O, nəsə demək istəyirdi ki, qadın astaca barmağını 

kişinin dodaqlarına toxundurub susmaq işarəsi verdi.  

Qadın hiss edirdi ki, kişi onu qorumaq üçün ağzını açıb danışmaq istəmirdi. O, nəfəsini 

içinə çəkərək donub qalmışdı. Qadın bilmirdi yuxu görürmü, özü zümzümə edirmi, yoxsa 

hardansa mahnı səsi gəlirmi? Amma o eşidirdi, bəlkə qəlbinin harayı ilə üst-üstə düşmüşdü o 

mahnı: 

   “Kövrək, göyçək arzularla gəl ömrümə, günümə, 

   Sənsiz ürək haray çəkir, yet səsimə, ünümə, 

   Bu eşq məni öldürsə də, yalvarmağa üzüm yox, 

   İnsafsızlıq yetər gülüm, daha məndə dözüm yox”1… 

Hər ikisinin gözlərindən yaş süzülür,  üzlərində  isə peşimanlıq doğuran bir ifadə vardı... 

Onlar bir-birlərinə qısılaraq nə isə pıçıldayırdılar. 

Bu iki yaşlı adamın duyğuları, lal hayqırtıları, ölümə meydan oxuyan sevgiləri, nəinki bu 

ölümcül virusa, hətta bəşəriyyətə qalib gələcək bir gücə malik  idi... 

 

ZƏLZƏLƏ, YOXSA QİYAMƏT GÜNÜ? 
 

, hansı dünyadan hansı aləmə gəldiyini bilmirdi. Düşdüyü mühitin rəngini görmür, 

qoxu-sunu duymurdu. Allahın qüdrətindən yarandığını isə hiss edirdi. O, 

yarandığı dünyasında doqquz ay ömür sürdü. İkinci dünyasında isə cəmi iki ay 

yaşadı. Qiyamət qopdu. Onunçün bütün canlılar, ulduzlar, planetlər, qalaktikalar, göylərdə və 

yerlərdə nə vardısa hamısı məhv oldu. O gün yer-göy lərzəyə gəldi. Dağlar qum dənəcikləri kimi 

parça-parça oldu. Hər şey torpaq altında qaldı. O, bəşər aləminə, Adəm övladlarına qoşulub 

axirətə üz tutdu... 

 

*** 

 Ambulans dayandı. Enkaz altından çıxarılmış Fatehi tibb bacısına verdilər. Tibb bacısının 

qucağı ona cəhənnəm atəşi kimi isti göründü.... 

Qeybdən səs gəldi: 

- Fateh! Bu bilgisayarda nə görmüsən? O şeytan əməlindən uzaq olsana! O səni kor 

eləyəcək axırda. Məktəbinin vaxtıdır. 

     Fateh başını qaldırıb divardaki saata baxdı. Cəld ayağa qalxdı. Bilgisayarı söndürüb, qaça-qaça 

əlüzyuyana yaxınlaşdı. Dişlərini fırçalayıb, əl-üzünü yudu. Gəlib süfrə arxasında oturdu.         

Anası yenicə bişirdiyi mərci şorbasından bir qab çəkib onun önünə qoydu: 

     - Yavaş, ehtiyatlı ol, ağzını yandırarsan. İstidir. Sən onu içənə kimi “İsgəndər” də hazır olar. 

     Fateh “İsgəndər” yeməyini çox xoşlayırdı. “İsgəndər” silahı çıxandan sonra o yeməyə iştahı 

qalmamışdı. Anasının bilgisayara da “şeytan əməli” deməsinə istehza ilə gülüb, “əsl şeytan 

əməli” insanların  kütləvi ölümünə hazırlanmış bu silahlardır, - deyə düşünmüşdü... 

     Fateh yeməyini tez-tələsik yeyib, otağına keçdi. Paltarlarını dəyişib, çantasına əl atdı: 

     - Ana, mən qaçdım. 

     - Yaxşı yol, maşınlardan özünü gözlə. 

     - ... 

     Bu gün dərsləri müasir, proqressiv və dünyəvi olan milli-siyasi, iqtisadi, mədəni dövlət yara-

dıcısı Atatürk haqqında idi. 

     Dərs başlanmışdı.  

     Fateh gecikmiş, sinif otağının qapısında dayanmışdı. İki-üç dəqiqə idi ki, dərs gedirdi. Əslin-   

də iki-üç dəqiqə az bir vaxt deyildi. Zəlzələ 58 saniyə olmuşdu, onların binası 52-ci saniyədə 

çökmüşdü. Amma saniyə içərisində ata-anası, iki bacısı,  bir qardaşı, özü - altı can həyata vida 

etmişdir...  

     Əli əsə-əsə qapını döydü. 

     - Gəl! Sinif otağından qalın, zığlı qadın səsi eşidildi. - ”Bu kimdir?”, - deyə düşündü. Qapını 

açıb sinifə daxil oldu. 

     Buruqsaçlı, göz qapaqları yarıqapalı, uzunburun, qısaboy müəllimə: 

     - Sən kimsən? - deyə Fatehdən soruşdu. 

                                                           

1 Mahnının sözləri Dəmir Gədəbəylinindir... 

O 

     - Fateh! 

     - Niyə gecikirsən? 

     - Müəllimə, mən... 

     Buruqsaç müəllimə kobud bir şəkildə: 

     - Keç otur! Fateh! Yox bir Mustafa Paşa!  

     Müəllimənin bu davranışı Fatehə xoş gəlməsə də, özünü o yerə qoymadı. Keçib yerində 

oturdu. 

     Parta yoldaşı Aişə dodaqaltı pıçıldadı: 

     - Yaman kobud müəllimdi. 

     - Bəs Dərya müəlliməmiz hanı? 

     Zəlzələdə öldü. Əsra, Yusuf, Niyaz, Ömər, Zeynəb də ölüb... 

     Fateh çevrilib arxaya baxdı. Sinif yoldaşlarının partalarını boş görüb: 

     - Görəsən onlar hardadılar? - deyə pıçıldadı. 

     Aişə: 

     - Nə? 

     - ... 

     - Nəsə dedin? 

     - Yox... 

     Müəllimənin kobud səsinə Fateh yerindən dik atıldı: 

     - Fateeh! Karsan? Lövhəyə gəl dedim! 

     Fateh yerindən qalxıb pencəyinin ətəyini aşağı çəkə-çəkə, lövhəyə tərəf getdi. 

     Müəllimə: 

     - Bu günkü dərsimizdə Birinci Dünya müharibəsinin ən dramatik hadisəsi sayılan Çanaqqala 

savaşından bəhs edəcəyik. Sən bu savaş haqqında nə deyə bilərsən? 

     - Müəllimə, bu gün Mustafa Paşa... 

     Söz Fatehin ağzında qaldı: 

     - Mıs-mıs dediyin bu imiş bayaqdan? Gah qızla pıçıldaşdın, gah arxaya baxdın, gah partanın 

altına əyildin. Sinifə girəndən dinc oturmamısan. Nədir səni narahat edən? Mənə göstəriş vermə! 

Çanaqqala savaşından bəhs et. O savaşda hansı xalqlara xəyanət olunub ondan danış. 

     Müəllimə elə qışqırdı ki, Fateh yerində donub qaldı. Sinif yoldaşlarının üzünə baxıb köks 

ötürdü. 

     Müəllimə onun susduğunu görüb əsəbi halda: 

     - Hə! Nə oldu? Danışsana!  

     Fateh bu dəfə halını pozmadı: 

     - Yeganə qüdrətli türk dövləti olan Osmanlı imperiyasını zəiflətməyə yönələn Birinci Dünya 

müharibəsində Antanta qüvvələri (İngiltərə, Fransa, Rusiya) öz məqsədlərinə çatmaq üçün 

türklərə sığınan ermənilərdən istifadə etdilər. Xəyanət missiyası bütün dönəmlərdə olduğu kimi 

bu müharibədə də ermənilər... 

     İki aylıq körpə Fatehə, müəllimə cildində görünən tibb bacısı Arakel Bağdadyan ovcu ilə  

onun zərif boğazından basdı. Bunu görən Yunan əsilli Aminda: 

     - Arakel, sən nə edirsən? 

     - Mən gələcəyin Turan dövlətinin fatehini, sizin xalqınızın, bizim millətimizin düşmənini 

bələkdə ikən... 

XƏYALƏ  SEVİL 
 

MƏNİM XOŞ XATİRƏM 

 

Məsələn bu deyildi, 

Başqa cür olmalıydı aramızda olanlar. 

Bu standart qəlibə sığışmalı deyildik, 

Ürək boyda ev var ikən 

Bu cılız fikirlərə yığışmalı deyildik. 

Sənin məni eşitməyin 

Kar adama qışqırmaq kimi bir şeydi. 

Duymursan, 

Amma nə gözlərindən, 

Nə ürəyindən yerə qoymursan. 

İndi necə olacaq, deyim sənə, 

Darıxıb şəkillərimə baxacaqsan 

Darıxmamaq üçün, 

Amma daha çox darıxacaqsan. 

 

Unudacaqsan, gec-tez unudacaqsan. 

Axx! Səndəki qərarsızlıq, 

Məndəki ruh düşkünlüyü... 

Astroloqlar buna 

Əkiz-balıq cütlüyü deyirlər, 

Biz susuruq. 

Qınamağa heç kimi tapmayanda 

Özümüzdən küsürük. 

 

 

Özümüzdən küsürük. 

 

Vaxtdı, sağollaşaq, 

Mənim xoş xatirəm, 

Özünə yaxşı bax! 

Salamat qal! 

Əlvida! 

Amma tez-tez sal yada. 

 

ƏL AÇMIRAM TANRIYA 

  

Əl açmıram Tanrıya. 

Əgər onu görə bilsəm, 

Dizlərinə qapanacam. 

Mən səni 

Kor adam kimi gəzdim- 

O bilir. 

Gözümün qaranlığında 

Neçə ürəyə üz tutdum, 

Neçə duyğuya toxundum 

Tapanacan. 

Bir bağlı ürəyim var, 

Açmaq istəyirəm. 

Sənə yerimək yox, 

Qaçmaq istəyirəm. 

Baxın, görün, 

Duyun, bilin 

Sevda mənə nə elədi. 

Bütün ruhum titrəyir, 

Ürəyimdə zəlzələdi. 

 

 HANSI ÖLÜM YAXŞIDI 

 

Hansı ölüm yaxşıdı 

Ölümlərin içində? 

Bir dinclik tapmayıb 

Yorulub ölmək? 

Yoxsa 

Onun gözlərinə, baxışlarına 

Vurulub ölmək? 

Ürəyimin içindədi, 

Əlimin çölündə yoxdu, 

İlahi, məni başa sal, 

İlahi, bilim dəə, yoxdu. 

Ayağımdan çəkildi yol, 

Yıxıldım ürəyin üstə. 

Mən onun məhəbbətinə 

Tutuldum, heç nəyin üstə. 

 

POEZİYA 

SƏNİ SEVMƏK İSTƏYİRƏM 

  

Kimsən, kiminləsən, 

Kimə aidsən? 

Səni sevmək istəyirəm, 

Müsaitsən? 

Sevgi nədir ki, guya? 

Bir şeyin ki, axırı 

Əvvəlindən bəllidi. 

Amma, yenə 

Bu darısqal dünyamızın içində 

Bir qırıq təsəllidi. 

Ömür bölüşməli yaşımız deyil, 

Gəl ürək bölüşək, 

Gəl söz bölüşək. 

Bir hüzün var ürəyimdə, 

Bilmirsən, 

Azalmaz, yüz bölüşək. 

Hə, nə deyirsən? 

Bir sən, bir də mən varam 

Bu tapmaca oyunumda, 

Əllərimi gizlətmişəm qoynumda, 

Taparsanmı itirsəm? 

 

 Lalam, karam, koram sənə 

Nə hirsim, nə hissim qalıb, 

Özü öz ürəyinini 

Gör necə danır adam. 

Bu elə bir ayrılıq ki, 

İnnən belə səni düşünməyə də 

Utanır adam. 

Lalam, karam, koram sənə, 

Fərqi yox, sev, ya acıla. 

Ürəyim sinəmdə düyün düşübdü, 

Çətin bir də açıla. 

Bu qoyub getdiyin xaraba ömür 

Hardan baxsaq, həyatdı. 

Amma... və nə yaxşı ki, 

Əlimin altında 

Bir ucuz ölüm saxlamışam - 

Ehtiyatdı! 

 

Nə qalıbdı ki, guya 

Nə qalıbdı ki, guya? 

Bir dünya var 

Əllərimdən çıxası. 

Onun da ki, 

Baş qoymağa çiyni yoxdu, 

Yapışmağa yaxası. 

Mən də tərəfimi seçdim- 

Keçdim öz tərəfimə. 

Bir şəhidin yasından 

Gələn göz yaşı qədər 

Hüzünlüyəm bu gecə. 

Ağrıları yığmışam 

Ürəyimin rəfinə. 

Əlim-qolum sınıq-salxaq, 

Nə var, nə olub halıma? 

...Gülmək istəyirəm, həyat, 

Zarafatından qalma. 

 

ANAMIN ƏLLƏRİ 

  

Anamın əlləri qocalır yaman, 

Əllərinə cavan qırışlar düşür. 

Aybaay, günbəgün, saatbasaat 

Cavanlığı barmağından sürüşür. 

  

Anamın əlləri qocalır yaman, 

Əllərinə illər ağrısı çökür. 

Bizim qayğımızı, zəhmətimizi, 

İndi də qocalmış əlləri çəkir. 

  

Bu qocalmış əllər cavan əllərin, 

Beşik yürgələyən xatirəsidi. 

Anamın əlinə düşən qırışlar 

Onun taleyinin xəritəsidi. 

  

Anamın əlləri qocalır yaman, 

Ömrümü o qoca əllərə yazın. 

Ölsəm, ruhumu da yaşadar mənim, 

Qəbrimi anamın əlində qazın. 

  

BƏS SƏN NEYLƏDİN? 

 

...Bir başıpapaqlı 

Həsrətdi mənimki, 

Mən də mental düşüncədə - 

Sözündən çıxa bilmədim. 

Gecə bilmədim, yuxu bilmədim, 

Bütün qaydaları pozdum, 

Bir addım qabağa çıxdım. 

Bu qadın canımla 

Bir damcı qorxu bilmədim, 

Bəs sən neylədin mənimçün? 

GÜNEL  NATİQ  
 

 

GÖZLƏ  MƏNİ,  GÖZLƏ,  GÜLÜM 

 

(Vətən müharibəsi şəhidi Ruhin Xəlilov və ömür-gün yoldaşı 

Günelin bədiiləşdirilmiş sevgi hekayəti) 

 

“İki il keçib. Amma hələ də onun yolunu gözləyirəm. Evə 

saat 8-də gələrdi. Gözüm saatda qalır. Ürəyimin döyüntüsü saat 

əqrəblərinin səsinə qarışır. 4, 5, 6, 7, 8. Gözüm qapıya dikilir, indi 

gələcək deyə. “Gözlə məni” demişdi cəbhəyə gedəndə. Heç nəyə 

baxmayaraq gözlə...” 

 

*** 

1987-ci ilin 13 martında Cəbrayıl rayonunun Məzrə kəndində doğulmuşdu Ruhin 

Xəlilov...  Ailədə bir bacı, bir qardaş idilər... 

Məzrə kəndi ermənilərin silahlı basqınına 1920-ci ildə də məruz qalmışdı. Ermənilərin silahlı 

dəstəsi Məzrə kəndinə hücum edərək kəndi yandırmış, əhalinin əmlakını talan etmiş və 

dağıtmışdı. Kəndin əhalisindən 5 nəfər öldürülmüşdü. 

1993-cü il avqustun 23-ü… Cəbrayıl rayonu işğal olunanda Ruhinin cəmi 6 yaşı vardı.  Bu hadi- 

sələrdə nənəsini ermənilər qətlə yetirir. Həmin qanlı hadisə oğlanın yaddaşına həmişəlik həkk 

olur.  

Anası Ruhini sağ-salamat Cəbrayıldan çıxara bilir, məcburi köçkün kimi Xırdalan şəhərində 

məskunlaşırlar. Ruhin Xəlilov orta məktəbə Xırdalanda gedir, təhsilini də elə burada bitirir.  

Ruhin ağıllı və tərbiyəli şagird idi, dərslərini yaxşı oxuyar və müsbət keyfiyyətlərilə seçilərdi.  

İllər keçirdi, amma 6 yaşında qoyub gəldiyi kəndin xatirələri tükənmirdi. Vaxt keçdikcə, içindəki 

vətən nisgili də böyüyürdü. Cəbrayılı yağılardan qurtarmaq eşqi onunla birgə yaşa dolurdu. 

İnanırdı ki, nəhayət bir gün doğma rayonun azad olunması uğrunda savaşan əsgərlərdən biri məhz 

o özü olacaq. Bu arzu-istəklə ali təhsil alıb hüquqşünas ixtisasına yiyələnir. 

Universiteti bitirdikdən sonra Goranboyda  N saylı hərbi hissədə xidmət edir.  

2011-ci ilin 14 oktyabrında Ədliyyə Nazirliyinin Müsabiqə Komissiyası tərəfindən ədliyyə 

orqanlarına dövlət qulluğuna qəbulla bağlı müsabiqəyə yekun vurulanda, uğur qazanmış 56 

namizəd arasında Ruhin Müzəffər oğlu Xəlilovun da adı var idi. Ruhinin gələcəyə bağlı arzuları 

qol-qanad açmışdı... Bu arzuların bir ünvanı da Günel idi... 

 

*** 

Günellə tanışlıq Ruhinin həyatına nağılvari xoşbəxtlik gətirir. Ciddi xasiyyətli hərbçi oğlana aşiq 

qız nə az, nə çox düz yeddi il  xəyalların gerçəyə çevrilməsini gözləyir. Ruhinin əsgəri xidməti 

başa vurub qayıtmasını, universiteti bitirməsini... Nəhayət, ailələrinin də xeyir-duasını alıb 

yuvalarını qururlar. Doqquz illik ailə həyatı onlara iki qız, bir oğlan övlad bəxş edir.  

PUBLİSİSTİKA 

Gənc ailə Ruhinin ədliyyə işçisi kimi çalışdığı Biləsuvara daşınır. Gənc hüquqşünas vəzifə 

pilləsində addım-addım yüksəlirdi. Çalışdığı yerlərdə prinsipallığı, haqq-ədalətin müdafiəçisi 

kimi hörmət-izzət qazanmışdı.  

İmişli Rayon İcra və Probasiya Şöbəsinin rəisi vəzifəsində çalışanda ədliyyə qulluğunu nöqsan-

sız yerinə yetirməsi onu rəhbərliyin gözündə daha da ucaldır.  

Ruhini bacarığına, dürüstlüyünə, məsuliyyətli olmağına, peşəkarlığına inanıb irəli çəkirlər. 

Ədliyyə kapitanı rütbəsinə yüksəlir Ruhin Xəlilov.  

Amma Qarabağın yağı tapdağı altında olması onun ürəyinə dağ çəkirdi. Tovuz döyüşlərindən 

sonra isə daha çox fikirli görünürdü.  

 -Artıq bıçaq sümüyə dirənib, Günel. General-mayor Polad Həşimovun şəhid olması bizim üçün 

böyük itki oldu. Namərd düşmənlə hesablaşmaq vaxtı gəlib. Geriyə yol yoxdur.  

-Hisslərini anlayıram. Ana yurdun yağının əlində olmasıyla barışmaq çətindir… O kəndi qoyub 

gələndə sən lap balaca olmusan, cəmi 6 yaşında. Amma o olaylar həmişə xatirindədir.  

-O kənd yuxularıma girir, bilirsən? Maraqlıdır ki, Məzrənin hər daşını xatırlayıram. Elə bil bu 

vaxt ərzində doğma yurddan heç ayrılmamışam… Bilirəm, bir gün gedəcəyəm o yurda. Necə 

olursa-olsun gedəcəyəm.  

 

*** 

 27 sentyabr 2020-ci il. Həmin gün kapitan Ruhin Xəlilov ailəsindən xəbərsiz könüllü olaraq 

cəbhəyə getmək üçün yazıldı. Səbri tükənmiş kapitan hər şeyi gözə almışdı: sevdiyi qadını, üç 

azyaşlı uşağını, yaşlı ata-anasını, isti kabinetini, rahat işini soyuq səngərə dəyişəcəkdi.   

Başım üstdə məğrur-məğrur dalğalanan 

Bayrağına canım qurban, Azərbaycan! 

Ruhuma büt, cismim üçün vətən olan 

Torpağına canım qurban, Azərbaycan! 

Vətən sevgisi ilə alışıb-yanan ədliyyə məmurunun uzun illər sonra müsəlləh əsgər kimi döyüşlərə 

qatılmasına fürsət yaranmışdı. İndi əsl məqam idi - nə olursa-olsun, düşmənin sinəsinə dağ 

çəkmək, şəhidlərin, dağıdılıb viran edilmiş yurd yerlərinin intiqamını almaq... 

-Günel, bu vaxt ərzində sizə necə deyəcəyimi bilmirdim, amma açıb deməyin vaxtıdır. Mən 

cəbhəyə yazılmışam. Gözlədiyim vaxt yetişib. Vətənimizə sahib çıxmalıyıq. Mən də bu sırada 

olmaq istəyirəm… Niyə susursan? 

 -Qəfil oldu bu xəbər… Müharibəni filmlərdən izləmişəm və o kadrları ömürlük unutmaq 

istəmişəm. İndi mənim doğmam müharibə deyilən kabusun olduğu, öldürdüyü, can aldığı yerə 

gedir. Səncə nə etməliyəm? Nə deməliyəm? 

 -Mən qayıdacam. Mütləq qayıdacam. 

 -Bizim övladlarımız var, Ruhin, onlar hələ kiçikdirlər… 

-Mən onları da düşünürəm. Mən övladlarımın dinc və xoşbəxt yaşamasını istəyirəm. Onların 

ataları ilə fəxr etmələrini, bütöv vətəndə böyümələrini istəyirəm. Bu vaxt ərzində özümə verdiyim 

suallara cavab tapmışam. İnsan nə üçün yaşar? İnsan ləyaqəti üçün yaşayar. Vətənə məhəbbət 

imandan gəlir, Günel. İndi məni anlayırsan? 

 -Anlayıram, amma birdən sənə nəsə olsa? Dilim ağzım qurusun… 

 -Mənə heç nə olmayacaq, getdiyim kimi də gələcəm. Sonra övladlarımıza isti qış gecələrində 

müharibə hekayətlərini danışacam. Gözəl xəyal deyil? 

-Gözəldir, amma… 

-Məni gözlə, qayıdacam. 

Ruhin bir anlıq susub həmişə fikrində, xəyalında dolaşan bir şeiri dilə gətirdi: 

Gözlə məni, gözlə, gülüm, 

Gəlməliyəm, gələcəm də. 

Gözlə məni, gözlə, könlün 

Qəm gölündə dincələndə. 

Gözlə məni bürküdə də, 

Gözlə qarda, dumanda da. 

Gözlə məni, gözlə, yenə, 

Hamı məni unudanda. 

Gözlə məni, gözlə, gözlə, 

Təsəllisiz qalsan belə. 

Bezdirsə də, gözləməyin. 

Dost-qohumu yenə gözlə. 

Kim ki, sənə "unut" deyir, 

Umma ondan hörmət, gülüm. 

Sən həyatın özündən də, 

Gözləmə mərhəmət, gülüm. 

Anam da, övladlarım da 

Məni qəmgin xatırlasın, 

Qoy ən əziz dostlarımsa 

Həmişəlik yadırğasın. 

Bir ocağın ətrafında 

Mənə ehsan paylasınlar. 

Qoy lap məni – “bəxtsiz” - deyə 

Bənzətsinlər bir yazığa. 

Ancaq gözlə, gəlməliyəm, 

Bir ölümün acığına. 

Günel bu şeiri xatırlayırdı. Zaman, məkan öz mənasını itirmişdi, bu an ölüm-dirim savaşına gedən 

bir adam və onu cəbhəyə yola salmağın qürurunu və ağrısını eyni anda yaşayan bir qadın vardı:  

Gedən hər kəsin qayıtmadığı 

Qanlı davaya. 

Qayıtsan, burda olacağam. 

Gözləyəcəyəm səni yaşıl qarağacların altında, 

Gözləyəcəyəm səni çılpaq qarağacların altında, 

Gözləyəcəyəm səni ən axırıncı əsgər qayıdana qədər. 

Hətta ondan da sonra. 

 

*** 

Beləcə, Ədliyyə Nazirliyinin İcra Baş İdarəsinin məsləhətçisi, kapitan Ruhin Xəlilov işindən 

istefa verərək, doğma kəndinin azad olunmasında şəxsən iştirak etmək üçün döyüşlərə yollanır. 

Yenə imtahana çəkirlər bizi, 

İllərdir dörd tərəf olub qan-qada. 

Azara salıblar ürəyimizi, 

Odunsuz, ocaqsız düşmüşük oda. 

 

Qan-qada yurdumu gətirib cana, 

Döyüşə hazırıq, çalın “Cəngi”ni. 

Zülmətin ömürü yetişir sona, 

Sahilə yan alır Azadlıq günü. 

 

*** 

 Cəbhədən qələbə xəbərləri gəlirdi. Ən unudulmaz xəbər isə Məzrə kəndiylə bağlıydı. 27 illik 

işğaldan sonra 5 oktyabr 2020-ci ildə kənd işğaldan azad olundu.  

Bu həmin Məzrə idi ki, Ruhun 6 yaşında tərk etmişdi. Qəriblikdə, dogma yurddan ayrı çətin 

günlər yaşamışdılar. Həmin o balaca kənd ürəyinin başında bir ağrı kimi qalmışdı. İndi o ağrı 

çəkilib getməkdə, öz yerini qələbə qanadlarında gələn sonsuz xoşbəxtliyə verməkdə idi. 

Cəbrayılın qarış-qarış yağıdan təmizlənməsində şəxsən iştirak etmiş kapitan ilk sevincini ailəsiylə 

bölüşür: 

-Günel, heç bilirsən hardayam? Torpağımızdayam, Məzrədəyəm! 

 -Ruhin, bilsən necə sevinirəm… Necə qarşıladı səni Məzrə? 

-Hədsiz doğmalığıyla… İzaholunmaz hisslər yaşayıram, gələndə ətraflı danışaram. Hazır olun, 

sizi bura gəzməyə gətirəcəyəm.  

-O duyğularla gözləyirəm… 

-Gözlə məni, qayıdacam… 

Gözləyirdi Günel. Bütün varlığıyla gözləyirdi. Ruhun sözünə sadiq adam idi, bunu düşünəndə 

toxdayırdı. Axı sevgilisini müharibəyə yola salan tək o deyildi ki. Ellə gələn vay toy-bayramdır.  

Ədliyyə zabitinin döyüş yolu 21 gün sürdü... Cəbrayıl, Zəngilan, Qubadlı uğrunda gedən döyüş- 

lərdə fərqləndi, şücaət göstərdi. Döyüşən ordunun tərkibində Laçın rayonu ərazisinədək irəliləyə 

bildi. 

Oktyabrın 19-da kapitan ailəsi ilə sonuncu dəfə danışdı.  

-Hər şey yaxşıdır, doğma torpaqdan güc alırıq, yolumuz Laçınadır… 

21 oktyabr 2020-ci il. Qubadlı istiqamətində gərgin döyüşlər gedir. Ruhin yaralı döyüş yoldaşını 

xilas etmək üçün irəli atılır. Həmin an özü yaralansa da, dostunu döyüş meydanından çıxarır. 

Lakin düşmənin növbəti atəşindən sonra qəhrəmancasına şəhid olur. 

Oktyabrın 2-də İkinci Fəxri Xiyabanda dəfn edilən Ruhin Xəlilov qəhrəmanlığına görə “Vətən 

uğrunda” və “Qubadlının azad olunmasına görə” medalları ilə təltif edilir... 

 

*** 

Günel üçün vaxt dayanmışdı. Daha doğrusu, vaxt ilk dəfə idi ki, ona təslim olurdu. Vaxt həmin 

anın əksi kimi donub qalmışdı. Həmin andakı fəryadı hər gün qulaqlarında səslənirdi. Hər gün o 

fəryad səsinə oyanırdı. Hər səhər itkiylə başlayırdı, canından artıq sevdiyi doğma adamın 

itkisiylə.  

Vaxtilə Ruhinə - “mən sənsiz yaşamaram”, - demişdi, onsuz yaşamaq doğrudan da ölümə bərabər 

idi. Ölümün harda, həyatın harda olduğunu kəsdirə bilmirdi Günel. Bəlkə, bu dünyadan uzaqda 

doğrudan da elə bir yer var ki, ölənlər canlıdır və orda doğma adamlara qovuşmaq mümkündür? 

Gənc qadın ayağını yerdən üzmüşdü, nə yerdəydi, nə göydə. Əzablı günlər bir-birini əvəz etdikcə 

özünü sorğulayırdı. Ruhinsiz yaşamaq doğrudurmu? Hər şeydən çox sevdiyin adamdan ayrı 

yaşamaq, həm də o adamın artıq həyatda olmadığını bilə-bilə mümkün idimi?  

O, fikirlərin çıxılmazlığında çıxış yolu arayarkən 6 yaşlı Qönçə gəlib düz qarşısında dayandı:  

-Ana, mən atamla fəxr edirəm, bilirsən? Artıq o bayraq olub, torpaq olub, Vətən olub. Ana, mə-

nim atam Vətən olub! 

Günel bu sözlərdən sarsıldı. 6 yaşlı uşağın gerçəkliyin gözünə dik baxacağını və hətta ona da 

təsəlli verə biləcəyini gözləmirdi. Gülümsədi, gözləri yaşla doldu. Uşaq yaxına gəlib onun hər iki 

üzündən öpdü. 

-Ana, bundan sonra bu üzün atadır, bu üzün ana. 

6 yaşlı Qönçənin balaca, amma böyük ürəyinin döyüntüsünü hiss etdi Günel. Bu döyüntülər saat 

əqrəblərinin səsini xatırlatdı. Vaxtın donu açılırdı. Ruhinin ölümüylə dayanmış vaxt həzin bir 

xəfifliklə yola çıxmışdı. Günel sanki bundan sonrakı həyatını kənardan izləyirdi. Ruhinə söz 

verdiyi kimi, onun üç gözəl övladını gözəl böyütmək, onlara həm ata, həm ana olmaq, ataları kimi 

ləyaqətli bir vətəndaş kimi yetişdirmək, uzun qış gecələrində Ruhinin xəyal etdiyi kimi, onlara 

atalarının qəhrəmanlıq hekayətlərini danışmaq... Və gözləmək… Nə olursa olsun… 

 Gözləyəcəyəm səni yaşıl qarağacların altında, 

Gözləyəcəyəm səni çılpaq qarağacların altında, 

Gözləyəcəyəm səni ən axırıncı əsgər qayıdana qədər. 

Hətta ondan da sonra… 

SONA ABBASƏLİQIZI 

UŞAQSIZ  ŞƏHƏR 

Şuşa, aç qolunu, öz balan gəlib, 

Sənə qucaq dolu söz gətirmişəm. 

İçimin səsinə qulaq as bir az, 

Səni isitməyə köz gətirmişəm. 

 

Gözümdə, könlümdə yurd sevgisi var, 

Yollar sənə sarı aparır bizi. 

Zəfər duyğuları pənahım olur, 

Ümid qəm-qüssədən qoparır bizi. 

 

Barıt qoxusu var havada hələ,  

Dağlar örpəyini dizinə salıb. 

Hanı o yerlərin boz qartalları? 

Şuşa quş səsinə tamarzı qalıb. 

 

Şuşam, dağ maralım, nə üçün səndə 

Nə bir uşaq gördüm, nə də səs-səmir? 

Uşaqsız necə də lal olur şəhər, 

Təbiət bu yurddan söz əsirgəmir. 

 

O Cıdır düzündə, o yamaclarda, 

Nə olsun uşaqlar oyun oynamır? 

Bilirəm, döyüşdən yeni çıxmısan, 

Onunçün qoynunda həyat çağlamır. 

 

Ancaq inanıram, bir gün gələcək, 

Uşaq səsləriylə dolacaq sinən. 

Quşlar qıy vuracaq başının üstə, 

O zaman bizlərə bayatı denən. 

 

İçimin səsinə qulaq as bir az, 

Səni isitməyə köz gətirmişəm. 

Şuşa, aç qolunu, öz sonan gəlib, 

Sənə ürək dolu söz gətirmişəm... 

 

ZƏFƏR BAYRAMIM 

 

Torpağım yad əllərdə 

Ağı dedi otuz il. 

Bütün dünya bilirdi, 

O yer özgənin deyil. 

 

Mərd oğullar kükrədi, 

Lərzəyə gəldi canım. 

Nəhayət, əmr verdi, 

Ali Baş Komandanım. 

Titrədi yer, göy o gün, 

Hamı qalxdı ayağa. 

Xalq necə dəstək oldu 

Vətən adlı dayağa. 

 

Alındı əsir yurdlar, 

Qarabağ nəfəs aldı. 

Qalib oğullarımız  

Zəfər himnini çaldı. 

 

Ötdü qara buludlar, 

Çıxdı düşmənin gözü. 

Dillərdə şüar oldu, 

Dəmir yumruğun sözü. 

 

Sona, qürurla de ki, 

Sevinc bitirir dənim. 

Düşmənə sinə dağı, 

Zəfər bayramım mənim. 

 

TƏKLİK 
 

İlahi, nə yaxşı oğlum, qızım var, 

Onlar həyatımın naxışıdırlar. 

 

POEZİYA 

Hələ nəvələrim, onlar lap mənim 

Sevgimin Tanrıya baxışıdırlar. 
 

Nə vaxt ki, yanımda olmurlar, onda 

Elə bilirəm ki, dünyam dağılıb. 

Tale həsrətimin sacıdı yoxsa? 

Titrək arzularım qəmdən boğulub. 

 

Nə vaxt tək qalıram, dərd məni sıxır, 

Tənhalıq qorxusu canımı üzür. 

Bir günüm oğlumsuz, qızımsız keçsə, 

Hicran qoşununu qapıma düzür. 
 

Ömrə zinət verən xəyalı boş ver, 

Təklik gör necə də ağır olurmuş. 

Sonaya çox görmə onları, Allah! 

İnsan əzablara cığır olurmuş... 

 

ANAM GİRİB YUXUMA... 
 

Anam girib yuxuma, pərişandı gözlərim, 

Baxışlarım Göyçəyə dartır lal duyğuları. 

Mən bir ana itirdim, Vətən boyda, yurd 

boyda, 

Hələ də yadımdadı anamın qayğıları. 

 

Arzular qoşun-qoşun, tab gətirmir ürəyim, 

Qəfil bir gülə dönüb Vətənimdə bitəm, eh... 

Özüm də bir anayam, öz haqqım var mənim 

də, 

Ancaq bu yaşda yenə anama həsrətəm, eh... 
 

Gözlərimin ən isti havasıdı bu həsrət, 

Məni özünə çəkən bir anamdı, bir Vətən. 

Torpaq kimi soyuqdu anamın əl-ayağı, 

Hər dəfə baş qoyanda hiss edirəm bunu mən. 
 

Tanrı səni söz ilə naxışlayıb əbədi, 

Sən öz nəğmələrini el-obaya yay, Sona. 

Soruşma niyə lalam, niyə dolub gözlərim, 

Anam girib yuxuma, pərişanam, ay Sona... 

 

 

 

HƏSRƏT  TONQALI 

 

Bir söz heykəlinin önündə çoxdan, 

Cavabsız məktuba dönüb qalmışam. 

Bu günkü həsrəti yola salmamış, 

Yenə ayrılıqdan məktub almışam. 

 

Sənin insafına yenə qar yağır, 

O sevgi qoxulu yolların hanı? 

Könlümü oxşayan qoşa misratək, 

Boynuma sarılan qolların hanı? 

 

Sənsizlik qoxuyan qoşa misralar, 

Gör necə üşüdür mənim qəlbimi. 

Ovcunun içində titrək əllərim, 

Kaş yenə çırpınsın göyərçin kimi. 

 

Qərib bir nəğməyə dönüb, əzizim, 

Daha ləzzəti yox sənsiz həyatın. 

Həsrət tonqalıtək üşüdür məni, 

Hər gün dodağımı isidən adın. 

 

BAKIYA  QAR  YAĞIR... 

 

Bakıya qar yağır, ağ təbəssümdə, 

Şəhər uşaq kimi sevinir necə. 

Yollar çiçək açıb qar ağlığında, 

Burda parlaq olur düşən hər gecə. 

 

Evlər ağ örpəyə bürünüb tamam, 

Uşaqlar sevinclə buz üstə çıxıb. 

Buz da uşaqlarla zarafat edib, 

Neçəsin büdrədib, neçəsin yıxıb. 

 

Külək gözlərimə doldurur qarı, 

Uzağa baxmağa cəsarət gərək. 

Bir nəğmə yazmışam bu soyuq qışa, 

Ona könül adlı nəqarat gərək. 

 

Qar yağır, ürəyim narahatdı bərk, 

Könül duyğularım üşüyür axı. 

Sonanı bu qədər göynətmə, həyat, 

O, dərdin əlində tövüyür axı... 

OĞUZ  ALPARSLAN 
 

SƏN  HARDAN  BİLƏSƏN... 

 

Məni mən eyləyən ağrılarımdı, 

Sən hardan biləsən mən olmaq nədir? 

Sarılıb hər gecə ağrı-acıya, 

Bütün ağrılara tən olmaq nədir?.. 

 

Sən hardan biləsən, bu ağrıların, 

Canımdan can alıb, can verdiyini? 

Canımı qoymağa yer tapmayanda, 

Götürüb ovcumda gəzdirdiyimi? 

 

Sən hardan biləsən... Sənin yoxluğun, 

Hər gecə yüksələn imdad səsidir. 

Dünyanın ən böyük ağrı-acısı, 

Ruhumu üşüdən yad nəfəsidir... 
 

Divarda vurnuxan yorğun saattək, 

Gecənin sükutun pozur ağrılar. 

Tənimdə dolaşan yad əllərində, 

İlan tək sürünür, gəzir ağrılar. 

 

Sən hardan biləsən?.. 

Sən hardan biləsən, mən olmaq nədir? 

Hər gecə sən deyə, özgə bir tənə, 

Yumub gözlərini tən olmaq nədir?  

 

YORĞUN GECƏ 
 

Bu gecə uzundur, 

Bu gecə uzaq. 

Bu gecə - əqrəblər duran gecədi. 

 

Bu gecə - saatlar yorulan gecə, 

Bu gecə - ümidlər qıran gecədi. 

 

Ayrılığın acısını dadanların, 

Bu tinlərin, dalanların 

Sakinləri daşdımı? 

Ömür boyu yarım qalan adamların 

Ürəkləri boşdumu? 

 

Hayqırsam duyarmı kimsə səsimi, 

Avazım çıxdıqca hay-haray desəm? 

Uzadarmı əllərini kimsələr, 

Ayrılığın ağuşunda tükənsəm? 

 

Bu gecənin, bu zülmətin, 

Bağrı mənəm yarılan. 

Öz evinin, ocağının, 

Yollarında azıb qalan, 

...yorulan. 

 

İki əlli boğazımda asılan, 

Bir düyümdü ayrılıq. 

Necə udum bu qəhəri, 

...bu zəhəri?! 

Necə dözüm bu ağrıya, 

Necə açım bu səhəri? 

 

GƏL AYRILAQ 

 

Gəl ayrılaq bu gecə, 

Bitirək bu oyunu. 

Sən də yaxşı bilirsən, 

Yoxdu bu eşqin sonu. 

Heç sevgi də deyil bu, 

Ötəri bir həvəsdi. 

Yetərincə günaha, 

Batmışıq, daha bəsdi. 

Zülmət gecələr kimi, 

Gözümüz də qaralıb.  

Günah hörümçək kimi, 

Bizi toruna salıb. 

Bu ki, məhəbbət deyil, 

Bu şeytana pənahdı. 

Cəhənnəm alovuyla, 

Göyə yuksələn ahdı. 

Sən özgənin yarısan, 

Mən də, özgə bir adam. 

Bağışla, getməliyəm, 

Bu gündən sənə yadam… 

SONUNCU SİMFONİYA 
 

Bu da ömrün son payızı, 

Son yarpağın son nəfəsi. 

Misra-misra yaşadığım sənsizliyin, 

Son gecəsi.  
 

Yorğun düşən xatirələr can verir, 

Səndən qalan xatirə dəftərində. 

Sənsizlik əsərimdə, 

Yorğun xatirələrimdə...  
 

Bu da həmin o sahil, 

Sevənlərin sığındığı, o sarı qumlu sahil. 

Sevişərək ayrılan aşiqlərin şahidi, 

Həmin o qəmli sahil.  
 

Bu da mənəm... 

Sənin sevdiyin adam. 

Gözlərindən öptüyün, 

Gözlərindən itdiyin, 

Bu sahildə sevişib,  

sonra getdiyin adam.  
 

Yorğun düşən xatirələr sorağında, 

Yığıb bütün həsrətimi, 

Yorğun düşən bu sahilə gəlmişəm. 

Sevənlər oxusun deyə, 

Sən qoxuyan sətirləri, nəğmələri, 

Bu sahilə sərmişəm.  
 

Salam mavi dənizim... 

Qaranlığa qərq olan, 

Mavi göy üzüm, salam. 

Sonuncu nəfəsimdə, 

Sonuncu dəfə gəlmişəm.  
 

Yorğun düşən ürəyimlə, 

Yorğun düşən əllərimlə, sahilinə yazdığım,  

Sonuncu misramdı bu: 

“Yaxşı ki, səni sevmişəm”  
 

Bu da sonuncu misra, 

Sonuncu simfoniya. 

Bir ömrə sığdırdığım sənsizlik əsərimdə, 

Sonuncu harmoniya… 

 

GÜNAH 
 

Mən gecələr kədər əkib, qəm əkib, 

Gündüzləri gülüş biçən adamam. 

Nazlı yarın ayağına məst çəkib, 

Dodağında şərab içən adamam. 

Təpədən dırnağa günaham, günah, 

Mən haqdan, günaha keçən adamam. 

Günahlar içində yolunu azan, 

Qaranlıq yolları seçən adamam. 

 

Günah bulaqların suyundan içib, 

Sevgisi uğruna canından keçib, 

Min savab içindən bir günah seçib, 

Ürəkdən-ürəyə köçən adamam. 

 

SONRASI OLMADI… 
 

...Sonra 

Sənsiz söküldü dan yeri. 

Sonrası olmadı, 

...Heç vaxt olmadı. 

Bir boşluq yarandı sən tərəfimdə, 

O boşluq dolmadı, 

Vallah dolmadı.  
 

Ovucların tərləyərdi əlimdə, 

Əllərinə həsrət qaldı əllərim. 

Nəğməkar barmaqlarına, 

Həsrət qaldı tellərim.  
 

Soyudu yatağım, 

...evim soyudu. 

Qələmim soyudu, 

Təbim soyudu. 

Nəfəs verib qəlb çəkdiyin, 

Qırıq pəncərəm soyudu.  

Elə mən də soyumuşam, 

Perikmişəm yatağımdan, 

evimdən. 

Divardan nəm çəkən rəsmlərindən. 

Yarım qalmış, 

Yazmadığım əsərlərdən. 
 

Üstündə dodaq boyan, 

Yarım qalmış badən kimi, 

Yarım qaldı bəstələrin, 

Yarım qaldı şeirlərim. 

Arzularım yarım qaldı. 

...yarımadı.  
 

Bütün sevənlər qovuşdu, 

Hər kəs sevgi bölüşdü. 

Növbə bizə çatanda, 

Göydən üç alma düşdü.  

Yarım qaldı bu nağıl, 

Bənövşə bəndə düşdü. 

   HÜSEYN  SÖZLÜ 
 

DÜZƏLMİR  BU  DÜNYA... 

 

Həyatda hər əyri bir gün düzəlir, 

Düzəlmir bu dünya, vallah, düzəlmir. 

İnsan tövbə edib imana gəlir, 

Düzəlmir bu dünya, vallah, düzəlmir. 

 

Yağdırır ortaya həsrət yağışın, 

Dəyişdirir insanların baxışın, 

Çoxlarına verir yolun yoxuşun, 

Düzəlmir bu dünya, vallah, düzəlmir. 

 

Naçar olan kəsə kömək etməyir, 

Pisliyinin say-hesabı bitməyir, 

Baxırsan, özü də düz yol getməyir, 

Düzəlmir bu dünya, vallah, düzəlmir. 

 

Əkirsən halalı, haram göyərir, 

Hər kəs əkdiyini yeyə bilməyir, 

Ağacdan meyvəni dəyməmiş dərir, 

Düzəlmir bu dünya, vallah, düzəlmir. 

 

Qeyrətdən, namusdan söz salınmayır, 

Yalan söz satılır, düz, alınmayır. 

A Tanrım, qəlblərə xof salınmayır, 

Düzəlmir bu dünya, vallah, düzəlmir. 

 

Qardaşın qardaşa güvəni yoxdu, 

Dostun bir dost kimi sevəni yoxdu, 

Bəzən ölən kəsin kəfəni yoxdu, 

Düzəlmir bu dünya, vallah, düzəlmir. 

Nakəsə yaxındı, mərddən uzaqdı, 

Kasıb üçün hər fəsili sazaqdı, 

Namərddi, fitnədi,  vallah, tuzaqdı, 

Düzəlmir bu dünya, vallah, düzəlmir. 

 

Gədanı gətirib oturdur başda, 

Kömək eyləməyir ağıl da, yaş da, 

Sözlü bu dünyayla qalıb savaşda, 

Düzəlmir bu dünya, vallah, düzəlmir. 

 

İYİRMİ  YANVAR 
 

Soyuq qış günüdü iyirmi yanvar, 

Şaxtası, sazağı kəsir adamı. 

Bu soyuq gecədə hər kəs ayaqda, 

Vətən övladları yandırır şamı. 

 

Bu şam azadlığın məşəli bu gün, 

Qaranlıq gecəyə işıq saçandı. 

Düşmən qarşısında bağlanıb hər tin, 

Bu birlik buxovu qırıb, açandı. 

 

Gecə sükutunda tankların səsi, 

Güllələr leysantək yağır şəhərə. 

Bədheybət düşmənin ayaq çəkməsi, 

Ağır-ağır gəzir bizim şəhərdə. 

 

Xeyir ilə şər dayanıb üz-üzə, 

Biri silahlıdı, silahsız biri. 

Əliyalın bu xalq durub göz-gözə, 

Bir addım da bu xalq atmadı geri. 

 

Qanı tökülsə də dayandı hər kəs, 

Düşmən qarşısında mərdi-mərdanə. 

Mərdliklə düşmənə verdilər bir dərs, 

Özləri oldular Şəhid, əfsanə. 

 

BƏXTİMİN SƏMTİ 
 

Bəxtmi yatıb, nədən sevinc yox olur? 

Kədər-qüssə günü-gündən çoxalır, 

Sevinc satır günlərimi, qəm alır, 

Bəxtim məni hansı səmtə aparır?  

 

Ömür qalasını həyat hey yonur, 

Xəyallarım  kədər bağına qonur, 

İstək-arzularım buz kimi donur, 

Bəxtim məni hansı səmtə aparır?  

 

 



Yanvar- Mart 2023                                                                                     ƏDƏBİ OVQAT 

 

 
 

39 

Bəs eləmir bu dünyada çəkdiyim, 

Bəs eləmir göz yaşımı tökdüyüm, 

Yar könlünü ala bilmir təkliyim, 

Bəxtim məni hansı səmtə aparır?  

 

Taleyimi bələyibdi toz, duman, 

Qəlb evimdə fırtınalar, qar, tufan, 

Ömür karvanımı aparır sarvan, 

Bəxtim məni hansı səmtə aparır?  

 

Şahmar ilan olub məni çalır hey, 

Hər gün zülm eyləyir, oda salır hey, 

Ömür məbədimdən bir daş alır hey, 

Bəxtim məni hansı səmtə aparır?  

 

Bu ömrün həlqəsi daralır hər gün, 

Sözlü də yır-yığış eyləyir köçün. 

Alın yazım vermədi ki, bir seçim, 

Bəxtim məni hansı səmtə aparır, 

Bəxtim məni, hansı səmtə aparır? 

 

SORMA  SƏN 

 

Qoy o hüsnü-cəmalına baxım, gəl, 

Xəyalımın o ucunda durma sən. 

 

Seyr etməyə Tanrı gözü veribdi,  

Anlatmağa dili, sözü veribdi, 

Sev kəlməsin dilə özü veribdi, 

Nolar gülüm, xəyalımı qırma sən. 

 

Sənsizlikdə qəlb evimdə var tufan, 

Gülüşündən, misralarda var ilham,  

Qaranquşum, bu könlümdə var yuvan  

Başqa yerdə yeni yuva qurma sən. 

 

İstəyirəm bu baxtıma sən gülü,  

Könlüm seçib bu taxtıma sən gülü. 

Tanrı yazsın, hər vaxtıma sən gülü, 

Məcnunundan, sevirsənmi, sorma sən. 

 

Göz görəndi, ürək seçər, dil deyər, 

Günlər ötər, ay dolanar, il deyər. 

Sözlü yanar, bu eşqimi bil, deyər 

Gəl sev onu, intizarda yorma sən. 

Saçlarına gül-çiçəyi taxım gəl, 

Dəniz boyda bu eşqimə yaxın gəl. 

VAQIF  OSMANOV 
 

 

 

 

 

 

ADIN  ŞƏRƏFLİDİR  SƏNİN,  EY  QADIN 

 

kinci Qarabağ müharibəsi həm də gözlənilməz və özünəməxsus hadisələrlə 

yaddaşımıza əbədi həkk olundu. Bu müqəddəs savaş Azərbaycan oğullarının və 

qızlarının cəngavərliyi, vətənsevərliyi, mətinliyi, qüruru, əzmi, düşmənə nifrətinin 

böyüklüyü ilə yanaşı, Azərbaycan qadınının – analarımızın, bacılarımızın məğrurluğu dərd, kədər 

qarşısında yenilməzliyi ilə tarixə düşdü. 

     Ağsaqqalların, ağbirçəklərin dediyinə görə, zərif qadınlarımız heç vaxt vəfat etmiş, şəhid 

olmuş əzizinin, doğmasının nəşini çiyinlərində son mənzilə aparmayıb. Vətən müharibəsi bu 

stereotipi də qırdı. İlk dəfə bu müharibədə ana, həyat yoldaşı şəhid oğlunun, ərinin, qardaşının 

cənazəsinin altına kişilərlə bərabər zərif çiyinlərini verib, onu sonevinə yola salmasına şahid 

olduq və inandıq ki, Vətənimiz daha heç vaxt basılmayacaq. Azərbaycan kişisini, qadınını, 

qocasını, gəncini, uşağını Vətən savaşı möhkəm yumruq kimi birləşdirdi. 

 

NARGÜL  XANIM 

 

Naxçivan Muxtar Respublikasının Şərur rayonunun Ələkli kəndində yaşayan Nargül 

xanım ikinci Qarabağ müharibəsində iki şəhidi torpağa tapşırıb, qardaşı və həyat yoldaşı Vətən 

üçün canlarını fəda ediblər     Nargül xanımın qardaşı Elton Qəmbərli 2020-ci il oktyabrın 24-də 

Şərur şəhərinin Şəhidlər Xiyabanında, həyat yoldaşı Adil İbrahimli noyabrın 20-də Bakıda dəfn 

edilmişdir. 

     25 illik ömründə sevdası daşa yazılan Nargül xanımın dediklərindən: “Həyatımda ən ağır an o 

idi ki, Eltonun qəbrinə ilk torpağı özüm atdım. Sonra elə bir hadisə oldu ki, Adilimi gedib özüm 

gətirdim, çiynimdə də apardım. Fikirləşdim ki, bu dünyada cismimiz bir-birinə sadəcə o an yaxın 

olacaq – onun başı mənim çiynimdə. Onu da elə apardım. Dörd-beş gündən sonra müqayisə 

edirəm ki, qardaşımın üstünə ilk torpağı atan vaxt çətin idi, yoxsa Adili çiynimdə aparmağım?” 

İ 

MÜHARİBƏ  GÜNDƏLİYİNDƏN 

İkinci  Qarabağ  müharibəsinin  gündəliyindən 

     Sosial şəbəkələrdə Nargül xanımın şəhid ərinin son mənzilə yola salınması zamanı çəkilən 

fotoşəkil yayımlanmışdı. Nargül xanım hərbi geyimdə ərinin tabutunu çiynində aparır. Məğrur 

görkəmli xanım hamını öz möhkəmliyi və duruşu ilə kövrəltdi. “Biz sağ qalanların borcu Nargül 

xanım kimi ana və bacılarımızın başının həmişə məğrur durmasına şərait yaratmaqdır,” – yazır 

“MODERN.AZ”. 

 

SƏKİNƏ  XANIM 

 

     “Cavid kimi oğullarımızla fəxr edirəm. Onlar hamısı mənim balamdır. Cavidin tabutu gələndə 

dedim ki, mənim çiynimə qoyun, son mənzilə də çiynimdə aparım,” – deyir Yardımlı rayonunun 

Əsədabad kənd sakini Səkinə Sahratova.  

     Çox təsirli tablodur: Vətən boyda qeyrət yatan şəhid oğulun tabutunu öz çiyinlərində haqq 

dünyasına aparan ana. Şəhid oğulun sonevində xain düşmən yoxdur, ölümsüzlük var. Budur, ana 

təsəllisi. Vətənin dar günündə analar dik dayanar, düşmənin və ölümün üzünə dik baxar ki,  

qaniçən düşmən sevinməsin. Analar bətnində böyütdüyü oğulları “Vətən sağ olsun!” – qüruru ilə 

Vətənə qurban verər, çiynində son evinə göndərər, düşmənə göz dağı verər ki, bizim belə 

oğullarımız və analarımız var. 

     39 yaşlı Cavid uşaqlıqdan hərbçi olmaq istəyib. Vətən müharibəsi başlayan kimi ön cəbhəyə 

yollanıb. Səkinə anaya üç yadigar – üç nəvə bəxş edib. Ana oğlunun yadigarlarını Vətənə 

sədaqətli övladlar kimi böyütməyə and içib. Ana andı müqəddəsdir. 

     Səkinə ana qürurla deyir ki, Cavid kimi Vətənə qurban gedən oğullar olməzdirlər, çünki onlar 

şəhiddirlər. Məğrur anaların oğlunu çiynində ölümsüzlüyə aparması şəhidə və Vətənə hörmətdi, 

ana şəhidini və Vətənini ucaltdı. Başın ucadı,  Səkinə ana! 

 

FİRUZƏ  XANIM 

 

     Vətən müharibəsi başlayan kimi könüllü olaraq ön cəbhəyə gedən Royala atası ciddi tapşırıq 

verdi: “Əsir olma, şəhid ol! Erməni kimi düşmənin əlində əsir olmaq pis şeydi.” Royal döyüşə 

Murovda başladı. Cəbrayıl, Zəngilan, Füzulinin mənfur düşməndən təmizlənməsində iştirak etdi. 

Qubadlıya qələbə bayrağını Royal qaldırdı. Sonra da şəhid oldu. Düşmənə arxa çevirib qaçmadı. 

Atasının tapşırığını yerinə yetirdi. 

     Hər kəs Royalı tanıdı, şəxsi tanışlığı olmasa da, bütün Azərbaycan onu sevdi, belə oğulla qürur 

duydu. Ərini son mənzilə aparan gənc və vəfalı ana Firuzə xanımın dəyanətinə hamı heyran qaldı. 

Gənc Firuzə xanımı da də hamı tanıdı. Hərbi geyimdə şəhid ərini çiyinlərinə alan Azərbaycan 

qadını sədaqətin canlı heykəlinə çevrildi. Dedikləri namus, ismət mücəssəməsi Azərbaycan 

qadınının mənəvi aləmindən xəbər verir: “Onu çiynimdə aparmaq Royala son borcum idi. 

Hansisa zəif qadın  onu bacara bilməzdi. Hamı bilsin ki, necə oğullar var. O  oğullar qarşısında 

necə güclü qadınlar var.”  

     Sosial şəbəkə dostumuz Mehman Əliyev yazır: “Bu qadının çiynində dağlar qədər yük var - iki 

körpə balası var. Amma qəhrəmandır. Tabutun ağırlığı çiyinlərinin daşıya biləcəyi qədər deyil, 

ruhun dözə biləcəyi qədərdir.” 

     “Sevən qadının fədakarlığı ölçüyə gəlməz” (A.Dode). Bu fikri Füruzə xanım bir daha 

təsdiqlədi... 

     Çiynində şəhid ərini, oğlunu, qardaşını dəfn eləməyə aparan həyat yoldaşı, ana, bacı kimdir? 

Soruşmayın. O, Vətənimizin hər elindən, obasındandır, anamız, bacımızdır. Ana Vətən darda 

olanda analar da döyüşçüdür, qəhrəmandır. O, Azərbaycan qadınının məğrur heykəlidir. Ey qələm 

sahibləri, fırça və digər tətbiqi sənət ustaları, xalçaçılar, belə böyük hünəri tarixin yaddaşında 

əbədi yaşatmaq sizin işinizdir. 

 

ARƏSTƏ  XANIM 

 

     Aslanin erkəyi, dişisi olmaz, igid ölər, adı qalar, – deyib babalarımız. O, şərəfli ömrü, hünəri, 

cəsarəti, mərhəməti və milli ruhu ilə Azərbaycana, xalqımıza, doğulduğu Xaçmaz rayonuna, 

Qımılqışlaq kəndinə başucalığı gətirən Vətən qızıdı. Tomrislərin, Nüşabələrin, Nigarların 

davamçısıdı. Onun haqqında  keçmiş zamanda danışa bilmirəm.           

     Arəstə xanım Baxışova 2020-cil senyabrın 27-dən noyabrın 10-dək davam edən 44 günlük 

ikinci Vətən müharibəsinin ilk qadın şəhididir. Hərbi tibb qulluqçusu kimi müharibə başlayan gün 

könüllü ön cəbhəyə gedən Arəstə xanımın atası da Çernobıl əlili idi. Arəstənin dörd yaşı olanda 

vəfat edib. “Atasız böyütmüşəm uşaqlarımı,” – deyir Arəstənin iki yadigarına həm ana, həm nənə, 

həm də ata olan Məktubə ana. İki qardaşın tək bacısıydı Arəstə. Bəxtsiz ailə taleyi onu iki 

körpəsinə – 11 yaşlı Mərdana və 10 yaşlı Zəhraya həm ana, həm də ata olmağa məcbur etmişdi. 

     Tanrı Arəstə xanıma cəmi 31 il ömür payı verdi. Yaralı hərbçilərimizi döyüş meydanından 

çıxaran zaman oktyabrın 24-də Qubadlıda həlak oldu.  

     Məktubə ana bu gün tək bir təsəllisinin qızının şəhidlik məqamına yüksəlməsi olduğunu 

söyləyir: “Bu gün hamımıza təsəlli verən qızımın Vətən uğrunda şəhid olmasıdır. Oğlum zəng 

edib qızımın yaralı olduğunu söyləyəndə əlim-ayağım yerdən üzüldü. Bu xəbəri eşidib rayona 

getdik. Orada bizi qarşılayan hərbçi qızımın şəhid olduğunu söylədi.” 

     Məktubə ana qızının iki əmanətinin suallarına cavab verə bilmir. “Anamdan ayrı qalmağım 

çox çətindir, amma şəhid qızı olduğum üçün fəxr edirəm,” – deyir balaca Zəhra. 

     Arəstə xanım yaralanan vaxt Mərdan anasına zəng edib, anası telefonu açmayıb. Sonra ana 

özü Mərdana zəng edib. Mərdan anasının səsindən onun xəstə olduğunu anlayıb. Arəstə xanım 

kişi oğluna son vəsiyyətini edib: “Yaxşıyam. Nənənin sözündən çıxmayın. Dərslərinizi yaxşı 

oxuyun, bir də bacına yaxşı bax.” 

     Mərdan anasının hərbi papağını başından yerə qoymur, gecə də bu papaqla yatır. Anasının 

ətrini onun əsgər mundirindən alan övladların düşmənə nifrəti sonsuzdur, qisas hissi ilə 

yaşayırlar. Mərdan böyüyəndə hərbçi olacağına, düşməndən anasının və digər şəhidlərin 

intiqamını alacağına əmindir. 

     Məktubə ana bundan sonra Tanrı ona verəcək ömrünü qızının yadigarlarına həsr edəcəyini 

bildirir: “Qızımın arzuları çox idi. Demək olar ki, hamısı yarımçıq qaldı. Məni Şuşaya aparmağa 

söz vermişdi. Deyirdi ki, ən böyük arzusu bayrağımızı Şuşada dalğalanan görməkdir. Bunu görə 

bilməsə də, Azərbaycan Ordusu bütün şəhidlərin qisasını alaraq bayrağımızı Şuşadan asdı.” 

Gözün aydın, Vətən, gözünüz aydın, igid Azərbaycan döyüşçüləri, Azərbaycan anaları! Ruhunuz 

şad olsun, Arəstə bacımız! 

     Məktubə ana deyir ki, analarının dəfnində Zəhra və Mərdan da iştirak etdilər. İstədik uşaq 

olsalar da analarının geri dönməyəcəyini anlasınlar, amma yenə hər axşam analarını soruşurlar. 

Zəhra “qəbirdən çıxart gətir anamı,” – deyir. Mərdan “anamın səsini eşitmək istəyirəm,” 

pıçıldaya-pıçıldaya gözləri yaşarır. Nənənin isə bu ağrılı səhnələrə baxıb susmaqdan başqa çarəsi 

qalmır. Nəvələrinin yanında ağlamır, “onların kövrək ürəyi buna dözməz,” – deyir. Amma hər 

gecə talesiz Arəstəsi üçün gizli-gizli, için-için ağlayır. Amma Məktubə ana el içində başı uca 

gəzir. O, şəhid anasıdır, özü də Azərbaycanın ikinci Qarabağ savaşının ilk şəhid qızının anası. 

Arəstə Vətənin qəhrəman qızıdır. Qoy, terrorçu, abırsız, üzü tüpürcəkli erməni görsün 

Azərbaycanın qadınları da ən uca məqama çata bilirlər. “Şəhid olsam başımın ucalığıdır”. Bu da 

Arəstə xanımın ucalığıydı.  

     Arəstə xanımın şəhid adına yüksəlməmişdən bir ay əvvəl bir müsahibəsindəki “ inanıram ki, 

nəinki mənim oğlum, hətta çağırış yaşlılarımız da işğaldan azad olunmuş torpaqlarda hərbi 

xidmətdə olacaqlar,” arzusu və əminliyi bu gün çin olub. Ruhun şad olsun, Azərbaycanın igid 

qızı! 

     Arəstə xanımın ilahi yolçuluğu bu gün hamımıza örnəkdir... 

 

AYNURƏ  XANIM 

      

     Bu günlərdə sosial şəbəkələrdə xəstəxanaların birində baş verən ən azı xalqımızı utandıracaq 

bir olay barədə oxuyub düşündüm. Əksər dünya xalqlarının mərhəmətinə, ürəyiyumşaqlığına, 

humanizminə qibtə ilə baxdığı böyük Türkün imicinə xələl gətirən sapı özümüzdən olan küt 

baltaları vaxtında islah, ifşa etməliyik ki, bizi sevməyənlər sevinməsin. Xəstəxanaya gətirilmiş 

yaralı döyüşçünü xoruldadığına görə palatadan çıxarıb tualetin yanındakı soyuq və nəmişli 

təsərrüfat otağına yerləşdirirlər. Guya tibbi personal xeyirxahlıq edir, sən demə Vətən 

müharibəsində yaralanmış, çoxlu qan itirmiş döyüşçü o biri döyüş dostlarını narahat edirmiş. Belə 

“humanistlyə” necə söyməyəsən? Başına dəysin beləsinin həkimliyi, içdiyi Hippokrat andı. 

B.Vahabzadə demişkən, Vətən çörəyi belələrinə qənim olsun. Şəhidlərin qanı hələ azad olunmuş 

torpaqlardan qurumayıb, yaralar hələ qaysaqlanmayıb. Budurmu, aləmə şəfqət verən həkimin 

vicdanı?  

     İndi isə əsl həkimdən - təkcə dərmanla yox, həm də qəlbi ilə yaralara məlhəm qoyub sağaldan 

loğmandan söhbət açmaq istəyirəm. Yuxarıda yazdığım “humanist” nankordan fərqli olaraq, 

Aynurə Hidayətqızı (Fətəliyeva) ikinci Qarabağ savaşı başlayanda könüllü qızğın döyüş 

meydanına gedən həkimdir. Ali Baş Komandan qismən səfərbərlik əmrini imzalayan kimi özəl 

klinikaların birində həkim işləyən Aynurə xanım Vətəni işğalçı və quduz erməni faşizmindən 

təmizləmək üçün irəli atılıb. Ağdamdan başlayan döyüş yolu Tərtərdən, Füzulidən keçərək 

Hadruta qədər davam edib. Aynurə xanım qələbə gününədək Hadrut hospitalında könüllü həkim 

kimi fəaliyyət göstərib. Onu bu addımı atmağa vətəndaş və həkim vicdanı və erməni döyüşçü 

Annaya nifrəti sövq edib. 

     Aynurə xanım Anna adlı bir erməninin azərbaycanlılara qarşı etdiklərini oxuduqdan sonra 

qisas hissiylə cəbhəyə yollanır. Deyir ki, o qadını sosial şəbəkədə tapdım. Ona yazdım ki, gəlirəm 

xalqımın qisasını almağa. Oxudu, amma cavab yazmadı. Erməninin erkəyinin hansı qeyrəti var 

ki, dişisinin də olsun? Döyüşə getməmişdən əvvəl o erməni qadını tapdım. Qisas almaq üçün 

onların qospitalına girdim. Hamısı qaçmışdı. 

     Aynurə xanımın Vətən sevgisi də həkim andı, vicdanı qədər ucadır. Ona müxtəlif suallar 

verənlərə deyir ki, əsgərlərimizin yaralarından deyil, şücaətindən danışmaq lazımdır. Çünki ön 

cəbhədəki əsgərlər üçün Vətən hər şeydən öndədir. 

     İkinci Qarabağ savaşındakı qələbədən sonra Aynurə xanım cəbhədən qayıdıb, övladlarının 

yanındadır. “Onların qoxusu üçün darıxmışam,” – deyir. Amma arxa cəbhədə qərar tuta bilmir. 

“Yenidən işğaldan azad olunmuş Vətən torpaqlarına qayıdacağam,” – deyir. Əsgər hardadırsa, o 

da orada olacaq, torpağın yarasını sarıyan oğulların yarasını sarımaq üçün. 

     Aynurə xanım həm də həssas söz adamıdır.  Onun “Həkim və yaralı əsgərin dialoqu”nda elə 

incə nüanslar var ki: 

   - Həkim, mənə bacı ol, 

   Qulluq elə, tez sağalt. 

   Məni qələbəylə Vətən gözləyir, 

   Biz igidik, həkim bacı! 

   Biz düşmənin qanını 

   Öz bayrağımıza tökmərik, 

   Məni tez sağalt, əziz bacım, 

   Məni dostum gözləyir... 

   Birdən yaralanar, 

   Onu sənə kim çatdırar? 

   - Azca da səbr et, sağalırsan, 

   Bax çöldən gələn səsə, 

   Eşidirsən? 

   Qələbə bizimdir, artıq Qarabağ bizimdir! 

     Aynurə Hidayətqızı cəbhə gündəliyi yazır. Bildirir ki, yazdıqlarımın hər biri gündəlik 

rastlaşdıqlarıma uyğun olaraq öz qələmimlə yazılıb. Bu gündəlik ikinci Qarabağ müharibəsinin 

qürurlu, kövrək, ağrılı, qanlı günlərinin, anlarının hərb salnaməsidir, gələcək nəsillərə  bu savaşın 

həqiqətlərini çatdıran hərbi memuar kimi həmişə yaddaşımızı təzələyəcək, Aynurə xanımın qanlı, 

od-alovlu döyüş meydanında görüb qələmə aldıqları... 

LÜTVİYYƏ  ƏSGƏRZADƏ 
 

Filologiya elmləri doktoru 

 

İSLAM SƏFƏRLİ YARADICILIĞINDA 

AZƏRBAYCANIN POETİK VƏSFİ  

 

Çağdaş Azərbaycan ədəbiyyatında özünəməxsus yeri 

olan nəğməkar şair İslam Səfərlinin ömür yolu çox 

qısa olsa da, onun yaradıcılıq yolu uzun bir məsafəni 

qət edir. Şair bu qısa ömrünə böyük, uğurlu, hər 

zaman oxunan, sevilən poetik bir yaradıcılıq sığdırıb, 

yazdıqları ilə ədəbiyyatımızda İslam Səfərli zirvəsi 

yaradıb. “Duru bulağa” bənzədilən İslam Səfərli 

poeziyasına bu zirvədən baxanda, Azərbaycan bütün gözəllikləri ilə, başı qarlı Şahdağ, təlatümlü 

Xəzər, məcrasını aşıb-daşan dəli Kür, xan Araz, Göy göl, Batabat, Talış meşələri, Şərur düzləri, 

gözəl Qarabağ boy göstərir. Coşqun bir ürəklə yazıb-yaradan, ilham mənbəyi hər zaman 

Azərbaycan, onun əsrarəngiz gözəllikləri olan şairin yaradıcılığı ilə tanış olan oxucu, sanki şairin 

şeirlərində Xəzərin ləpələrinin pıçıltısını, Batabat və Talış meşələrinin gözəlliklərini, gümüş 

kəmərə bənzədilən Arazın, Viləş çayının həzin axarını duyur. 

“Sözünün mübtədası da, xəbəri də” Azərbaycan olan, vətəninin vurğunu  şair qarış-qarış gəzib, 

dolaşdığı vətən torpaqlarının gözəlliklərindən vəcdə gəlir:   

              Sevdim yaz ayını, payız ayını, 

              Gördüm karvan-karvan düyü tayını. 

              Dola belimizə öz əllərinlə,  

              Gümüş kəmər kimi “Viləş çayını.”  

Yaradıcılığında “baş motivə” çevrilən Azərbaycanın dilbər guşələri şair İslam Səfərli 

poeziyasında bir başqa ruhda tərənnüm olunur. Vətən -Azərbaycan, təbiət - Xəzər, yurd - 

Naxçıvan mövzuları şairin yaradıcılığında hər zaman qırmızı xəttlə  keçir: 

              Hərdən düşüncələr sarır insanı,  

              Çayüstü körpülər asma yolumdur.  

              Bağrıma basmışam Azərbaycanı  

              Araz bir qolumdur, Kür bir qolumdur! 

Bütün  varlığı ilə Vətənə, torpağa, elə, obaya bağlı olan, “Azərbaycanı bağrına basan”, “hər 

zaman keşiyində mətin dayanan” və “canını qurban etdiyi”, bu vətənin gözəlliklərini; “Şərqin 

nəhəngi Bakının”, “Şərqin qapısı Naxçıvanın”  “nurlu çələng Mingəcevirin”, vətənin “gümüş 

aynası Xəzər”in, “polad qaynadan Sumqayıt”ın, “dolaybadolay Şəki yolları”nın, “yurdumuza pay 

Quba bağları”nın, “qəşəng Astara”nın, “gozəl Lənkəran”ın, “Muğan”ın, “Mil”in, “Şirvan”ın, 

“aran”ın, “yaylağ”ın vəsfi   hər zaman İslam Səfərli poeziyasının ruhunu təşkil edir: 

   Muğandan keçib, Mili dolaşdım, 

   Şirvan boyunca eli dolaşdım. 

   Mənə Naxçıvan,  - buyur, gəl, - dedi,  

   Gözəl Qarabağ  şərqilər dedi.  

   Kürüm-Arazım qoşa çayımdır, 

   Azərbaycanım günüm-ayımdır.  

ƏDƏBİ TƏHLİL 

Azərbaycanın dilbər guşələrini dolaşan şair Bakının vurğunu olub. Onun yaradıcılığında Bakı, 

mavi Xəzər, Abşeronun təkrarsız mənzərələrinin tərənnümü bu vurğunluqdan yaranır: 

   Bakı bir Bakıdır ki, 

   Mehriban sinəsində 

   Ömür surmək gozəldir. 

   Bakı bir Bakıdır ki, 

   Onun günəşə baxan 

   Aynabəndi Xəzərdir.  

 Və ya: 

   Bəzən bir rəssam olub, 

   Səni yaratmaq üçün 

   Fırçama rəng gəzirəm. 

   Bəzən də şair kimi, 

   Şeirin köhnə vəzninə 

   Yeni ahəng gəzirəm,  

– deyə Bakının vəsfi üçün ”fırçasına yeni rəng gəzən” şair bu rəngi tapıb, yeni bir “rəng”lə “ətəyi 

bəhərli”, “başı vüqarlı”, “ürəyi baharlı” Azərbaycan”ını - Bakını vəsf edir: 

   Qayıdıb xoş güzərdən, 

   Günəş qalxır Xəzərdən. 

   Sevgilim keçən yerdən 

   Bütün şəhər yeriyir. 

   Bakı, sabahın xeyir!  

 İslam Səfərli ürəyindən su içən bu poetik misralar yazıldığı andan dillər əzbəri olur, gözəl 

bir nəğməyə dönüb, Bakının himni kimi dillərdə dolaşır. 

Ümumiyyətlə, şairin bütün yaradıcılığı boyu onu tərk etməyən vətən, el-oba, yurd, paytaxt sevgisi 

onun bütün şeirlərinə hopub. O, hər zaman “babalarımızın qəbri”, “nənələrimizin gül ətri”  olan 

vətən torpağını müqəddəs sayıb, çünki vətən bizim  “Olum” və “ölüm” beşiyimizdir!... ”  

 Şair bu düşüncələrini “Əbədi beşik” şeirində oxucularla paylaşır:  

   Babamızın kölgəli 

   çətri bu torpaqdadır, 

   Qəbri bu torpaqdadır. 

   Nənəmizin gül kimi 

   ətri bu torpaqdadır.  

   Qəbri bu torpaqdadır. 

   O, olum beşiyimdir, 

   O, ölüm beşiyimdir!...  

 Bütün ruhu ilə, qəlbi ilə el-obasına bağlı olan şairin vətəninə müraciət forması çox maraqlı 

və diqqətçəkicidir: “Əziz vətənim”, “Sevdalı 

diyar”, “Paytaxtım mənim, ay baxtım mənim”, 

“Azərbaycanım - günüm-ayım” və s. 

İslam Səfərlinin poeziyasında onun vətəninə 

bağlılığı, vurgunluğu qabarıq hiss olunur. 

Bütövlükdə, şairin “könül çırpıntılarının 

ifadəsi” olan şeirlərinin mövzusu çox 

rəngarəngdir və onun poeziyasında çay, göl, 

dəniz, bulaq, çiçək, zirvə, dərə, dağ və s. 

obrazlar özünəməxsus cizgilərlə, məna 

çalarları ilə seçilir. Səmimilik, axıcılıq İslam 

Səfərlinin şeir yaradıcılığını xarakterizə edən 

vacib əlamətlərdir. 

Şeirdə sözlərin düzümünə xüsusi fikir verən, şeirləri sadə, oxunaqlı, ahəngdar bir dildə yazan 

İslam Səfərli, hər dəfə Azərbaycandan, onun əsrarəngiz təbiətindən bəhs edərkən yeni poetik 

ifadələr tapır: 

   Sinən bir ağ gümüşdü, gümüşdü, 

   Gözüm hüsnünə düşdü, nə düşdü, 

   Sahilində işıqlar qızıldı, 

   Yel dəydi, göy köynəyin sızıldı, 

   Suların çin-çin oldu, Xəzərim, 

   Ləpən göyərcin oldu, Xəzərim. 

   Söylə görüm, ay dəniz, ay dəniz, 

   Çimibmi göy sinəndə Ay, dəniz? 

   Saf qoynuna düşübdür guzərim, 

   Xəzərim, ay Xəzərim, Xəzərim.  

 Qeyd edək ki, bu şeirin yazılmasının maraqlı tarixcəsi var. Dəfələrlə Bakıya gələn şair 

Nazim Hikmət 1962-ci ildə Azərbaycan dramaturgiyasının banisi M. F. Axundovun 150 illik 

yubleyində istirak etmək üçün Bakıda olur. Bu zaman Azərbaycan Respublikası Elmlər 

Akademiyasında şairlə görüş keçirilir. Gecədə şeirlər oxunur. Şairin şeirləri gur alqışlarla 

qarşılanır. Bu görüşdə iştirak edən 39 yaşlı şair, Nazim Hikmətin qarşısında şeirini oxuyur. Türk 

şairi Nazim Hikmət haqqında xatirəsində bunu təsdiqləyən İslam Səfərli yazır: “Bu gün 

Azərbaycan Respublikası Elmlər Akademiyasında Nazim Hikmətlə şəhər ictimaiyyətinin görüşü 

keçirildi. Salon ağzınacan dolu idi. Hamı bu ustad şairin çıxışını, şeirlərini böyük məhəbbətlə, 

alqışlarla, tər-çiçəklə qarşılayırdı. Mən gecədə yeni yazdığım “Xəzərim” şeirini oxudum. Gecə 

sona yetəndə Nazim Hikmət mənim qoluma girdi. Mavi gözlərindən səmimiyyət, məhəbbət yağan 

nurani şair mehribancasına dilləndi: “Yavrum, mən indiyədək Xəzərə böylə gözəl şərqi 

yazıldığını duymamışdım. Şeir Xəzər haqqında həzin layladır. Qoyma ona musiqi yazılsın. 

Musiqi şeirin özündədir.”  

Böyük türk şairi Nazim Hikmətin də vurğuladığı kimi, “şeir Xəzər haqqında həzin layladır” və 

Xəzərin vurğunu olan şair “gözəllik tablosu” Xəzərdən həyəcansız yaza bilmirdi. Onun 

poeziyasında bu həyəcanı duyan tənqidci Əkbər Ağayev haqlı olaraq yazırdı: “İslam Səfərlinin 

poeziyasında Xəzərin ləpələri pıçıldaşır.”  

Bu vurğunluğu biz onun doğulub boya-başa çatdığı Naxçıvan diyarına həsr etdiyi şeirlərində də 

izləyirik. “Ey axarlı, ey baxarlı, ey gülzarlı Naxçıvanım” - deyən şair “İki Culfa”, “Əbədiyyət 

nəğməsi”, “Araz burulub keçir”, “Qızlar bulağı”, “Tanış gözlər”, “Gəlmişəm” şeirlərində 

Naxçıvan torpağının gözəlliklərini poeziyaya gətirirdi.   

Naxçıvanda dünyaya gələn şairin yaradıcılığında hər zaman bu yurdun zəngin təbiətinin və 

möhtəşəm gözəlliklərinin tərənnümü aktual olub. İslam Səfərlinin “hər daşı, hər qayası tarixin 

canlı şahidi olan Naxçıvana həsr etdiyi  silsilə şeirləri oxucuları bu qədim diyara; “Göy dərəli, 

məxmər duzlu”, “Başı qarlı”,  “Xoş baharlı”, “İslama könül verən” “Şerin, sözün vətəni 

Naxçıvana” ekskursiyaya götürür, Naxçıvanı tanımaq istəyənləri; "Atabəy məqbərəsi"ndən 

"Əlyabad yolu" ilə addımlayaraq” “Təndir ceşməsi”nə, “Pətəkli quzey”ə,  “Arpa çay”a, “Sədərək 

kövşəninə”. “Əli daş, ayağı daş Gəlindaş”a, “Payız meşəsi”nə, “Qara yal dağlarına”,  “Şada 

çayı”na,   “Sonsuz quyu” – “Badamlı”ya, “Xal-xal meşəsi”nə, “Vayxır çeşməsi”nə, “ölən  

şəhər”ə,  “Piyaz dağı”na, Ordubada, Şahbuza, “Qanlı göl”ə, “Sərt dərə”yə, “Toğlu Qaya”ya, 

“Plov təpə”yə, “Çınqıllı”ya, “Yelli yurd”a, “Keçəl dağ”a, “Kələfli dağ”a, “Salvartı”ya, Biçənəyə, 

“Qonaqgörməz”ə, “Batabat”a, “Ələngəz dağı”na, “Dübəndi çayı”na, “sevimli”, “Günəşli torpağa, 

Şərura”, “Gümüşlü”yə, “Qız qala”, “Oğlan qala”ya, “Fərhad arxı”na, “Çınqıllı”ya, “İlanlı dağ”a, 

“Qızlar bulağı”na aparır, bu möhtəşəm gözəlliyə bələdçilik edir.  

Bu gözəlliklər qarşısında heyrətlənənlər, bu diyarı möcüzələr diyarı adlandıranlar çox olub. Qeyd 

etmək yerinə düşər ki, bu cənnətməkan yurdun, “Günçıxanda Gəmiqaya, Günbatanda Ağrı dağı, 

quzeydə Kiçik Qafqaz, güneydə Arazın o tayında ucalan Qaradağ silsilələri ilə dövrələnən və 

dünyanın ən qəribə, möcüzəli yerlərindən olan Naxçıvan torpağının - “Nuhun vətəni”nin 

gözəllikləri önündə; “İlahi, bir balaca diyarda nə qədər möcüzə olarmış?! – deyən şair Sabir 

Rüstəmxanlı da heyrətini gizlətməyib: “Sanki insan təbiətlə yarışa çıxıb, onun qarşısında öz 

acizliyin etiraf edib. Lakin təbiət onu heyrətləndirdikcə, cavabı olmayan yeni-yeni suallar 

verdikcə insan da öz gizli kartlarını açıb... öz əlinin gücü, zəkasının sonsuzluğu ilə təbiətlə yarışı 

min illər boyu davam etdirmişdi. Təbiət və insan. Naxçıvan torpağı bu iki anlayışın ayrılığı, 

uzaqlığı və həm də vəhdətini göstərmək baxımından misilsiz bir yerdir.”  “Təbiətlə insanın; bu iki 

anlayışın ayrılığı, uzaqlığı və həm də vəhdətini göstərmək baxımından misilsiz bir yer olan 

Naxçıvan torpağının” gözəlliklərindən vəcdə gələn şair İslam Səfərli qələmi ilə “Mərcan gözlü 

Batabat”ı  belə tərənnüm edilib:  

   Bulaqların bir səmtədir axarı, 

   “Salvartı”nın xoş görünür baxarı, 

   Bicənəkdən at səyridib yuxarı, 

   Yalmanına yata-yata gəlmişəm, 

   Mərcan gözlü Batabata gəlmişəm.  

   “Qonaqgörməz” duşmənidir təkliyin, 

   Ayaqları xınalıdır kəkliyin. 

   Göl ustdəki güllüyün, cicəkliyin 

   Xoş ətrinə bata-bata gəlmişəm, 

   Mərcan gözlü Batabata gəlmişəm. 

 Şairin poeziyasında “O üzü, bu üzü yastı təpəlim”, – deyə müraciət etdiyi,  “almaz 

dalğalı”, “gümüş ləpəli” Araz çayının tərənnümü bir başqadır: 

   Durub seyr elədim mən bir az çayı, 

   Ax, ey “Araz” çayı, ey “Araz” çayı! 

   O üzü, bu üzü yastı təpəlim, 

   Ey almaz dalğalım, gümüş ləpəlim. 

İslam Səfərli öz yurdunu yalnız sevməklə qalmayıb, həm də sevdirib. Azərbaycanın göz bəbəyi 

Naxçıvanı çoxları onun şeirlərindən tanıyıb sevib. Yurdumuzun poetik vəsfinin ən müxtəlif və 

rəngarəng çalarlarını gördüyümüz İslam Səfərli poeziyasında “doğma yurdun bənövşəsinə, 

nərgizinə deyil, adicə çayırına, koluna, söyüdünə İslam Səfərlinin özünəməxsus poetik baxışı 

var.” İslam Səfərli poeziyasının mayasını bütövlükdə, doğulduğu yurda, elə, Azərbaycana bağlılıq 

təşkil edir. Vətəni Azərbaycan və onun təbiəti İslam Səfərlinin tərənnumundə “gözəl, incə, xəfif” 

bir poeziyadır. İslam Səfərli haradan və nədən yazıbsa, onun sözünün mayasında Azərbaycan 

olub. Azərbaycanı sevərək sevdirən şairin poeziyasının “şah damarı” Azərbaycandır. Bu İslam 

Səfərli yaradıcılığını əbədiləşdirən ən əsas faktorlardandır.  Azərbaycan xalqı ilhamını xalqdan, 

vətəndən alan şairini heç zaman unutmayacaq! 

              Günlər keçir birəm-birəm, 

   Bir uğurlu yol gedirəm. 

   Yurdumuzu vəsf edirəm, 

   əldə qələm, dizdə varaq, 

   mənə qalan bu olacaq! 

MƏTİ  OSMANOĞLU 

 

 

ƏNVƏR  RZA İLƏ  KƏLBƏCƏRƏ  

GEDƏN  YOLDA  ATÜSTÜ  GÖRÜŞ... 
 

İTV-nin “Ozan məclisi” proqramının aparıcısı, saz-

söz sənətimizin mahir bilicisi və təbliğatçısı Qorxmaz 

Tofiqoğlu ilə unudulmaz Xalq şairimiz Osman Sarıvəlli 

haqqında hazırlayacağımız verilişi müzakirə edərkən Ənvər 

Rzanın da adını və şeirini xatırladıq: 

 

Kəndin hər nemətdən yenə var payı – 

Qayanın kəkotu, dağın qar payı... 

Uzanıb yatdığım çəmən çarpayı, 

Nə yaxşı görüşdük, nə yaxşı yenə!.. 

 

Mənə elə gəlir ki, bu xatırlama - ədəbiyyatımızın fərqli zamanlarında yazıb-yaratmış 

şairlərin xəyali görüşü bir təsadüf deyildi: Osman Sarıvəllinin yaradıcılığı ilə Ənvər Rzanın 

poetik dünyası arasındakı simsarlıqdan, doğmalıqdan gəlirdi.  

Ənvər Rzanın şeirləri ilə Osman Sarıvəlli yaradıcılığı arasında əlaqə axtarmaq ədəbiyyat 

tariximizə bələd olan oxucuya bəlkə də ilk baxışda qəribə görünə bilər. Osman Sarıvəlli yaşına və 

ədəbi təcrübəsinə görə Azərbaycan Sovet ədəbiyyatını yaradan, onun önündə gələn nəsli təmsil 

edib və həmin nəslin şairləri arasında daha çox mühafizəkarlığı, kökə, ənənəyə bağlılığı ilə 

tanınıb. Buna görə onu təqdir edənlər də olub, ona tənə vuranlar da...   

İlk şeiri mətbuatda 1962-ci ildə nəşr edilmiş Ənvər Rzanın ədəbiyyata gəldiyi dövrdə isə indi 

ədəbiyyatşünaslığın daha çox “altmışıncılar” kimi xatırladığı nəslin sözü daha keçərli idi, 

ədəbiyyat yeni estetik hava ilə nəfəs alırdı. Bu nəsil ədəbiyyatı mühafizəkarlıq buxovlarından 

qurtarmağa, xüsusilə Azərbaycan ədəbiyyatını əyalətçilik çərçivələrindən xilas etməyə, 

Azərbaycan ədəbiyyatı ilə dünya ədəbiyyatı arasında yeni körpü salmağa can atırdı. Təbii ki, 

burada da kobud sapmalar, sürüşmələr, büdrəmələr, axsamalar olurdu: bu təmayülün də öz 

əyalətçiliyi vardı... 

Həmin dövrdə Azərbaycan ədəbiyyatı ilə dünya ədəbiyyatı arasında dialoq qurmağa daha 

böyük imkanı olan şairlərin birincisi, yəqin ki, Ənvər Rza idi. Sazın, sözün beşiyi Kəlbəcərdə 

doğulub böyüyən Ənvər Rzanın təhsili, ixtisası ona ədəbi üfüqlərə qlobal səviyyədə baxmağa, 

daha uzaqları, daha ənginlikləri görməyə imkan verirdi. O, ingilis dilini mükəmməl bilən alim idi, 

ingilisdilli ədəbiyyatın nümunələrini dilimizə orijinaldan tərcümə edirdi. V.Şekspirin sonetləri, 

“Bülbüllə söhbət”i, “Təmiz ad”ı, “Məhəbbətin fəlsəfəsi”, C.Bayronun şeirləri, “Şilyon məhbusu” 

və “Mazepa” poemaları, R.Şellinin “Gecən xeyrə qalsın”, “Şivən”, “Solmuş bənövşə”, “Yay və 

qış” şeirləri, “Anarxiya maskaradı” poeması, Henri Lonqfellonun və Robert Bernsin yaradıcılığı 

ilə Azərbaycan oxucusu Ənvər Rzanın tərcüməsində tanış oldu. Həmin tərcümələr həm 

dəqiqliyinə, orijinala sədaqətinə, həm də orijinaldakı poeziyanı, şeiriyyəti yeni dil mühitinin 

iqliminə uyğunlaşdırmağına görə qiymətlidir və bugünkü tərcümə təcrübələri üçün də 

öyrənilməyə, davam etdirilməyə layiq ciddi örnəklərdir. 

Ənvər Rzanın ingilis ədəbiyyatından romantizm cərəyanına mənsub şairlərin 

yaradıcılığına daha çox üstünlük verməsinin isə iki başlıca səbəbi olduğunu düşünürəm. Birincisi, 

romantik poeziya şairin öz şeir dünyasına, yaradıcılıq zövqünə və üslubuna daha uyğun idi. İkinci 

və mühüm səbəb də Azərbaycan bədii düşüncəsinin Avropa romantizmini 1960-cı illərdə daha 

dərindən mənimsəyə bilməsi və ona maraq göstərməsi idi. Tarixi müqayisə aparsaq, XX əsrin 

əvvəllərində Azərbaycan romantizmi ilə Avropa romantizmi arasında Osmanlı ədəbiyyatının 

təcrübəsinin dayandığını görürük. Bu isə Avropa romantizmi üçün vacib olan ən başlıca 

keyfiyyətlərdən birinin – xəlqiliyin, xalqın dilinə və ruhuna yaxınlığın şeirə gələn yolunun 

qarşısını kəsimişdi...  

Bəs romantik Ənvər Rzanı mühafizəkar Osman Sarıvəlli yaradıcılığına bağlayan nə idi? 

Osman Sarıvəllinin 1943-cü ildə - Yer kürəsinin üstündə qanlı müharibə getdiyi dövrdə qələmə 

aldığı “Gətir, oğlum, gətir!” romantik poeması ədəbi yaddaşımızın ən möhtəşəm abidələrindəndir 

və zaman keçdikcə bu əsərin rəngləri daha da dolğunlaşır. Zamanın yetişdirdiyi narahatlığı ifadə 

edən, müharibə sarsıntıları yaşayan yeni nəsli mənəvi köklərdən qopmamağa, öz yaddaşına 

sədaqətli olmağa çağıran, əslə-kökə yadlaşma təhlükəsinə qarşı həyəcan harayı salan poemanın 

dəyəri bunlarla məhdudlaşmır. Bu əsər öz məzmunu ilə bərabər şeirimizə yeni bir poetik enerji 

gətirmiş, mətn-oxucu dialoqunun fərqli səviyyəsini müəyənləşdirmişdi.   

Poema dialoq üzərində qurulub: şairin şəhərdən kəndə, ata yurduna qonaq getmiş oğlu Babəkə 

(professor Babək Qurbanov ömrünü sənətin fəlsəfəsinin tədqiqinə həsr elədi) müraciətlə yazılıb:  

 

Gətir ildırımın məğrur səsini,  

Qumru bulaqların zümzüməsini...  

Özünlə çiçəkli, güllü yaz gətir,  

Bir aşıq mahnısı, bir də saz gətir! 

 

1940-cı illərdə “Gətir, oğlum, gətir!” poemasının qurduğu söhbəti Babəklə yaşıd olan 

Ənvər Rza 1960-cı illərdə davam etdirdi. Yaddaşın kənddən şəhərə nəyi gətirə bildiyi, nəyi gətirə 

bilmədiyi Ənvər Rzanın şeirlərində daha aydın, daha qabarıq görünür. Onun şeirlərindəki poetik 

enerjinin mənbəyi isə içindəki saf uşağın dünyası, uşaqlıq xatirələridir. Ənvər Rza qoyub gəldiyi 

kəndə qayıdanda yalını, yamacını yarpız ətri bürüyən dağların qoynunda qarşısına çıxan, onu 

qarşılayan da elə həmin uşaq idi: 

  

Ay quzu otaran balaca Ənvər, 

Nə yaxşı görüşdük, nə yaxşı yenə! 

 

Məkan və zaman parametrlərinin üzvi bütövlüyü 

Ənvər Rzanın şeirlərini, hansı mövzuda yazılmasından 

asılı olmayaraq, uşaqlıq yaddaşından qopmağa qoymur. 

Yaddaşın məkanı, ilkin xatirələr, unudulmaz uşaqlıq 

müşahidələri durmadan axan, dəyişən zamanı öz 

ilkinliyinə, başlanğıcına qaytarır. Ənvər Rza yaradıcılığı 

boyu dünyaya Dəli dağın döşündə quzu otaran uşağın 

gözündəki heyrətlə baxdı. Buna görə də onun şeirlərində 

dünya insan nəfəsindən uzaq bakirə təbiətin özü kimi min 

bir rəngdə görünür, rənglərin yaratdığı harmoniya 

oxucunu həm heyrətləndirir, həm düşündürür, həm də 

qübarlandırır: 

 

Gözəllikdən ağlım çaşıb bu yerdə, 

Səyyah xəyal çox dolaşıb bu yerdə. 

Dədə Şəmşir qayalaşıb bu yerdə, 

Şəlalədən sazına bax, sazına! 

Ənvər Rzanın şeirlərində kənd nisgilini müharibə illərinin yanğısı, müharibədə 

doğmalarını itirmiş insanların dağlara sığınmış sarsıntı dolu hüznü və kədəri müşayiət eləyir. 

Onun təmsil etdiyi ədəbi nəslin uşaqlığı Azərbaycan torpağından uzaqlarda gedən müharibənin 

insanlarda yaratdığı sarsıntının içində keçmişdi. 1960-cı illərdə müharibə illərinin ağrısı 

Azərbaycan ədəbiyyatının baş mövzularından biri idi, bu mövzuda müxtəlif səviyyəli çoxlu 

əsərlər yaranırdı. Ancaq həmin çoxluğun içində Ənvər Rzanın dağlardan gələn səsi fərqlənirdi. 

Onun şeirində müharibə təkcə başıpapaqlıları deyil, kənddəki toyları, şənlikləri, evlərin ruzisini, 

bərəkətini, təknələrin çörəyini “əsgər aparmışdı”, divardan asılan simləri pas tutmuş sazın səsini, 

nəğməsini itkin salmışdı. Sazı susduran illər oğulları əsgər gedib qayıtmayan ananın saçlarında  

 

“Kərəmi”  çalırdı:  

Qoynundan çıxanda çəlik qolları 

Cəhrəni gününə yamaq edərdi. 

Bir vaxt oğulları gedən yolları 

O, dükcə edərdi, yumaq edərdi... 

 

Ənvər Rzanın şeirlərinə həzinlik gətirən motivlərdən biri də 1960-cı illərdə güclənən 

urbanizasiyanın – şəhər köçünün kəndi kimsəsizləşdirməsi, bir vaxtlar bərəkət rəmzi olan 

təndirləri yenidən sönməyə məhkum etməsi idi.  

 

Bəlkə səhv edirəm, korşalıb zəndim - 

O qədər oğlanlar bəs hanı, yoxdur? 

Bu günün qayğısı, dərdidir kəndim - 

Kənddən alim çıxır, çobanı yoxdur... 

 

Şəhərləşmə, həyat tərzinin dəyişməsi şeirin təkcə mövzusuna, məzmununa deyil, poetik 

nizamına, quruluşuna da öz təsirini göstərirdi. Təbiətlə insanlar arasındakı münasibətlərin 

harmoniyası pozulduğu kimi dilin şeir ahəngi də ciddi silkələnməyə məruz qalmışdı. Beləliklə, 

1960-cı illərdə ictimai proseslərin və estetik keyfiyyət dəyişmələrinin dramatizmi fonunda “Gətir, 

oğlum, gətir!” çağırışı yenidən aktuallaşmışdı. Daha çox sərbəst şeirə və eksperimentə meyl 

eləyən, yeni bir ədəbi məktəb yaratmaq iddiasında olan novatorlarla ənənə müdafiəçiləri 

ədəbiyyatın fərqli cəbhələrindən çıxış edirdilər və bəzən bədii sözün sərhədlərinin pozulduğu bu 

münaqişədə bir hədəf də, təəssüflə deməliyik ki, Səməd Vurğunun üslubu idi... 

Ənvər Rza ədəbiyyata Səməd Vurğun ədəbi məktəbinin təmsilçisi kimi gəldi. O özündən 

sonra da bu yolun davam etdiriləcəyinə, hər nəslin öz Səməd Vurğununu “yaradacağına” inanırdı:  

  

O elə dağdır ki, zirvəsi qırov, 

Bir adı Qoşqardır, bir adı Murov... 

Mənimçün ecazkar şair-filosof, 

Körpə oğlum üçün nağıldı Vurğun. 

 

Ənvər Rzanı Səməd Vurğun yaradıcılığına yaxından bağlayan mühüm amillərdən biri də, 

heç şübhəsiz, böyük şairin 1955-ci ildə Kəlbəcərə səfər etməsi, burada saz və söz sənətimizin 

görkəmli nümayəndəsi Aşıq Şəmşirlə görüşməsi idi. Bu hadisə sözün həqiqi mənasında folklor 

faktına, nağıla çevrilmişdi. Səməd Vurğunla Aşıq Şəmşirin deyişmə formasında yazdıqları şeirlər 

məclislərdə dastan kimi danışılır, dildə-ağızda dolaşırdı və həmin dastanı aşıqlar indi də 

söyləyirlər...  

Poeziyası ilkin köklərə dərindən bağlı olan Ənvər Rzanın seçdiyi yol öz dünyasını daha 

dolğun və rənagarəng ifadə etməyin halal yolu idi. Bu üslubu o, inada görə seçməmişdi, bu onun 

yaradıcılığının boyuna biçilmişdi.  

Onu da vurğrulamağı zəruri hesab edirəm ki, o illərdə ənənəvi üslubda şeir yazıb, ədəbi 

prosesdə özünü şair kimi təsdiq eləmək daha çətin idi (elə indi də çətindir). Çünki bədii 

düşüncədə eksperiment aparan şair nə yazsa, oxucunun və tənqidin eksperimenti təhlil etmək və 

qavramaq təcrübəsi olmadığına görə yenilik kimi qarşılanır (ən pis halda qəbul edilmir), ənənəyə 

bağlı şairi isə təhlil etmək, zamanın işığına tutub qiymətləndirmək daha asan olur. Çətini hansı 

tendensiyanı təmsil etməyindən asılı olmayaraq zamanın “rentgenindən” salamat çıxmaqdır... 

Ənvər Rzanın şeirlərini zamanın sınağından üzüağ, sağlam çıxardan bu şeirlərdəki yaddaş 

enerjisi, şairin dünya ədəbiyyatına bələdliyi, ənənəni fərdi istedad gücünə zənginləşdirməsi, sözün 

tarixi ilə bu günü arasında varislik körpüsü salmasıdır.  

Buludsuz, aydınlıq bir yay gecəsində çiçəkli təpənin çınqıllığında bir çobanın kor bulağın gözünü 

açması Ənvər Rzanın şeirində sözün, sənətin taleyi ilə yaxından səsləşən ibrətli hekayəyə - 

pritçaya çevrilib.   

 

O nədir? Buluddur elə bil üzü, 

Kimdir güzgü tutan torpaqdan aya? 

Bir bax, kor bulağın açılıb gözü, 

Ulduzlar necə tez doluşub suya. 

 

Düşünə-düşünə baxıram bir də, 

Deyirəm ürəkdə nisgil qalmasın. 

Gərək bu torpaqda, gərək bu yerdə 

Gözü açılmayan bulaq qalmasın! 

 

Bu misraların o üzündəki mənzərə şeiri də əhatə eləyir: üstünü torpaq basan bulağın 

gözünü açmaq təbiətdə ahəngdarlıq, harmoniya yaratdığı kimi, yaddaşın gözünün açılması da 

sözə və sənətə yeni həyat, bənzəri olmayan gözəllik gətirir. 

Ənvər Rzanın sağlığında nəşr etdirdiyi son kitabı “Nə yaxşı görüşdük” adlanır, özündən sonra 

nəşr edilmiş son kitabının adı isə “Kəlbəcərə gedən yollar”dır. Kitab nəşr olunanda – 2010-cu ildə 

Kəlbəcərə gedən yollar bağlı idi... 

1987-ci ildə dağlara son dəfə dönən Ənvər Rza o yolların bağlı olduğunu görmədi. Doğma 

yurddakı – Kəlbəcər rayonunun Ayrım kəndindəki məzarı 28 il əsirlikdə qaldı... 

Müzəffər Azərbaycan Ordusunun şanlı Zəfərindən sonra açılan yollar yenə əvvəlki kimi müxtəlif 

ünvanlara üz tutanların geri dönməsini gözləyir. Ənvər Rzanın şair xəyalı isə həmişə o yolların 

üstündə dolaşmaqdadır: 

 

Min bulaqdan içib gedir, 

Qayaları biçib gedir, 

Ürəyimdən keçib gedir 

Kəlbəcərə gedən yollar. 

   DUYĞU  RƏNGLƏRİ 

 

  “Ədəbi ovqat” ədəbi-bədii dərgisində 

jurnalist Tamella Həmidqızı ilə 

dərginin rəssamı şair-rəssam Sehran 

Allahverdinin yaradıcılıq 

emalatxanasında səmimi söhbət 

 

  

 

 

 

Tamella Həmidqızı: Günaydın, Sehran bəy. 

 Sehran Allahverdi: Günaydın, Tamella xanım. Xoş gəlmisiniz. 

 T.H: Sağ olun. Son illərdə kitabların, jurnalların üz qabığında gördüyüm maraqlı rəsmlər 

məni Sizin emalatxananıza gətirdi. Buna görə Rəfail müəllimə təşəkkür edirəm. Qalereyanız 

qeyri-adi duyğularla dolu yerdir. Bu ünvana gəlişim həm də seirlərinizlə bağlıdır. İki fikirli 

qaldığım üçün soruşuram, sənətiniz nədir? 

 S.A: Rəssamam. Fikrim-zikrim düşüncələrimi kətana köçürüb rəngləməkdir. Bərəkətli, 

zövqlü günlərim rəsmlərimi ərsəyə çatdırdığım günlərdir. Bəzən də rənglərə istirahət verib 

duyğularımı sözə çevirirəm. 

   Buludları soydururam, 

   Çoxlu Günəş uydururam, 

   Taxta vicdan qoydururam, 

   Qəlbləri abad çəkirəm. 

 T.H:  Gözəl şeirlər yazırsınız. Hər iki kitabınızda (“Utancaq dan yeri”, 2018 və “Sarı”, 

2022) lirik duyğularınız poeziyasevərlərə xoş gəlir. Seçə bilmədiyiniz rəng çalarlarını, kətana 

sığışmayan məhəbbəti, rəngi məlum olmayan ayrılığı sözə köçürürsünüz, eləmi? 

 S.A: Doğrudur, elə varlıqlar və məfhumlar var ki, onun rəsmini çəkmək çətindi. Məsələn, 

Allahın rəsmini  necə çəkəsən? 

   “Hər insanın içində onu yaradan və sığındığı bir Tanrı var, 

   Və o təkdir, heç kəsin Tanrısına bənzəməz.” 

 T.H: Rəssam olacağınızı nə vaxt duydunuz? Bu talantı özünüzmü aşkar etdiniz, 

valideynlər və yaxud müəllimlərinizmi?  

 S.A: Yeddinci sinifdə oxuyurdum. Həndəsə dərsində müəllim dərsi izah edərkən onun 

sifət cizgilərini karandaşla vərəqə çəkdim. Başım işə elə qarışıb ki, qəhrəmanımın yanıma 

gəldiyini hiss etməmişəm. O, rəsmi əlinə alıb sinif yoldaşlarıma göstərdi, dərs qurtaran kimi 

sevinə-sevinə portretini müəllimlər otağına apardı. Həmin gündən məktəbimizin rəssamı kimi 

məşhurlaşdım. 

 T.H: İlk portret Sizə uğur gətirdi. Məncə, indiyədək bu janr yaradcılığınızda əsas yer 

tutur. Əgər yaratdığınız portretlərdən təkcə birinə nəfəs vermək möcüzəsi baş versəydi, hansını 

seçərdiniz? 

DUYĞU RƏNGLƏRİ 

 

Müsahibə 

 S.A: Heç düşünmədən deyirəm. Qardaşım Teymurun. O, 1992-ci ildə Şuşa uğrunda  

döyüşlərdə itkin düşüb... 

 T.H: Bağışlayın, yarım saat əvvəl bilmirdim ki, qarşısında sayğı ilə susqun durduğum 

portret-əsgər Sizin göz yaşı ilə çəkdiyiniz doğmaca şəhid qardaşınızdı. 

 S.A: 

   Mən nələr görmədim, 

   nələr görmədim... 

   Bəlkə, bir ananı mələr görmədim?!. 

   Dedim, gedənlər gələr, 

   görmədim... 

 T.H: Portret çəkmək kiçik xətləri birləşdirmək deyil, məncə, ağ boşluqda sürət 

yaratmaqdı. O, hərəkətli təbəssümü, sənə baxan gözləri ilə sanki danışmaq istər. Özunəməxsus  

duruşu ilə, məni tanıdınızmı, deyər. Qalereyanızda bir an içində tanıdığım   məşhurlar var. Belə 

bənzəyişi necə yarada bilirsiniz? 

 S.A: Üzbəüz çəkilən portretlərin işi emalatxanada davam edir. O simanı zehnimə elə həkk 

edirəm ki, gözlərim önündə qalır. Üz ifadələrinin kölgələrini, işartılarını duymalısan. Portret foto 

deyil. Rəsmə ilk andaca can verməlisən, diri doğduğun körpə kimi. Nəsiminin portretini çəkəndə 

onu özüm dərk etdiyim şəkildə yaratdım. Axı onu diğər rəssamlar kimi mən də görməmişəm. 

Əvvəlki Nəsimilərdən fərqlilik xüsusi maraq yaratdı. 2021-ci ildə qardaş Türkiyədə Sakarya 

Universiteti rəsmlərimin sərgisini təşkil etmişdi. “Elbustan Gündem” haber qazetəsi məni ilin 

rəssamı adına layiq gördü. Müşfiqin üzündə ironiya dolu bir gülüş yaratdım. Bu onun səsini 

boğmaq istəyənlərə cavab idi. 

 T.H:  Emalatxananız danışan rəsmlərin aurası ilə zəngindir, gözəl enerji verir. “Evim 

roman uydudur” şeiriniz yadıma düşdü. O da yəqin burada yazılıb. “Şəhid köynəyi”, “Bir evin 

küncü”, “Pəncərəm”, “Şeir rəsmi”, “Boyalı kətan”, “Tənha rəssam” və başqa şeirlər də bu 

məkandamı yazılıb? 

 S.A: 

   Şeir göydə yazılar 

   Rəsm göydə cizilar 

   Yerdə ancaq yozular. 

 Sizə “İmzasız şeirlər” qalereyasından bir şeir oxumaq istəyirəm, ürəyimdən gəldi:  

   Gözləri kətan bilib 

   Üstünə həsrət çəkib. 

   Niyə sevinc çəkməyib,  

   Elə ancaq dərd çəkib? 

   Amma sevinc də çəkib 

   Cizgisi bir az ölgün... 

   Neyləsin ki, ağ günlər 

   qaçıb qara günlərin 

   kölgəsində gizlənib.   

 Bəli, bu məkan mənim özümütəsdiq yerimdi. 

 T.H: Ana haqqında  yazmaq, ona layiq kəlmələri seçmək çətindi, rəsmini çəkmək də 

yəqin ki, Sizin üçün asan olmayıb. 

 S.A: Anamın gəncliyini də tabloda yaşadıram. Düşünürəm, hər dövrünü, yaşlaşdıqca  

üzünün hər qırışını qayğısı ilə birlikdə çəkim. Ona şeirlər də həsr etmişəm. Ancaq bütün 

hisslərimi həm rəssam, həm də şair kimi tamamilə ifadə edə bilməmişəm. 

   Baxıram qoca anama, 

   Qüruru  

   oğlunun şəhidliyi qədər uca anama… 

   Səsi ölüm qədər asta, 

   Ümidi həyat kimi isti. 

   Gözləri hərbi rəngdə, 

   Baxışları yasda,  

   Qulağı səsdə. 

   Ayağı şəhid, 

   Qoynundakı əlləri şəhid. 

   Bircə özü sağ qalıb 

   İtkin düşən oğlunun  

   Yolunu gözləməyə… 

 T.H: Abstrakt rəsmləriniz diqqətimi cəlb etdi. Bu janr çox maraqlıdı. Onların hər birindən 

bir kitab yazmaq olar. Məsələn, “Yanar ürək”, “Xocalı cənnəti və cəhənnəmi”,  “Qanlı yanvar 

qərənfilləri”, “Özünü tanı”. “Gülün, insanlar” tablosunda insan skeletinin  qəhqəhəsini gördüm, 

vahiməli deyildi, desəm, inanmayacaqlar. Ancaq Sizin əsərinizdə bunu görmək mümkündür. 

Buna necə nail olursunuz? 

 S.A: Bu janrda işləyən adamlarda ideya, məntiq, fəlsəfə ilə bağlı düşüncələr olmalı,  hətta 

materiallar və texnologiya düzgün seçilməlidir. 

   Bayırda yağış yağır, 

   Rəssam otaqda yalqız, 

   Otaq soyuqdur, bumbuz… 

   …Yağışsa kəsmək bilmir. 

   Sükür sənə, ilahi, 

   ta keçmişdən bu günə 

   rəssamlar nələr çəkmiş. 

   Həqiqətsə budur ki, 

   dünya hərraclarinda 

   milyonlara satılan böyük əsərləri 

   tənha rəssamlar çəkmiş… 

 T.H: İndicə deyəcəyim dörd misranız məndə bir qədər məchul emosiya yaratdı. Bu 

misralar şair düşüncəsinin məhsuludur, yoxsa rəssam təxəyyülünün? 

   Saralmış  ürək çəkim, 

   Bir əli dirək çəkim. 

   Bir qıza bilək  çəkim, 

   Silsin sarı qubarı. 

 Rəssam, sevimli rənginiz işıq kimidir… 

 S.A: Bəli, sarı rəng Günəşin, Ayın, ulduzun, bir sözlə kainatın və işıqlı dünyamızın 

rəngidi. Kecən il “Sarı” adlı kitabım işıq üzü görüb. 

   Bu nə gözəl rəng imiş, 

   Niyə belə ləngimiş. 

   Yağışlar da səngimir, 

   Günəş də çəkim, barı. 

 T.H: Deməli, payız üçün darıxırsınız. Rəssam təbiət sarının bütün çalarları ilə elə 

mükəmməl lövhələr yaradır ki, duyğulu insanlar fəslin dəyişməsini istəmirlər. 

 S.A: Sənətin rəssam, sevdiyin rəng sarı ola və bir də payız ola. Molbert, kətan, sapsarı 

boyalar, sözəbaxan yumşaq fırçalar. 

   Dedim, bir rəsm çəkim 

   Üzü payıza sarı. 

   Gətir, rəngi, fırçanı 

   Düzüm, payıza sarı. 

 T.H: Bir şeirinizdə bütün rəssamlar tənhadı deyirsiniz. Niyə? 

 S.A: Yaradıcı insanların öz dünyası var. Ən möhtəşəm tabloları rəssam  tənhalıqda  

tamamlayır. Sənəti böyüdükcə, o, tənhalaşır, iş prosesində öz aləmindədir. Məşhur ifadə var: 

“incəsənət qurban tələb edir.” 

   Bir də doğulsam, əgər, 

   Mən sevərdim kağızı, 

   Mən sevərdim qələmi, 

   İçi rəngbərəng olan 

   Bu ağ-qara aləmi. 

T.H: Rəssamlığını, sairliyini və təxəllüsünü (Allahverdi) Tanrı verən bəndə, Siz öz zamanınızı, 

gecəli-gündüzlü zəhmətinizi sənət uğrunda qaynayan istedadın gözünə qatıb bu çətin dövranda 

insanların mənəvi dünyasını bizim görüb və görmədiyimiz rənglərlə, poetik duyğularla 

gözəlləşdirməklə məşğulsunuz. Dunyanın harasına getsəniz, şeir yazar, rəsm çəkərsiniz. Bəşəri 

sənətiniz, mənəvi və maddi varlıqlarınız həmişə yanınızda olacaq. Rəsmlərinizi satıb da yaşaya 

bilərsiniz, ancaq seirləriniz elə minus sərvətimizdir ki, onu heç bir ehtiyaca dəyişdirmək olmaz… 

 S.A: Fikrinizlə tamamilə razıyam. Olub ki, Vətənimizdə, xaricdə bir neçə rənggarlıq işimi 

bağışlamışam, yaxud satmışam. Ancaq nəinki bir şeirimi, heç bir misramı da satmaq fikrinə 

düşməmişəm. Bəlkə də, söz sənəti başqa yaradıcılıq sahələrindən daha doğma, daha dəyərlidir, 

sırf ürək işidir, çırpıntısı, yaşantısıdır, ona görə? Əslində bunu dəqiq bilmirəm. Rəssamlıq və söz 

mənim əkiz mənəvi övladlarımdır. Həyatımı onlara xidmətdə keçirəcəyəm. 

 T.H: Çox maraqlı və müdrik yanaşmadır. Düşündürücüdür. Mənə elə gəldi ki, bu günkü 

eksklüziv söhbətimiz səmimi alındı. Buna görə Sizə təşəkkür edirəm. Qiymətli vaxtınızdan azı bir 

saatı fikir mübadiləmizə ayırdınız. 

 S.A: Təşəkkür Sizə düşür, Tamella xanım. Dolğun və düşündürücü suallarınız xoşuma 

gəldi. Məni yeni uğurlara köklədi, yeni əsərlərin bünövrəsi qoyuldu, həm rəssam, həm də şair 

kimi. Var olun! 

 

                       Mart  2023 

TANINMIŞ SÖZ ADAMLARI İMAMVERDİ ƏBİLOV 

HAQQINDA 

 

 

 

 

Neftçala ədəbi mühitini İmamverdi Əbilovsuz təsəvvür etmək çətindir. Ona görə də 

Neftçala Ədəbi Birliyindən danışarkən mütləq ədəbiyyatşünas alim, professor İmamverdi 

müəllimi xatırlamağı özümüzə borc bildik. 

Tanınmış söz adamlarının İmamverdi müəllim barəsində fikirləri dəyərli insan haqqında hər 

şeyi deyir. 

 

       

      

 

 

 

 

 

 

 

 

 

          Mən İmamverdi Əbilovun məqalələrini əksərən oхumuşam, oхuyuram. Gözəl, istedadlı, 

nəzəriyyəçi bir alim olan İmamverdi müəllimi həmişə qiymətləndirirəm və nəzəriyyə sahəsində 

çalışan yüksək dərəcəli alimlərimizdən biri hesab edirəm. Əgər o, bu gün Bakıda deyil, 

Azərbaycan torpağının gözəl, basəfa Neftçala şəhərində yaşayırsa, bu o demək deyil ki, 

İmamverdi müəllim  mərkəzdən, Bakıdan təcrid olunub, o, mənən mərkəzdədir.  Bakıdadır, öz 

qələmi ilə bizim coşqun və qaynar ədəbi həyatımızda iştirak edir. Mən elə bilirəm ki, onun üçün 

hələ böyük, uca zirvələri fəth etmək mümkündür, mümkün olacaqdır və əməyi ilə buna nail 

olacaqdır. 

          Bu хəyal uçuşunda olsa da, mən İmamverdi Əbilova bizim Elmlər Akademiyasının üzvü 

olmağı da arzu edim... 

                                                           Sülеyman Rəhimоv 

 

BÖLGƏLƏR:  NEFTÇALA 

           Əziz qələm yoldaşım və dostum İmamverdi müəllim! 

          Mən Sizin yazılarınızı diqqətlə oxuyuram və onlarda həqiqət üçün, xalqın səadəti və 

idraki inkişafı üçün çırpınan əsl vətəndaş ürəyinin səsini eşidib sevinirəm. Siz bilirsiniz ki, 

mən ədəbiyyat və sənətə insanların həyatını, fikrini, əxlaqını yaxşılaşdıran qüdrətli və lazımlı, 

faydalı bir mübarizə silahı kimi baxanlardanam. Sizin yazılarınızda da ədəbi yaradıcılığa ciddi 

münasibət, klassik və xalq ənənələrinə dərin hörmət hiss etdiyimdən onlar məni sevindirir. 

         Ədəbiyyat insanın içini, ürəyini, beynini yumalıdır - pis fikirlərdən, alçaq hisslərdən, 

heyvani ehtiraslardan təmizləməlidir, yaxşı, nəcib, ağıllı, həyatdan baş açan, düz yola düşüb, 

axıracan o yolu getməyi bacaran vətəndaşlar tərbiyə etməlidir. İnanıram ki, siz şagirdlərinizi 

məhz bu cür tərbiyə edirsiniz. Qoy idrakın, ağlın, sağlam şüurun məşəlini heç zaman əlindən 

yerə qoymayan, həmişə vicdanın və namusun hökmüylə hərəkət edən gənclər Sizdən gələcəyə 

yadigar olsun! Bu, ədəbiyyatımız üçün də şərəfdir. 

     Hörmətlə;                                                                Mirzə İbrahimov 

       Vəfalı dost İmamverdi! 

       Çox təəssüf edirəm ki, 

görüşümüz qısa oldu. İstəyirdim 

Salyanda bir neçə gün qalım. Fikrət 

Qocanı Bakıya çağırdılar. Onun 

Vyetnam səfəri vardı, odur ki, 

ləngiyə bilmədik. 

        Ümid edirəm, çox çəkməz 

yenə də görüşərik. Vaxtsız yağış da 

işə bir qədər mane oldu. Nə isə... 

        Bu günlərdə Göyçaya 

gedirəm. Olsun ki, bir ay orada 

qaldım. Göyçayda ev tikdirmişəm. 

Gəlsən gözüm üstə yerin var. Orda 

telefonum belədir: 42-62. Göyçayın 

yazı, payızı çox yaxşı olur. 

        Hələlik. Xoş arzularla,  

    

  Rəsul Rza 

 

 

           İmamverdi Əbilov mənim həqiqi dostum 

olub. Hər adama dost demək olmaz. Mən 

rəhmətlik Qasım Qasımzadə, Xudu 

Məmmədov, Nurəddin Rza və İmamverdi 

müəllimlə dostluq etmişəm. O mənim sirdaşım 

olub. 

         İmamverdi qəlbən yüksək düşüncəli insan 

olsa da, özünü çox sadə, təvazökar apardığına 

görə onu çox istəmişəm. Sadəqəlblidir. Amma 

el üçün, millət üçün, ana dili üçün yanan 

adamdır. Mən onu buna görə sevmişəm. 

Sevmək azdır, mən İmamverdi kimi insanları 

başıma tac edərəm. Bu sözləri Nurəddin, Xudu, 

İmamverdi və bir də rəhmətlik Qasım haqqında 

deyə bilərəm. 

         Bilirsinizmi, əqidə deyilən bir anlam var. 

Bir var adi söhbət, bir də var əqidə söhbəti. 

Əqidə mənim hər şeyimdi, cismimdi, 

varlığımdı, nəfəsimdi. Əqidəmə toxunanda dözə 

bilmirəm. İmamverdi mənim əqidə dostumdur. 

         Bir məsələdə təsəlli tapıram ki, onun oğlu 

Azər Turan atasına layiq oğul oldu. Hər oğul, 

hər kəs o cür olmur. 

        Mən İmamverdi ilə altmış ilə yaxındır ki, 

dostluq edirəm. Dönə-dönə Neftçalada - onun 

evində olmuşam. İmamverdi müəllimin 

hesabına Neftçala respublikanın ədəbi 

mərkəzlərindən birinə çevrildi. Onun evini, 

ocağını pirə bənzədirəm. İmamverdi Allah 

adamıdır. Övliya kimi bir insandır. 

            

Bəxtiyar Vahabzadə 

 

 

    Neftçalada mayak çoxdur. 

Amma ən gözəl, ən işıqlı mayak 

İmamverdi müəllimdir. 

İşığınız güclü, parlaq və şəffaf olsun 

 

                        Fərman Kərimzadə 

        Kaş Azərbaycanın hər rayonunda 

heç olmasa bir nəfər İmamverdi 

Əbilov kimi ziyalımız olaydı. 

     

  Hüseyn Abbaszadə 
 

       Əziz İmamverdi 

müəllim. Sizin 

hünərinizi onda 

gördüm ki. 

doğulduğunuz  

yuvadan çıxmadınız. 

Biz bunu 

bacarmadıq. Biz 

dedik. Siz əməl 

etdiniz. 

     Neftçala Sizin 

şəxsinizdə ədəbi 

mühitimiz olub. 

  
Nəriman Həsənzadə 

  

  

   

 

        İmamverdi müəllim xalqımızın işıq oğullarından biri, 

ədəbiyyatımızın işığını xalqımıza çatdıran alimlərin ən 

qeyrətlilərindəndir. Bu ürəyin, bu ocağın sənət işığı, qeyrət işığı, ailə 

işığı var olsun, şaxələnib övladlar üçün ən gözəl yadigar olsun! 

       

 Məmməd Araz 

 

           Yerin səviyyəsi dəniz səviyyəsindən nə qədər yuxarıda olması ilə yox, adamlarının 

səviyyəsi ilə ölçülür. Vətənin səviyyəsi – böyük oğullarının, böyük şəxsiyyətlərinin 

səviyyəsidir! 

         Bu sözləri katerdə, Kürlə Xəzərin qovuşduğu yerdə yazıram. Və bu yeri Azərbaycanın ən 

uca nöqtələrindən biri hesab edirəm. 

         Neftçala bügünkü Azərbaycanın mənəvi mərkəzlərindən biridir. Ona görə ki, burda 

İmamverdi Əbilov ocağı var. Və bu ocaqda Azər kimi cavan qardaşım, cavan çinar ağacımız 

boy atır! 

         Bu ocağa Səməd Vurğun kimi nəhəngimiz də gəlib. Biz də gəlirik... 

         Azərbaycan ziyalılarının bugünkü səfəri unudulmazdır. Bu katerdə, bu müqəddəs Kür 

sularının üstündə, bu vəhşi atların köhlən ilhamı ilə yurdumuzun, torpağımızın  və onun 

müqəddəs ocaqlarının şərəfinə badə qaldırdıq... 

         Xəzər ovcuma sığsaydı  bu böyük sağlığa içərdim... 

     İmamverdi müəllim, Azər bəy var olun! Siz varsınız, biz varıq, Kür var, Xəzər var - Vətən 

var!.. 

         Deməli, əbədiyyət var! Deməli həyat var!... 

       Sabir Rüstəmxanlı 

 

        Neftçalanın ləyaqətli, qeyrətli, 

təpərli övladı bu yerlərə – torpağa, 

xalqa bağlı oğlu, mədəniyyətimizin, 

elmimizin, sənətimizin səmimi dostu 

İmamverdi Əbilov bu yerlərin 

mötəbər kişisidir. 

     

   Qulu Xəlilov 

 

         Adam unudulmaz dəqiqələri həmişə 

yaşamır. Ona görə də belə dəqiqələrin 

qiyməti ölçülməz olur. 1962-ci ilə keçən bu 

gecədə mən belə unudulmaz gecələrdən birini 

yaşadım. Ürək arzulayan dostun məclisindən 

daha gözəl nə ola bilər, İmamverdi müəllim? 

Belə bir dəqiqəni mən sizdə yaşadım. (Daha 

doğrusu, öz evimizdə. Elə deyilmi, qardaş?).  

      

 Əliağa Kürçaylı 

         Böyük şairimiz, ustad Rəsul Rza, 

sevimli ozanımız Fikrət Qoca və 

igidcəsinə “Volqa”mızı sürüb bizi 

İmamverdi məbədinə gətirmiş Fikrət 

Ağazadə ilə keçən saatlar unudulmaz. 

Ucaboy, mərd alim qardaşımız 

İmamverdi Əbillinin balıq kababı ilə 

bəzənmiş dost süfrəsi böyük mənəvi 

süfrəyə çevrilir. 

                                  Xəlil Rza 

     

  

     

  

 

         Müqəddəs Salyana böyük “yalavac”, 

“rəsul” və “peyğəmbər” Əli bəy 

Hüseynzadənin ziyarətinə (onun ilk övladı, 

ciyərparası Səidə xanımla və araşdırıcı, 

həkim Əliheydər Bayatla birlikdə) mən 

İmamverdi müəllimin Məkkə ziyarətinə 

(Kəbə ilə görüşə!) hazırlaşdığı bir məqamda 

gəldim. Ziyarət ziyarətə qarışdı. Və Əli bəy 

barədə İmamverdi müəllimin söylədiyi 

hikmətli, müdrik kəlamlar bu məclisdə mənə 

ikiqat sehirli, ilahi bir təsirlə sirayət etdi. 

Kəbə ziyarətinə bundan da yaxşı hazırlıq 

mərasimi düşünmək olardımı? 

        Bir daha inandım ki, ənənə davam edir, 

Əli bəy səltənətində yeni-yeni elm, sənət, 

mədəniyyət övliyaları yetişir! Səfərin 

mübarək, Kəbəyə müqəddəs ziyarətin qəbul 

olsun, əziz İmamverdi müəllim!..  

      

  Yaşar Qarayev 
 

        Çox hörmətli İmamverdi müəllim! 

     ...Rəhmətlik valideynlərimin sizə necə rəğbət bəslədikləri yaxşı yadımdadır. Bəlkə, sizə 

olan böyük ehtiramım da müəyyən dərəcədə onlardan mənə miras qalıb. Amma sizinlə şəxsi 

görüşlərimiz, məktublaşmamız, sizin fədakar çalışmalarınız, haqqınızda eşitdiklərim, 

gördüklərim və bildiklərim bu hörmət hissini daha da zənginləşdirir. Qəlbimdə layiqli yeri 

olan insanlardan biri də sizsiniz. 

       Əziz İmamverdi müəllim! Siz bizim günlərdə, çox təəssüf ki, get-gedə azalan həqiqi və 

nadir ziyalılarımızdansınız. Ziyalı - ziya, işıq deməkdirsə, siz Azərbaycanın gözəl bir əyalət 

şəhərində bu ziyanı, bu işığı yaşadan və qoruyansınız. Bu işıq uzun illərin zəhməti və səyi 

sayəsində topladığınız zəngin unikal kitabxananızdan gəlir. Bu ziya ömür boyu 

görüşdüyünüz, ünsiyyət bağladığınız neçə-neçə görkəmli ədəbiyyat, elm, siyasət, mətbuat 

adamının xatirələrini - şəkillərini, məktublarını, avtoqraflarını hifz edən mənzil-

muzeyinizdən gəlir. Ən əsas isə bu işıq sizin saf qəlbinizdən, pak əməllərinizdən gəlir. 

Neftçalada mənzilinizdə yaratdığınız əsl mədəniyyət mərkəzi, Bakı da daxil olmaqla, bütün 

Azərbaycan üçün örnək göstərilə biləcək mənəviyyat ocağıdır... 

                      Anar 

         Hörmətli İmamverdi bəy... XXI 

yüzilliyin ilk Novruz bayramına təsadüf 

ruzgürları məni Sizin hüzurunuza gətirdi. 

Deyərdim ki, bu heç də təsadüf deyil.  

        Sizin keçdiyiniz bu həyat yolu eynilə 

Azərbaycanın keçdiyi yola bənzyir. Bir 

vəhdət təşkil edir. Mən Sizin evi tərk edər-

kən, özümlə Azərbaycan adlı ölkəniz 

haqda çox şey, dəyərli bilgilər götürmüş 

olacağam – Sizin ölkəniz mənim üçün 

səbir, cəsarət və sadəlik timsalıdır. 

       Böyük Yaradanımız olan Tanrı öz 

kölgəsini Sizin üzərinizdən əskik etməsin. 

       Gələcək nəsillərin Sizdən ibrət 

götürməsini arzu edirəm. 

       Ən dərin hörmətlə,  

                          Jean Pierre Quinhut  

Fransanın Azərbaycandakı səfiri 

        Bu saat Milli Məclisin şıdırığı iclası gedir. Ancaq Milli Məclis 2010-cu ilədək 

davam edəcək və bundan sonra da müstəqil Azərbaycan var olduqca Milli Məclisimiz, 

parlamentimiz olacaq. Ancaq İmamverdi müəllim kimi böyük bir insanın, böyük bir 

şəxsiyyətin 80 illiyi bir dəfə olur. Ona görə də mən bu gün parlament iclasında deyil, 

burada – İmamverdi müəllimin yubileyində iştirak edirəm. 

     Mənim mənsub olduğum Səməd Vurğun ailəsindən atam da, anam da, böyük qardaşım 

da dünyalarını dəyişib. İkicə adam qalmışıq – böyük bacım Aybəniz xanım və mən. Bu 

gün ikimiz də burdayıq. Başqa cür ola bilməzdi. Səməd Vurğunun ocağında qalanlar 

mütləq və mütləq bu gün İmamverdi müəllimin  hüzuruna buyurmalıydılar, onun 

haqqında xoş sözlər deməliydilər və onun əlini öpüb qayıtmalıydılar. 

     İmamverdi müəllim yaşda məndən böyükdür. İlk dəfə mən İmamverdi müəllimi 

görmüşəm 12-13 yaşım olanda – Neftçalada. Əllinci illərin əvvəli idi. İmamverdi 

müəllimlə Səməd Vurğunun qucaqlaşıb öpüşmələrinin, indi öpüşməsinlər, o gün şahidi 

oldum...  

     Səməd Vurğun dünyasını dəyişəndən sonra  mən növbəti dəfə İmamverdi müəllimin 

evində olanda onun evinin divarında bir şəkil gördüm: İmamverdi müəllim – gənc 

İmamverdi Əbilov çıxış edir və Səməd Vurğun rəyasət heyətində oturub. 

     Hələ bir dəfə də olmayıbdır ki, mən bu mahala gəlim, maşını Neftçalaya sürdürməyim. 

İmamverdi müəllimin evində çörək yeməyim, yatmayım. Dəfələrlə İmamverdi müəllimin 

evində olmuşam, onun kitabxanasını paxıllıqla və dərin hörmətlə seyr eləmişəm. Özünün 

müdrik, son dərəcədə ağsaqqal söhbətlərinə qulaq asmışam və doğrudan da heyran 

qalmışam. 

      ...İmamverdi müəllim həmişə bu mahala arxa durub, Muğanın arxasında durub, bu 

zonanı arxasıyca aparıb. Və bu yolda çox böyük nüfuz, çox böyük hörmət qazanıb... Bu, 

təkcə Neftçalanın, Salyanın xoşbəxtliyi deyil, Azərbaycan mədəniyyətinin, Azərbaycan 

varlığının səadətidir, xoşbəxtliyidir. 

          

Vaqif Səmədoğlu  

 

 

  

  

         

  

 

              

 

 

   

   

  

 

 

 

 

 

 

 

     

 

 

 

 

 

 

 

      

         “Dünyada axırıncı yaxşı adam qalana qədər yaşamaq olar”.  Bir dəndən bir sünbül, bir 

sünbüldən  bir zəmi yarandığı kimi, dünyada bir yaxşı insanın yaxşılığı  hesabına düşdüyü 

bəlalardan qurtara bilər. Amma gərək hər yaxşı adam fikirləşsin ki, dünyada qalan axırıncı 

yaxşı adam odur. Bu gün həqiqətən yaxşı bir adamın ocağının oduna, işığına yığışmışıq. 

Mənimçün xoş olan  budur ki, İmamverdi müəllimin evində onun istedadlı oğlu Azərlə 

şəxsən tanış olduq. Mənə elə gəlir ki, xalqım hər böyük ziyalısı öz evindən sabaha ağıllı bir 

oğul, bir qurban qanadlandırırsa, bu özü tale xoşbəxtliyidir. Bu ev elə ziyalı yetirən qartal 

yuvasıdır.  Gələcək uçuşlara uğur olsun! 

        Məmməd İsmayıl 

          Azərbaycan ədəbi-ictimai fikrinin patriarxlarından biri - professor İmamverdi Əbilov fani 

dünyadan köçüb özünün haqq dünyasına qovuşdu. “Patriarx” adı ona yalnız bir baxımdan deyil, 

bir neçə baxımdan yaraşırdı... Əvvəla, doğrudan da, elm-kamal sahibi idi; ikincisi, həmişə 

cəmiyyət arasında olmuş, Azərbaycan ziyalılığının ən azı, üç nəsli ilə dostluq, yoldaşlıq eləmiş, 

çox mötəbər insanların təsəvvüründə özünün kifayət qədər böyük (və zəngin) obrazını 

yaratmışdı... Üçüncüsü (və fikrimcə, ən mühümü) isə doğulub boya-başa çatdığı torpaqdan, el-

obadan heç zaman ayrılmamış, ata ocağa (patriarxlığa!) sözdə yox, işdə də ömrü uzunu sədaqət 

göstərmişdi. 

         Bir dəfə mənə də Neftçalada İmamverdi müəllimin evində onu ziyarət etmək qismət olub. 

O qədər mehribanlıq, səmimiyyət göstərdi, o qədər şirin, məzmun-mündəricəli söhbətlər elədi 

ki... İmamverdi müəllimi dinləyə-dinləyə görürdüm ki, onun hər sözünün, cümləsinin altında 

heç zaman unutmadığı canlı bir tarix yatır. Və bu tarix onun mənəvi dünyasının, ruhunun 

əsasında dayanır... İlk gənclik illərindən başlayaraq böyük insanlarla, millətin ən görkəmli 

ziyalıları, ictimai xadimlərilə durub-oturmuş, onlarla sıx münasibətdən, məsləkdaşlıqdan enerji 

(və zövq) almış bu kişinin ürəyi kimi çöhrəsi də nurlu idi. 

          İmamverdi Əbilovun şəxsiyyət olaraq bir üstünlüyü də onda olmuşdu ki, biliyi, intellekti, 

dünyagörüşü ilə mənəviyyatı, ədəb-ərkanı, irfanı özündə təbii bir istedadla birləşdirə bilmişdi. 

Onun yüzlərlə məqalələrindən bir çoxunu oxumuşam və həmişə hiss eləmişəm ki, yazılarında 

peşəkarlıqla əxlaq, nəzəriyyə ilə həyat, gerçəklik bir-birini tamamlayır, elə bir harmoniya 

yaradır ki, hansının əvvəl, hansının sonra gəldiyini ayırd etmək çətin olur. 

         İmamverdi müəllimin tarix (və millət) qarşısındakı çoxlu xidmətləri içərisində ikisi, 

tamamilə doğru olaraq, xüsusi qeyd edilir ki, onlardan birincisi bütün türk dünyasının romantik 

mütəfəkkiri (və bilavasitə yerlisi) Əli bəy Hüseynzadənin sovet dövründə ideoloji təzyiqlər 

altında unutdurulmasına qarşı cəsarətlə mübarizə aparması olmuşdu... İkincisi isə o idi ki, 

müasir Azərbaycan poeziyasının yaradıcılarından Rəsul Rzaya müxtəlif məqsədli (və motivli) 

hücumların şiddətləndiyi dövrdə İmamverdi Əbilov onun yaradıcılığının araşdırıcısı (və 

müdafiəçisi) kimi tanınmışdı... 

         Görünür, görkəmli ziyalının bir xidmətini də yada salmaq lazım gəlir ki, o da Azərbaycan 

ədəbi-ictimai aləmi üçün Azər Turan kimi istedadlı, geniş dünyagörüşlü və ədəb-ərkanlı bir 

oğul yetişdirməsidir. 

         İmamverdi müəllim bu dünyadan ancaq patriarxlara məxsus missiyasını həyata 

keçirəndən, zəngin mənəvi irs qoyandan sonra getdi. 

                               

Nizami Cəfərov 

Akademik 

       Neftçala rayonunda fəaliyyət göstərən “Xəzər nəğmələri” Ədəbi Birliyi ustad şairimiz 

Soltan Abbas tərəfindən 1975-ci ildə Neftçala rayonunda çıxan “Gündoğar” qəzetinin 

nəzdində yaradılıb. Birlikdə Neftçala rayonunda yazıb-yaradan şair və yazıçıların əsərləri 

müzakirə edilərək “Günoğar” qəzetinin səhifələrində “Xəzər nəğmələri” təqdim edir” başlığı 

altında dərc olunurdu. Bundan başqa ən yaxşı əsərlər Birliyin sədri Soltan Abbas tərəfindən 

Respublikanın müxtəlif qəzet və jurnallarına göndərilərək çap edilirdi. Birliyin məşğələlərində 

püxtələşən fəal üzvlərindən Zabil Pərviz, Müzəffər Məzahim, Zərxanım Ülvi, Camaləddin 

Əjdəroğlu, Elnur Uğur, Əli Əlibəyli, Ənvər Qənbəroğlu, Atamalı Talıboğlu, Zaur Ərmuğan, 

Nazim Teymuroğlu, Ehtiram Fəna, Taleh Əliyev və digərləri nüfuzlu qəzet və jurnallarda dərc 

olunub və kitabları nəşr edilib. Birliyin almanaxı işıq üzü görüb. 

 

 

 

 

 

 

 

 

 

 

 

            

 

       SOLTAN  ABBAS 
 

İSA BULAĞI  
 

Qışda mülayimdi, yayda buz kimi, 

Dumantək dərəyə səpilən bulaq. 

Durudur, təmizdir, saf ürək kimi, 

Hər gün gözlərindən öpülən bulaq. 
 

Düşər yamaclara gümüş iz kimi, 

Gəzər dodaqlarda şirin söz kimi, 

Yalayar qayanı, daşı duz kimi, 

Kül olub çəmənə səpilən bulaq. 
 

Coşub çağlamağa ərinməyibdi, 

Çaya qovuşmağa sürünməyibdi, 

Pislərin gözünə görünməyibdi, 

Yaxşılar gözüylə tapılan bulaq. 
                                                   

NATƏVAN BULAĞI 
 

Şəhərin qoynundan, dağın təkindən 

Çıxan borularla süzülüb gəlir. 

Sanki dağdan deyil, təmiz ürəkdən, 

Şirin nəğmə kimi söz olub gəlir. 
 

Torpağa yaşıl don biçib suyundan, 

Oğlanlar başından qız seçib gedib. 

Lermontov, Yesenin içib suyundan, 

Şuşanın hüsnünə söz qoşub gedib. 
 

Əvvəllər tək olub indi nə qədər, 

Bulaq nəvəsi var - çiçək tökümlü. 

Yaşayır illəri gözündə sehir, 

Bir şair ömrünün davamı kimi. 

 

 “Bu yerdə kim nəğmə oxumursa, 

o, Şuşalı deyildir”.    

Sergey  Yesenin 
 

Qarlı qış köçünü çəkməyib hələ, 

Yaz gəlib güneydə xalı toxuyur. 

Təkcə insanlar yox, adi daş belə, 

Min ildir bu yerdə nəğmə oxuyur. 
 

Yaşıl budaqlarda zərif  puçurlar, 

Şeirli dodaqdır, təptəzə səsdir. 

Səslər qanadlanıb quştək uçarlar, 

Bir bulaq nəğməsi bir elə bəsdir. 
 

Qədim Cıdır düzü - mahnı kitabı, 

Onun notlarıdır - güllər, çiçəklər. 

Sidqilə ovcunda sıxsan torpağı, 

Musiqi süzülər, nəğmə çiçəklər. 
 

Üzeyir nəfəsi, Cabbar avazı 

Hopar iliyinə bir udum  mehlə. 

Bu yerdə əbədi musiqi yazı, 

Musiqi baharı bəxş olub elə. 
 

Natəvan bulağı həzindən-həzin, 

Qarqarın nəfəsi süd ağlığında. 

                    “XƏZƏR NƏĞMƏLƏRİ” Ədəbi Birliyi   

Vaqif  türbəsiylə yanaşı dursan, 

Duyarsan səsini ucalığın da. 
 

Qarlı qış köçünü çəkməyib hələ, 

Yaz gəlib bu yerdə xalı toxuyur. 

Təkcə insanlar yox, adi daş belə 

Min il, milyon ildir nəğmə oxuyur. 
                                                         

UCALIQDAN BİR DÜZ KEÇƏR  
 

Ucalıqdan bir düz keçər, 

Girişində el qayğılı bir məqbərə. 

Sağı yoxuş, solu dərə, 

Önü uçqun-daş mənzərə, 

Gedər bu düz, gedər, gedər 

Daş üstündən 

Daşaltıya enər birdən 

Dodaqlayar Qarqarımı – Misrimi o, 

İtiləyər qəzəbimi, hirsimi o. 

Sonra qalxıb 

Qarlı Kirsə dönər birdən. 

Qılınclaşıb qəsbkarın - 

Şah Qacarın boğazında dinər birdən. 

Qanlı illər düşər yada, 

Qalib ellər düşər yada. 

Nə yaxşı ki, Eldarlar var bu dünyada, 

Eldarlarla bir sırada 

Şairlər var bu dünyada. 
 

II 
 

Ucalıqda bir düz yaşar, 

Nəhəng əlvan xalı kimi, 

Simurqların yolu kimi. 

Naxışları - açan güllər. 

Açan güllər - 

Xan qızının söz butası, 

Cabbarımın səs çaları, 

Səs butası! 

Musiqimin Koroğlutək 

Mərd  atası - 

Üzeyir bəy nəğməsinin 

Yanar gözü, not varağı, 

Not yazısı... 
 

III 
 

Ucalıqdan bir düz keçər, 

Qatar-qatar durna keçər, 

Xəyalımdan bir qız keçər, 

Tənha keçər, yalqız keçər. 

 

Səmt alar bir məzar sarı, 

Bilinməz ki,  dönər haçan. 

Gedər, gedər Vaqifimin 

Torpağına, ruhunacan. 
 

IV 

Ucalıqdan bir düz keçər- 

Tariximə qızıl xətlə 

Nəqş olunan 

Əcdadımın hünər düzü, 
 

Yarış  düzü. 

Bu gün yenə sevənlərin 

Peyman yeri, görüş düzü, 

İbrət düzü. 

Şuşa, Cıdır  düzü. Mart 1981 
 

                   *** 

Qəzet qırığında torpağa düşsə 

Götrülər çörəktək öpülər şeir. 

Bizim əsrimizdə üzərrik kimi, 

Cəsurlar başına səpilər şeir. 
 

MƏNƏ ÇOX ÖYRƏŞMƏ  
 

                        Ömür-gün yoldaşım Arifəyə 
      

Bu nədir, son günlər qayğılarına 

Yaman bələyirsən məni, sən yaman. 

Bu kövrək, bu həssas duyğularına 

Biganə qalmışam, gülüm, bir zaman. 
 

Ömrümün əvvəli, sonuyam deyə, - 

Məni qısqanırsan yollara, nədir? 

Sənin bu xislətin bilmirəm niyə, 

Könlümün həmdəmi yollara dəydi? 
 

Sən mənə mənimçün yaxından yaxın, 

Mən sənə səninçün uzaq kimiyəm. 

Qəlbimdə atəşdən var - dəli axın, 

Fəqət gözlərində sazaq kimiyəm. 

      

Sən məni qayğına bələdiyintək, 

Mən səni bələrəm məhəbbətimə. 

Tablayıb dözəsən onda sən gərək, 

Bu Günəş qəlbimin hərarətinə. 
 

Hər səhər arxamca dikmə gözünü, 

Kövrəlmə axşamlar yubanan kimi. 

Hərdən mənsizlikdə sına özünü, 

Qayıq fırtınada sınanan kimi. 

ZABİL  PƏRVİZ 
 

İTİRMƏYƏK  GƏNCLİYİMİZİ 

 

Nə vaxt gəncliyimiz tərk edər bizi? 

Bəlkə saçlarımız ağaranda? Yox. 

Bəlkə də ağlımız ürəyimizi 

Dəli sevdalardan çağıranda? Yox. 

 

Onda ki, məhəbbət məktublarımız 

Sənədlər qovluğu altında qalar, 

Yarımcan arzular, yarımçıq yollar 

Taleyin tapdağı altında qalar, –  

Onda gəncliyimiz tərk edər bizi. 

 

Haçan ki, “ev bizim, sirr bizim” olar, 

Baharın yolunu qışla bağlarıq, 

Dostlarla qırılan əlaqəmizi 

Bəhanə gətirib işlə bağlarıq, –  

Onda gəncliyimiz tərk edər bizi. 

 

Nə vaxt stolüstü kitablarımız 

Stollar altına yığılıb qalar, 

Leylinin, Məcnunun, Çalıquşunun 

Sevgisi bir küncə sıxılıb qalar, - 

Günəşli, gurşadlı yaz səması tək, 

Boşala bilmərik, dola bilmərik, 

Əbədi yamyaşıl qalan Müşfiqə 

Daha qardaş olub qala bilmərik, 

“Çahargah” çarparaq divardan-divara 

Yolçunu yolundan eyləməz avara,” – 

Onda gəncliyimiz tərk edər bizi. 

 

 

Nə vaxt süfrəmizə şeirdən əvvəl, 

Yeməkdən, içməkdən, kefdən danışan 

Qeybətlər, söhbətlər yığını gələ, 

Şeirsə üçüncü qədəhdən sonra  

Sağlıq kölgəsinə sığınıb gələr, –  

Onda gəncliyimiz tərk edər bizi. 

 

Nə vaxt vəzifəli ayı görəndə 

İşimiz xətrinə dayı deyərik, 

Gözümüz öyrəşər qaranlıqlara, 

Zülmətə Günəşin tayı deyərik,  

Satıb gilə-gilə saflığımızı, 

Bunu özümüzə ləkə bilmərik, 

Gərəkli məsləkin, gərəkli eşqin, 

Gərəkli dərdini çəkə bilmərik, –  

Onda gəncliyimiz tərk edər bizi. 

 

Onda ki, hardasa boğulan haqqın 

Sonuncu fəryadı əriyər, batar, 

Guya eşitmərik, guya görmərik, 

Amma əl uzatsaq əlimiz çatar, 

Palaza bürünüb sürünənlərin 

Ürəyi kəfənə bürünüb yatar, - 

Onda gəncliyimiz tərk edər bizi. 

 

Ardınca nə gələr?  

Ölüm yuxusu. 

Bəs hanı həyatın şəhdi, şərbəti, - 

Bülbülün naləsi, gülün yuxusu, 

Bir gözəl şairin sözü, söhbəti... 

Biz onun sərrafı sayılmadıqsa, 

Onun nəfəsilə, onun səsilə, 

Haqqın nəfəsilə, haqqın səsilə 

Ölüm yuxusundan ayılmadıqsa, 

Onda gəncliyimiz tərk edər bizi, 

Onda... İtirməyək gəncliyimizi!.. 

 

DÖRDLÜKLƏR 

 

Sən heç bilirsənmi kimdir vətəndaş? 

Hamı anlayacaq, geci-tezi var. 

Vətəndaş o kəsdir, köksünün altda 

Vətənin birləşmiş xəritəsi var. 

 

Xəbər gözləyirəm, necə bir aşiq 

Gözləyir sevdiyi bir qızdan xəbər. 

Azadlıq eşqiylə qışqırır ürək, 

Xəbər gözləyirəm, Təbrizdən xəbər! 

TUBA ŞAHİ MƏSCİDİ 

 

(Bu şeiri 1972-ci ildə yazmışam. Tuba Şahi  

məscidi Bakıdadır. Mərdəkan qalasının bir 

neçə addımlığında inşa olunmuş qədim tarixi 

abidədir).  

 

Həyəti kimsəsiz, qapısı bağlı, 

Küləklər ötüşür indi yanından, - 

Nəmli divarları qara rəng alıb 

Məşşatə* illərin sürmədanından. 

 

Divarda “Ya Əli”, daşda “Ya Əli”, 

“Ya Əli” həkk olub gör neçə yerdə. 

Qısılıb divara gözü kölgəli 

Ərəbcə yazılmış kitabələr də. 

 

Solda od nəfəsli məğrur bir qala, 

Baxır Tuba Şahi, nə soyuq baxır, - 

Dumanlı məsləki, kölgəli ruhu 

Günəşlə bir yerə sığmayır axı. 

 

Qapının üstündə bir kitabə var: 

“Bu məscid əməli-Məhəmməd xandır”. 

Təzad yaradıbdır burda babalar, 

Məscid bir zəncirsə, qala üsyandır. 

 

Baxır Tuba Şahi... Enir üstünə 

Gunəşin şəfəqi, bu günün nuru, 

Utanıb qızarır pul kimi, baxır,- 

Baxır Tuba Şahi, baxır bu günə, 

Fəqət şah kimi yox, qul kimi baxır! 

 

*Məşşatə --  qədim zamanlarda saraylarda  

xanımların baş-bəzəyi ilə məşğul olan kəniz. 

 

YOLLAR 

 

Sən açaq deyirsən bağlı yolları, 

Açaq açılmayan qapıları biz. 

Aranlı yolların, dağlı yolların, 

Qırsın sükutunu şərqilərimiz. 

 

Arzular sel kimi keçir qəlbindən, 

Keçir ikiləşən, ayrılan yollar. 

Yolçusu qeyb olan, gözü yol çəkən, 

Araz sahilində qırılan yollar. 

 

Gözündə, könlündə sevda yolları, 

Dənizə aparan məcra yolları. 

Fəqət unutmusan yolun üstdədir 

Fəlakət yolları, qovğa yolları. 

 

Ölümdən, hədədən, qorxudan uzaq, 

Barışıq yolları, “sevgi” yolları. 

Hər cür məhkəmədən, sorğudan uzaq 

“Dahi” bir cahilin zövqü, yolları... 

 

Sahili sıldırım məhəbbət yolu, 

Sökülüb-tökülmüş həqiqət yolu... 

Babək ölüb getmiş... Ancaq hardasa, 

Yaşayır Babəkə xəyanət yolu. 

 

Çoxdan bağlansa da, yığışılsa da 

Uzaq Məkkə yolu, Kərbəla yolu, 

Ancaq min ildir ki, açıq qalıbdır 

 Ərəb atlarının dırnaqlarında 

Bu torpağa gələn hər bəla yolu. 

 

Daha əsər yoxdur qaçaq-quldurdan, 

Nə Ərəb Reyhanı, nə Həsəni var. 

Bugünkü yolların riya adlanan, 

Satqınlıq adlanan yolkəsəni var. 

 

Uddu Koroğlunu dövran bir təhər, 

Məzarı bu yurdun qucağındadır. 

Əsrlər keçibdir... Bu gün də hələ, 

Çənlibel yolunda yeni Həmzələr 

Yeni Qıratların sorağındadır. 

 

Sən bağlı yolları açaq deyirsən, 

Sözüm yox… 

Amma gəl fikirləş bir an: 

Bilmirəm yan keçə biləcəkmisən 

Rüşvət yolundakı gömrükxanadan?! 

 

Sən bağlı yolları açaq deyirsən, 

Tutubdur gözünü yerüstü yollar. 

Tufandan qorxulu, seldən qorxulu, 

Hələ saman altdan su yolları var. 

 

Açıqdır dar gündə mərdi çaşdıran, 

Dəvəni “görməyən” yalan yolları. 

İnsanı axırda ilanlaşdıran, 

Mənsəbin, şöhrətin ilan yolları. 

 

Bu gündür gələcək günlərə təməl, 

Bugünkü yollarda ayıq ol, ayıq. 

Unutma… Bir yolu açmazdan əvvəl 

Nə qədər yolları bağlamalıyıq!.. 

ZƏRXANIM  ÜLVİ 
 

MƏN  SƏNİ  SEVMİŞƏM... 

 

Bənzədib gözünü yaz çiçəyinə,  

Belə məlahətlə baxma, amandır!  

O sirli gülüşün lal diləyinə,  

Dillən, ürəyimi yaxma, amandır!  

 

Bu necə bilməcə, gərək anlayam,  

Bir az da özümü sıxam, danlayam.  

Dəli yellər kimi həyəcanlıyam, –  

Yolumun üstünə çıxma, amandır.  

 

Mən səni sevmişəm - gizlicə, pünhan,  

Bu eşqi sənə də edərəm əyan.  

Arıtək güllərdən şirə toplayan  

İynəni sinəmə taxma, amandır!  

 

Canımı çəksə də ahənrübatək,  

Sirrindən baş açmaz çoxbilmiş fələk.  

Sən şeytan qılıqlı, mən bir saf mələk,  

Gen dolan, evimi yıxma, amandır!  

 

Zərxanım aman dilər,  

Ahım quzutək mələr. 

 Zalım belə eşitsə –  

Dinə imana gələr. 

 

 

 

VƏSLİNƏ YETİŞSƏM… 

 

Gecələr yuxuma niyə gəlmirsən? 

Ümidim günbəgün saralır, solur. 

Necədir əhvalım, bəlkə bilmirsən? 

Səni düşündükcə gözlərim dolur. 

 

Adini çəkdikcə yanır dil-dodaq,  

Ahım oyandırmır yuxudan səni. 

Yaman inandırdın eşqinə, ancaq, 

Cücərdə bilmədin səpdiyin dəni. 

 

Səndən nigaranı gəl yetim qoyma, 

Canımı üşüdən şübhələri qov. 

Yaramın üstünə duz səpib soyma,  

Ömrümdə qışlayır şaxta, qar, qırov. 

 

Barı yuxuma gəl, əlində çiçək, 

Ətrinə bələnsin könül aləmim. 

Dərd sınağa çəkən - mən qəlbi kövrək, 

Bir kərə görüşsək dağılar qəmim. 

 

Yaram var oyma-oyma, 

Üz tutub bir də soyma. 

Mən dərddən havalıyam, 

Adımı dəli qoyma. 

 

 YENƏ 

 

Yenə xəyal aləminə dalmışam, 

Yenə əlin əllərimə toxunur. 

Nə zamandır həsrətində qalmışam, 

Nəğmələrim ürəyimdə oxunur. 

 

Səs vermirsən harayımın səsinə,  

Elə bil ki, dayanmısan qəsdimə. 

Bu susmağın səbəbi nə, qəsdi nə?  

İlməsində dərd butası toxunur. 

 

Kaş xəyalın kürkünə od düşəydi,  

Can sızlayıb insafında bişəydi, 

Zərxanımın bəxtinə gün düşəydi,  

Narahat can ümidlərə sığınır. 

 

Pərvanə oda gələr, 

Yanar canı dincələr. 

Arzularım tükənməz, 

Ömür yolum incələr. 

BELƏ YARANMIŞAM 

 

Tutub əllərimdən yerit hər yeri, 

Ayağım ətirli çəmənə batsın. 

Oxşa hisslərimi, uyut qəmləri,  

Yorulan vücudum qoynunda yatsın. 

 

Əzablar səngimir, içim narahat,  

Dartıb ürəyimi qoparır arzum.  

Mənə acı gəldi bu şirin həyat, 

Hələ də yoldadır ümidli gözüm. 

 

Bir canlı təsəlli, bir əlçim xəyal,  

Dözdürür qəlbimi hər işgəncəyə. 

Ya məni xoşbəxt et, ya canımı al, 

Yarəbb, imkan vermə kimsə inciyə. 

 

Ağır yük olmaqdan qorxuram yaman.  

İndi doğmalar da üzü dönükdür. 

Ya insanlar cılız, ya dönüb zaman, 

Niyə hər şey adi, həyat sönükdür?! 

 

Bir şirin qılığa ehtiyacım var, 

Onu da umuram doğmalarımdan. 

Bu dərdli canımda ağrım-acım var, 

Fikir söyləməyə tapmıram adam. 

 

İnsan libasında çox şeytan gördüm,  

Mənim əzabımdan ləzzət çəkəndə. 

Tanrıya sığındım, düzü haqq bildim. 

Belə yaranmışam, neyləyim mən də. 

 

Bəyaz qaranı sevər,  

Məlhəm yaranı sevər. 

Getdiyim çətin yoldur,  

Bu yol yoranı sevər. 

 

İNTİZAR 

 

Boynumu bənövşətək əksin üstə əyəndə,  

Dil-dodağım titrəyir, ismimi söyləyəndə. 

Qorxdum rəqiblər duyar , için-için ağladım, 

Intizar yaman olur, gözlər yol gözləyəndə. 

 

Qəlbində bircə damcı insaf olaydi barı,  

Açaydın ümidimə baglanan qapıları. 

Tikan, qanqal bitirən yollara gül əkəydin,  

Dolanaydı boynuma sədaqətin qolları. 

Ay Zərxanım, zər vurma, hər paslanmış 

qanmaza, 

Ömrün pultək xərclənir, ağ-qara yaza-yaza. 

Becərdiyin ağaclar kal tökür meyvəsini,  

Yenə də ümidlisən gələn o güllü yaza? 

 

Zərxanim gəlib zara,  

Uymur mərdimazara. 

Ayıl, öz əllərinlə 

Qoyma mərdi məzara. 

 

ƏFSUS,  ŞAİR  DOĞULMUŞAM 

 

Hərə öz ömür yükünü kürəyinə alıb gedir, 

Sirli qüvvə günümüzü kəməndinə salıb 

gedir, 

Dünya fani bilə-bilə ürək fikrə dalıb gedir, 

Çox tələsmə, insan oğlu, son mənzilin yolu 

qısa, 

Mən də hələ yol gedirəm, duyğuları yaza-

yaza. 

 

Doymaq olmur bu həyatda yaşasaq da şirin-

acı, 

Tükənməyib qəlbimizdə arzuların ehtiyacı. 

Kim saxlaya bilər axı, ömür yeyən bu 

sayğacı? 

Gecə-gündüz bizimlədir – bir qəfəsdə, bir 

nəfəsdə, 

Nə vaxt qapı döyüləcək – can təlaşda, qulaq 

səsdə. 

 

Yaradan da, yaşadan da bu dünyaya bəzək 

insan, 

Sən hər şeyə qadir oldun ta doğuşdan, 

yaranışdan, 

Dünya gözəl cazibədir, tökülübdür qəlbi 

daşdan, 

Gedən-gələn məftun olur gözəlliyə meyl 

edərək, 

Zərxanım, narahat olma, bu daş da səni 

sevəcək. 

 

Əfsus, şair olmuşam, 

Duyub dərdə dolmuşam, 

Bu daş qəlbli dünyanın, 

Odunda qovrulmuşam. 

MÜZƏFFƏR  MƏZAHİM 
 

YAŞADIM 
 

Büdrədim, yıxıldım, geri dönmədim, 

Ömrün ətəyindən tutub yaşadım. 

Hər əsən küləkdən, mehdən sönmədim, 

Ümiddən bir ocaq çatıb yaşadım. 
 

Qəmə mehman olan taleyimlə mən, 

Barışdım əzəldən, yollarımda çən... 

Payız Günəşitək hərdən görünən 

Sevinci kədərə qatıb yaşadım. 

 

Keçdi əyləncədə ömrümün çoxu, 

Tərsinə fırlandı fələyin çarxı. 

Niyə gileylənim bəxtimdən axı? – 

Ömrümü qəflətdə yatıb yaşadım. 
 

Dünyanı sevdikcə tükəndim, bitdim, 

Torpağa əyildim – düzəldi qəddim. 

Savab qazanmağa naşılıq etdim, 

Nə qədər günaha batıb yaşadım. 
 

Çəkdim cəfasını dostun, sirdaşın, 

Qohumun, qonşunun, yadın, qardaşın. 

Hər kəsin dərdinə qarışdı başım, 

Qayğılar içində itib yaşadım... 
 
 

 BİR GÜN  
 

      Cənublu qardaşımın dilindən 
 

Bir gün Babək inamından doğulub, 

Bu dünyaya gələsiyəm, gələsi. 

Xəyanətin yarasından sağalıb, 

Ömrüm boyu güləsiyəm, güləsi. 

 

Sinəmdədir ağrıları hər dağın,  

Daha yada fürsət verməz korluğum. 

Vətən adlı bu müqəddəs varlığın, 

Gözlərinin giləsiyəm, giləsi. 

 

Şöhrətimi yadellilər çox danıb, 

Arzularım tonqal-tonqal qalanıb, 

Dustaq olub ulu dilim, talanıb,  

Hələ yadlar köləsiyəm, köləsi. 

 

Bu torpağa bəd fikirlə gələnin,  

Millətimə tənə edib gülənin, 

Vətənimi parçalayıb bölənin, 

Ürəyini böləsiyəm, böləsi. 

 

Coşqun-coşqun dalğalardan keçərəm,  

Araz-Araz sularından içərəm, 

Sərhədləri doğrayaram, biçərəm, 

Koroğlunun dəlisiyəm, dəlisi. 

 

Misri qılınc - misri qəzəb, əlimdə, 

Oğuzların cəng havası dilimdə, 

Geci-tezi bu böhtanlar selində, 

Varlığımı biləsiyəm, biləsi. 

 

Qalx, a Dədə, al qopuzu, çal görək, 

Bəlkə onda cana gələk, kükrəyək, 

Bu min ilin yuxusunu ləkətək, 

Tariximdən siləsiyəm, siləsi. 

 

Bağışlama günahımı, amandır,  

Yollarımız hələ çəndir, dumandır, 

Belə gündə bağışlanmaq yamandır, 

Bir də yatsam öləsiyəm, öləsi. 

 

PƏNCƏRƏSİNDƏN 

 

Seyr eylə bu düz aləmi kəm pəncərəsindən, 

Şadlıq görünərmi bizə qəm pəncərəsindən? 

 

Əvvəldə də ağlatdı bizi, sonda da dünya, 

Yağmur tökülür ömrümə nəm 

pəncərəsindən. 

 

Yox qaçmağa yer, gözlə, qəfildən gələcəkdir, 

Son mehmanımız həm qapı, həm 

pəncərəsindən. 

Vahid görünür hər iki dünya bizə, çünki, 

Dünya sığışır gözlərə cəm pəncərəsindən. 
 

Onsuz da fələk dərdə gülüb şadlanır, hətta, 

Baxmaqdadı bu halıma dəm pəncərəsindən. 
 

İstərsən əgər, Tanrı, Müzəffər, səni görsün, 

Əskik eləmə daima şəm pəncərəsindən. 
 

SALAM, EY ŞƏHİDİM... 

 

 Neftçala rayonundan şəhid İbrahim  

Möhsüm oğlu Mənəfovun əziz xatirəsinə 

 

Salam, ey şəhidim! İbrahim balam, 

Müqəddəs şəhidlik adın müəbarək. 

Vüqarım, qürurum, iftixar qalam, 

Əbədi məşəlin, odun mübarək. 

 

Arzu toxumutək, ümid dənitək, 

Anan ürəyinə əkmişdi səni. 

Qürur mənbəyitək, inam kanıtək, 

Atan zirvələrə çəkmişdi səni. 
 

Ananın diləyi çin olsun deyə, 

Sən neçə arzular göyərtməliydin. 

Ata inamıyla ucalıb göyə, 

Nə qədər zirvələr fəth etməliydin. 
 

Fəqət, arzularla üzü inama, 

Ucaldın əlçatmaz ucalara sən. 

Dedin: - Əziz anam, məni qınama, 

Bu gün oğul qurban istəyir Vətən. 
 

Adın şərəf yeri, and yeri oldu, 

Ucaltdın başını bir boy da xalqın. 

Canınla Vətənin sipəri oldun, 

Yurd saldın qəlbində bu boyda xalqın... 

 

AĞLAYIR 
 

Bu gün ulu Türkiyənin,  

Torpağı, daşı ağlayır. 

Qəmdən qəlbimiz sızlayır, 

Bağrımın başı ağlayır. 

 

Hüzündür üzümdən axan, 

Qəhərdir sözümdən axan, 

Qardaşın gözündən axan 

Gözümün yaşı ağlayır. 

Fələk qəsdimizə durdu, 

Oxu qəlbimizdən vurdu. 

Bu dərd belimizi qırdı,  

Dünyanın ərşi ağlayır. 

 

Bu yara qaysaq bağlamaz, 

Atəş də belə dağlamaz. 

Deyirlər kişi ağlamaz, 

Bu zülmə kişi ağlayır.  

 

ƏBƏDİ  İZİNİZ VAR 

 

                 21 Azər inqilabçılarına 

 

Siz dadıb azadlığın şəhdini, şərbətini, 

Qırdınız yağıların harın əsarətini. 

Qəlbinizdə qalandı zülməti yaran işıq, 

Milləti azadlığa çəkib aparan işıq. 

Şəfəqlərə döndünüz Günəşə tən ölkədə, 

İnsanın azadlığı, haqqı itən ölkədə. 

Vətənin ürəyindən sızıldayan yaranı 

Qopardınız, Səttarxan, Xiyabani, Ərani, 

Baş qaldırıb məzardan sanki, “Afərin!”-  

dedi, 

“Mübarəkdir, ey Vətən, şanlı zəfərin”, - dedi. 

Səhənddən Kəpəzəcən səhər yelləri əsdi, 

Şad xəbəri ellərə yaymaq üçün tələsdi. 

Oxşayaraq narın meh geniş çəməni, çölü, 

Qurutdu anaların gözündəki nisgili. 

Ulu Təbrizin səsi yayıldı dalğa- dalğa, 

Sanki, Şimalla Cənub durdu dodaq-dodağa. 

Dikəldib qamətini Azərbaycan vüqarla, 

Yuyundu igidlərin qəlbindəki o nurla. 

Baxdı qoca dünyanın qırışmış alnına o, 

Talelərin tor kimi qarışmış alnına o.  

Baxdı, vüqarla baxdı, o sərt üzə, pərt üzə, 

“Kim-kimi?!” sualıyla dayandılar üz-üzə... 

Elə bil qopdu tufan, yarıldı yer, endi göy, 

Dünya Azərbaycana baxırdı ögey-ögey... 

Siz ey Günəşli yurdun, xalqın pərvanələri, 

Ədalətin, mənliyin, haqqın pərvanələri. 

Qurduğunuz azadlıq, abadlıq dağılsa da, 

Həqiqət xəyanətlə, böhtanla boğulsa da, 

Yaşayır idrakınız, əzminiz, qüdrətiniz, 

Əsrlərə bəs edən adınız, şöhrətiniz. 

Bu xalqın tarixində əbədi iziniz var, 

Hər kəsin ürəyində doğma mənziliniz var. 

CAMALƏDDİN  ƏJDƏROĞLU 

 

 AĞRIM 

 

Başım bəlalıdır, bu baş ağrısı 

Nə illah edirəm başımdan çıxmır. 

Gah daban-dabana arxamca gəlir, 

Gah kəsir yolumu, qarşımdan çıxır. 

 

Ağırdır bu ağrı, gəl, çəkmək olmur, 

Həm də ki, şirindir, əl çəkmək olmur. 

Bu bir həqiqətim, doğrumdur mənim, 

Dərdimin dərmanı ağrımdır mənim.  

        

KÜLBƏ VƏ BUXARI 

 

Bir məktəb oxudular 

külbə ilə buxarı, 

Bir məktəb bitirdilər 

külbə ilə buxarı. 

Birgə diplom aldılar 

qaldı iş məsələsi 

Burda hədiyyə, rüşvət 

təyin edir hər kəsi. 

Külbədən artıq oldu 

buxarının çıxarı. 

Külbə aşağıda qaldı, 

buxarı qalxdı yuxarı. 

                           

 İT 

 

İtin nə haqqı var ki, 

Sürüyə yiyəlik edə. 

İtin nə haqqı var ki, 

Sürünün önündə gedə. 

İti buraya gətirən var, 

Arzusuna yetirən var. 

İt sahibinin gözüylə görə, 

Sahibi haranı göstərsə,  

gərək oraya hürə, 

Belədir belə. 

İt nəkarədi ki, 

Sahibinə hürə, 

İt nəkarədi ki, 

Sahibinə qayıda - 

Belədir qayda: 

Ac qoyub yalını kəsərlər, 

Quyruğunu kəsərlər. 

Qulağını burub, 

Yerindən qoparıb, 

Burnunu dağlayarlar. 

Başını zəncilləyib, 

Tövlədə bağlayarlar. 

İtdən sahib olmur, 

İtin sahibi olur - 

Bizim it kimi. 

                   

DOVŞAN 

 

Anam məni dovşan doğduğu üçün, 

Xəcalətimdən bilmirdim ki, neyləyim. 

Ondan qorx, bundan qaç, 

Sonra gördüm ki, yox! 

Hər tərəfdə qovhaqov, 

Hər tərəfdə qaçaqaç. 

Pələng də dovşanlıq edir, 

Şir də. 

Bir də 

Bu pəzəvəng ayılar 

Və kenquru dayılar 

Beş-on gözlüklü ilan qabağında 

Qaçırlar ora-bura. 

Sizi gora girəsiz, 

Görüm gora! 

Demə, başdan-ayağa 

Dovşan ferması imiş, dovşan, 

Bizim məkan, 

Bizim məkan! 

                          

QALMIŞAM 

 

Bil, bilə-bilə vuruldum, 

Bəm idim zilə vuruldum, 

Bir acı dilə vuruldum, 

Heç kəs eşitmir səsimi 

Vurula-vurula qalmışam. 

Məəttələm öz  baxtıma, 

Çıxammıram söz taxtına, 

Hərə çəkir öz vaxtına 

Mənsə zəngli saat kimi 

Qurula-qurula qalmışam. 

 

Hamı özünə çağırır, 

Yığdığım sınır, dağılır 

Gah boşalır, gah yığılır 

Ürəyimin sarı simi - 

Burula-burula qamışam. 

 

Bu qədər zibil içində, 

Ötən gün, ay, il içində, 

Boğazadək lil içində, 

Zorla alıb nəfəsimi 

Durula-durula qalmışam. 

                                    

BƏLALI  KÜR 

 

Xəzər artıq Kürə axır, 

Heç kəs görmür, hamı baxır. 

Aşağı kor, yuxarı kor - 

Bütün millət baxarı kor. 

“Dəli” Kürüm, “dəli” Kürüm, 

Çox sərsəri, dəli Kürüm, 

Uyaraq bəd yad kəlməyə, 

Sənə dəli deyə-deyə 

Bağladılar qollarını, 

Buxovlayıb ayağını, 

Kor etdilər bütün arxa-dayağını. 

Lilin dizindən yuxarı, ada-ada, 

Xəzər özündən yuxarı - dərd-bəlada. 

Nə böyüyü, nə kiçiyi, 

Nə murdarı, nə köpüyi 

Gücün çatmır axıtmağa. 

Nə axarın, balığın var, 

Nə də ki, bir xalıqin var 

Bu halına ağlamağa, 

Səni diri saxlamağa. 

“Quzu” Kürüm, “quzu” Kürüm, 

Gəlir səni boğmaq üçün 

Şor dənizin duzu Kürüm… 

 

VARİS 
 

Nigaha girdi 

Ac tülkü ilə 

Axsaq canavar. 

Törəmələri çaqqal oldu, 

Çaqqal. 

 

MİSMARIN  TALEYİ 

 

Çəkicə döydürdülər, 

Üstünə böhtan atıb 

Taxtaya söydürdülər. 

Gördülər sındırmağa 

Gücləri çatmayacaq, 

Bircə yol qalıb ancaq. 

Kəbətinə tapşırıb 

Yerindən çıxartmalı, 

Sonra paslansın deyə 

Zirzəmiyə atmalı. 

 

XİSLƏT 

 

Heyva budaqdan 

Hər yanı ətirə bürüyüb düşür. 

Əncir budaqdan 

Turşuyub, qaralıb, çürüyüb düşür. 
 

BÖLGÜ 
 

Pələng də belə getdi, 

Qəflətən ömrü bitdi. 

Yığıldılar bir yerə 

Ayı, çaqqal, tülkü, kaftar 

Namizəd axtardılar 

Şah pələngin yerinə. 

Tülkü dedi: - qardaşlar, 

Getməyək çox dərinə, 

Səs verəyin pişiyə, 

Bələddir ev-eşiyə. 

Həm də yadigarıdır, 

Ölmüş qoca pələngin. 

Kefimiz istəyəndə  

Cıra bilərik əngin. 

Elə belə etdilər, 

Pişiyi də seçdilər. 

Başladı bölüşmələr, 

Təbriklər, öpüşmələr. 

Hamı özünə dair 

Yeməkdən payın aldı, 

Pişiyə yumurta qaldı…  

     ELNUR UĞUR 

ADINA  ANA  DEMİŞİK... 

İlahi, ədalətinə nə deyim? 

Bu qədər ölümmü olar? 

Səfalətlə, yoxsulluqla sınağa çəkdin, 

Hislərimizi dara çəkdin. 

Ömürləri, xoşbəxtliyi dara çəkdin, 

Hara çəkirsən, hara dartırsan, 

Nə demək istəyirsən? 

Biz Türkləri nə çox imtahana çəkirsən? 

Ey Türk, özünə dönmü deyirsən? 

Qurban olduğum, Tanrım! 

Amma bu qədər də etmə. 

Bax, nə qədər canlar getdi, 

İşıqlar söndü, 

Açılan hər sabah və axşamının xatirinə, 

Aman ver, günahsız körpələrin xatirinə! 

Torpağına söylə, bu qədər zalım olmasın. 

Adına ana torpaq demişik. 

Səni abad edib, bəzəmişik. 

Könlümüzdəki zəlzələdən yıxılmışıq. 

Qaldır bizi, torpaq Ana!!! 

Ən böyük hikmət səndədir!.. 

 

SEVGİ  OLAN  YERDƏ... 

 

İnsanlıq bu gün alın təri tökür Türkiyədə, 

Dünya indiyə qədər belə birləşməmişdi 

Heç yerdə. 

Bir cocuğun səsində: 

“Baba, kurtar beni”. 

O babaya o qədər ağır ki, 

Yəqin uşaqları atasız qoyan 

Müharibə sevdalıları görür ki, 

Uşaqların səsi qırılanda, 

Dünyanın qanadı qırılır. 

O səs o qədər ağır ki, 

Ən güclü ağırlıqqaldıran  

Qaldıra bilməz bu səsi. 

Bu gün Türkiyədə birləşir Yer kürəsi. 

O cocuğun səsində 

Sevgi həsrətlə müharibədə zəfər qazanır. 

O səs hər ürəyə uzanır, 

Hər beyini silkələyir. 

O səsdən dünyaya “Birləşin!” mesajı yayılır. 

Dünya bu gün Türkiyədə ayılır. 

Ayılır ki, icad etdiyi nüvə 

O cocuğun səsindən çox küçük. 

Şükür, bu gün birləşmiş insan görürük. 

Türkiyəm, can Türkiyəm, 

Dünyaya birləşməyi də öyrətdi 

Gedərkən qurbanların! 

Bu il Hatayın, Kahramanmaraşın, 

Adıyamanın baharı! 

Bu bahardan tumurcuqladı 

İnsanın insanlıq sevgisi. 

O cocuğun “kurtar beni, baba, kurtar!” deyən 

Sevgi dolu səsi. 

Gələcəyin beyninə bir eşq əkdi. 

Sabah doğulacaq o körpə, 

Dünya görəcək ki, 

Sevgi olan yerdə, 

Ölüm elə olum deməkdi! 

 

ÇIX  BU  ŞOKDAN! 

 

Üzünü qapadığın əllərində 

Ümid məhbəsdə. 

Gözlərində həbsdə 

Oyuncaqların qışqırır: 

“Götürün üstümüzdən bu beton plitələri!”. 

Oturmusan bu mənzərəyə,  

altında yer, üstündə göy silkələnir. 

Üzünü qapadığın əllərdə 

Keçmişin səhvi təkrarlanmayacaq, bəlkə də. 

Bu həqiqət ki, bir gecədə 

Bir əsr böyüdün. 

Gördüyün 

Qiyamətin əsl üzüydü. 

Əllərinlə qapama üzünü, 

Ey Türk oğlu! 

Soyun özünü, 

Çıx bu şokdan! 

Bilirəm, ən yüngül şey 

Məsləhət verməkdi, 

Yaşamadan  

Yaşam haqqında nəsə deməkdi! 

Səni o vəziyyətdə görmək 

Mənə ölümə bərabərdi! 

Çək əllərini üzündən, 

A başına dönüm. 

Çək! 

Bəlkə də illər sonra, 

Bu günün ağrısını 

Bir rəsmdə o əllər çəkəcək. 

Eh, bu göyün altında dərdlər o qədər ki... 

Yerin altındakı dərdlər örtə bilməz. 

Çək əllərindən üzünü, 

Bax, qına... 

Mən sənə baxdıqca özümü 

Qınayıram bu isti evdə. 

Üşüyürsən, əziz bala, bilirəm. 

Sənə bir ata sevgisi ilə səslənirəm, 

Səsim çatırsa sənə 

Ört üstünə! 

 

QALDIR  O  DAŞI 

 

Bir ümid var o daşın altda, 

Qaldır o daşı! 

Qaldır, arzuları qaldıracaqdsan, bəlkə də 

Bir ana sinəsindən. 

Sənin  

“İlahi, mənə güc ver!”, deyən səsindən 

Duyuram göynərtini, xilaskar! 

Bu dünyadan can qurtar, 

Bu dünya qurtuluşudur əslində bəşərin. 

Bu dünyada boy verirsə 

Əllərinə əməllərin 

Nə xoş mənə! 

Qaldır o betonu, 

Gözləmə! 

O daşın altında 

Bir ananın arzuları çapalayır, 

Bir atanın ümidləri qanayır, 

Bəlkə də bir övladın 

Gözləri yol çəkir. 

Qaldır o daşı, 

Qoluna qüvvət olsun. 

Bir can qurtar, 

Bir insan sevinsin. 

Bir insan sevincinə tamaşaya 

Mələklər göydən ensin... 

AĞILLI  DƏLİYƏM... 

 

Bu gecə yenə də elə sərxoşam, 

Içmişəm ilahi meyindən, məstəm. 

Vətən daşlarını dilləndirməyə, 

Qəlbimdən süzülür eşq adlı bəstəm! 

 

Ağıllı dəliyəm, bir az gen dayan, 

Yanmağın saxtadır, bir az gendə yan! 

Şəhadət kəlməsi Vətən olmayan, 

Nə anlar Şəhidlik adlı o dərsdən?! 

 

Tarixin möhürü qanla vuruldu, 

O möhür sahibi Şəhidlər oldu. 

Şuşanı, Laçını alanlar aldı, 

Almayanlar səfa sürürlər pəsdən! 

 

Nolar, danışdırma ruhu sərxoşu, 

Hər sözü zirehli tuncürək qoşun! 

Başımın üstündən bir az qurğuşun 

Əridib tökün ki, ayılım səsdən! 

 

SÖZ  DEDİK 

 

Üzümüz astardır ruh aləminə, 

Üzə üzdən baxıb elə üz dedik. 

Hər gecə üz əkdik eşqin bətninə, 

Sabaha inanıb elə söz dedik. 

 

İçin də içi var, çölün də çölü, 

Bilmədik sapsağlam diridir ölü. 

Zənn etdik buluddur yaşadan gölü, 

Göyündən bir damla, Tanrı, süz, - dedik. 

 

Yerdən boy atdı e, göyün suları, 

Yeddi rəng doğdu o sonsuz çaları. 

Qala sandıqca hər qalaçaları, 

Aldandıq üfürüb külə köz dedik. 

 

  *** 

Şəhid məzarının yanından ötsən, 

Ayaq saxla orda gör kimlər yatır? 

Vətənin sağalmaz yaralarını, 

Qanıyla sağaldan həkimlər yatır! 

 

 

 

 

 

 



Yanvar- Mart 2023                                                                                     ƏDƏBİ OVQAT 

 

 
 

75 

 

 

                      

               

 

 

 

GÜLQƏDƏM  MİRZƏZADƏ 

 

 QARAYANIZ  LEYLİ 

 

 

 

 

  

 

abah təhsil aldığı məktəbdə ilk iş gününə başlayacaqdı. Təyinatını böyüyüb 

boya-başa çatdığı kənddəki orta məktəbə vermişdilər. Dil-ədəbiyyat fənnini 

tədris edəcəkdi. Ana dilinin dərinliklərini öyrədəcəkdi şagirdlərinə. 

Həyəcanlanır, müəllimləri ilə çiyin-çiyinə işləməkdən çəkinirdi sanki. 

İlk dərs günü başladı. Məktəbin həyətində sıraya düzülən şagirdlər siniflərə 

bölündülər. Pərviz də müəllim kimi fəaliyyətə başladığı ilk günün həyəcanını 

gizlətməyə çalışaraq sinif otağına doğru addımladı. Dərsin  ilk dəqiqələri tanışlıqla başladı. Hər 

kəs ad və soyadını söylədikcə qeydlər apardı. Növbəti qarayanız qız ayağa qalxaraq ucadan adını 

söylədi. Pərviz müəllim gözünü qızdan çəkə bilmədi. Qara saçları ilə diqqət çəkən qızın 

gözlərində ulduzlar yanırdı.  Yaşıdlarından seçilirdi. “Nə tez böyüyüb sitarə gözlü qız”, - deyə 

ürəyindən keçirdi və növbəti şagirdin adını oxudu... 

Artıq dərslər bir neçə ay idi başlamışdı. Pərviz müəllim hər gün işə vaxtından əvvəl gəlir, 

məktəbin ictimai işlərində də fəallıq göstərirdi. Cüssəli görkəmi yox idi Pərviz müəllimin. Amma 

şagirdləri ondan çəkinirdilər. Dərsi o qədər maraqlı olurdu ki, şagirdlər tənəffüsə də çıxmaq 

istəmirdilər. Birinci rübün sonu yaxınlaşırdı. Məktəbdə tədbir keçiriləcəkdi. Şagirdlər dərsdən 

sonra məşq üçün məktəbə toplaşırdılar. Pərviz müəllim də onlara istiqamət verirdi. Yaş 

fərqlərinin az olması münasibətlərində doğmalıq yaratmış, şagirdləri ilə dostlaşmışdı. Şagirdlər 

bütün bacarıqlarını nümayiş etdirirdilər. Şeir söyləməsi ilə sinif yoldaşlarından seçilirdi Leyli. 

Səsi sanki bulaq zümzüməsiydi - dağlardan süzülürdü. Bu qarayanız qızda elə bir istedad vardı ki, 

Pərviz müəllim onun gələcəkdə yaxşı qiraətçi və ya mədəniyyət işçisi olacağına şübhə etmirdi.  

Pərviz müəllim işdən sonra evdə sabahın dərslərinə hazırlaşarkən, həyətdə çiçəklərə 

qulluq edərkən belə qarayanız qızın xəyalı onu tərk etmirdi. Şagirdinə qarşı qəlbində baş qaldıran 

düşüncələrinə görə utanır, özünü qınayırdı. 

Artıq dərs ilinin sonu yaxınlaşırdı. Şagirdlər buraxılış imtahanına hazırlaşır, Pərviz 

müəllim də şagirdləri qədər həyəcan keçirirdi. Nəhayət ilk sinfinin buraxılış imtahanı 

müvəffəqiyyətlə başa çatdı. Şagirdlərinin əksəriyyəti ali məktəbə qəbul olunmuşdu. Leylinin atası 

qızının təhsilini davam etdirməsinə icazə verməmişdi. Maddi imkanının zəifliyini səbəb 

S 

NƏSR 

H e k a y ə l ə r 

göstərmişdi. Leyli çox ağlamışdı. Hər gün dan üzündən gülümsəyən və onunla birgə yuxuya 

gedən arzusu üçün günlərlə için-için göz yaşı tökmüşdü. Anası da məyus olmuşdu. Qızını hər 

axtaranda kürsülü evlərinin enli  pəncərəsinin bir küncünə qısılıb dərs oxuyan, mütaliə edən 

görərkən qurduğu xəyallarının puç olduğuna təəssüflənmişdi. Təəssüf hisslərinin o biri üzündə 

kostyumlu, əlində portfel olan Leylisi bulanıq xəyallara bürünmüşdü.  Anası da çox arzulayırdı 

Leyli təhsil alsın, amma evdə söz sahibi Leylinin atası idi. Qərarı atası vermişdi. Onu təhsilini 

davam etdirməyə qoymamış, ailə qurmağa məcbur etmişdi. Beləcə, Leylinin arzusu elə arzu 

olaraq da qalmışdı. Pərviz müəllim bu xəbəri eşidəndə çox məyus olmuş, amma faydası 

olmayacağını bildiyi üçün bütün duyğularını qəlbində dəfn etmişdi...  

İllər keçir, Pərviz müəllim həyatını dərslərin tədrisinə həsr edirdi. Anası “daha evlənmək 

vaxtıdır nəyi gözləyirsən”, - desə də Pərviz müəllim cavab vermir, gündəlik həyatına davam 

edirdi. Bir an da düşüncələrinin qarayanız Leylisini unutmamışdı. Amma ondan xəbər ala da 

bilmirdi. Kənd yeriydi nə soruşacaqdı? Leyli çoxdan ailə qurmuşdu və ucqar kənddə yaşadığı 

üçün kəndlə əlaqəsi yox idi.  

Pərviz müəllim hər gün işə ictimai nəqliyyatla gedər, avtobusda ayaqüstə dayanan 

insanlara diqqət yetirər, hər kəsin üzündən bir qayğı oxuyar, ürəyində çək-çevir edər, 

müşahidələrini düşüncələrinə köçürərdi. Bu gün evə qayıtdıqdan sonra həyətdə  ağac tinglərinə 

qulluq edərkən yenə Leylini düşündü:  “Görəsən nə edir, günü necə keçir, dərsini yaxşı oxuyurdu, 

istedadlı idi, heyif”, - deyə kənd yerində qızlara qarşı streotiplər haqqında düşünərək dərindən ah 

çəkdi. Səhər tezdən oyanmalı idi, ona görə də dincəlməyə üstünlük verdi... 

Səhər tezdən idi. Tələsik hazırlaşıb işə yollandı. Uzaqdan nəqliyyatın gəldiyini gördü. 

Təəccübləndi. Həmişəki avtobus deyildi. Tələsdiyi üçün çox da fikir vermədən avtobusa mindi və 

həmişəki yerində oturdu. Başını qaldırarkən birdən birə yerində dondu. Sərnişinlərin heç biri 

sağlam deyildi. Hamısının fiziki qüsuru vardı. Sağlam olanların da göz önündə əli ayağı qopub 

düşürdü. Qışqırmaq istədi, səsi çıxmadı. Birdən bir qadın ona əl uzatdı və düşməsinə kömək 

etmək istədi. Bu o idi! Sitarə gözlərindən tanımışdı Leylini...  

Yuxudan oyandı. Büsbütün tər içində idi. Məktəbə getmək üçün hazırlaşdıqca bu 

nigarançılığa son qoymağın vacib olduğunu, həyatını sahmana salmağın vaxtının çoxdan 

çatdığına qərar verdi. Məktəbdə birinci dərsin tənəffüsündə bir qadının ona tərəf gəldiyini gördü. 

Həmin sinfin məzunlarından idi. Sənəd üçün məktəbə gəlmiş, müəllimi ilə görüşmək istəmişdi. 

Pərviz müəllim ürəyində çox sevindi. Şagirdlərini bir-bir soruşur, Leylinin adını çəkə bilmirdi. 

Qız özü Leyli haqqında danışdı. “Müəllim, Leylini xatırlayırsız? Atası icazə verməmişdi təhsilini 

davam etdirsin, onu  ailə qurmağa məcbur etmişdi. Bir övladı var. Həyat yoldaşı da vəfat edib. 

Çox çətin yaşayır”, - dedi. Pərviz müəllim qəlbində bir boşluq yarandığını hiss etdi. Bu boşluq 

rahatlıq da deyildi. Bu hiss ona daha neçə-neçə  Leylilərin məhv olmuş arzuları haqqında 

pıçıldayırdı... 

 Gün günə calanır, aylar il olurdu...Yaşanmış ömür çoxalsa da Pərviz müəllimin həyatında 

heç nə dəyişmirdi.  

Bir gün məktəbə məlumat verildi ki, ucqar kənddə işləmək üçün müraciətlər qəbul olunur 

və əmək haqqına da əlavələr  nəzərdə tutulub. Pərviz müəllim bu çağırışa qoşulmağa qərar verdi. 

Müraciəti qəbul olundu və beləcə, yeni dərs ilindən ucqar kənddə çalışmağa başladı.  

Yeni dərs ili, yeni sinif, yeni şagirdlər... Maraqlı və dəyişik bir həyatın olacağına şübhə 

yox idi. Sevdiyi fənnini tədris edir, hərdənbir  “cızmaqara” da edirdi. Əvvəlki iş yerinə nisbətən 

şagirdlərinin ailədə maddi vəziyyəti aşağı idi. Necə də olsa bura ucqar kənd idi və əhali 

dolanışığını dənizdən çıxarırdı. Kişilər balıq ovlayır, qadınlar tarlada işləyirdi. Sinifdə 

oğlanlardan birinin daha aztəminatlı olduğu diqqətini cəlb etmişdi. Nimdaş geyimi həmişə səliqəli 

olar, dərsə hazırlıqlı gələrdi.  Bir gün davamiyyəti yoxlayarkən onun dərsə gəlmədiyini gördü. 

Sinif yoldaşları da səbəb göstərmədilər. “Uzaqda yaşayır müəllim, bilmirik”, - dedilər. Pərviz 

müəllim dərsdən sonra şagirdinin evinə yollandı. Kəndin qurtaracağında kiçik bir evi göstərdilər. 

Hasarı olmayan evin çox kədərli görünüşü vardı. Palçıqdan suvanmış divarlardan tənhalıq 

yağırdı. Evin giriş qapısı adam boyundan da aşağı hündürlükdə idi. Torpaq örtüklü həyətə sanki 

insan ayağı dəyməmişdi. Sahibsiz heyvanların ayaq izləri iz salmışdı. Həyətdən çağırdı. Qapıdan 

başını əyərək çıxan qadın salam verdi. Qadının səsi qulaqlarında cingildədi. O idi... Qarayanız 

Leyli! Bulaqların zümzüməsinə bənzər səsin, par-par ulduzlar yanan gözlərin, gecələrin rəngi 

köçən saçların, təbəssümlü qarayanız çöhrənin sahibi Leyli! Leyliyə baxdıqca düşünülməmiş 

qərarları 

lənətlədi ürəyində... Zamanı qınadı... “Ah illər.. illər... nə yaman qocaltdınız Leylimi... 

Aradan cəmi on dörd il keçib. Sanki on dörd əsr qocalıb”, - deyə düşündü. Gözlərini ayırmadan  

“Nə yaman ağarıb saçın Leylim, nə tez xəzana dönüb tellərin? Qəddin nə yaman əyilib?  

Gözlərinin düşdüyü dərin çuxur nədir? Çəkdiyin iztirablarmı, yoxsa, göz yaşlarınla axıb süzülən 

könül duyğularının ocağımı?.. Başın nələr çəkdi bu illər ərzində Leyli?!.” 

 Leyli tamamilə dəyişmişdi. Dəyişməyən səsi və gözlərində yanan ulduzlar idi...  

 

 

PRİTÇALAR 

Hər şey öz əlindədir 

 
Qədim şəhərdə çoxlu şagirdləri olan usta yaşayırdı. Şagirdlərindən ən bacarıqlısı bir 

gün fikirləşir: «Görən elə bir sual var ki, usta ona cavab tapa bilməsin?» Bundan sonra 

çəmənliyə gedib ordan ən gözəl kəpənəyi tutub ovcunda gizlədib ustanın yanına gəlib soruşur: 

– Deyə bilərsənmi, mənim ovcumun içindəki ölü, ya diri kəpənəkdir? Oz həqiqətini 

sübut etməkçin o hər an ovcunu sıxmağa və kəpənəyi öldürməyə hazır idi. 

Şagirdinin əlinə baxmayan usta cavab verdi: 

– Hər şey sənin öz əlindədir. 

 
Çolaq tülkü kimi olma 

 
   Bir kişi meşədən keçəndə bir çolaq tülküyə rast gəlir. Öz-özünə fikirləşir ki, görəsən, 

bu əlil heyvan nə yeyir? Axı ov edə bilməz. Bir qalınlıqda gizlənib gözləyir. Bir azdan bir aslan 

gəlir. Ovladığı ceyranı yeyib çəkilir qırağa. Və tülkü də gedib onun artığını yeyir. Bu iş kişiyə 

çox təsir edir. Deyir mən də belə edəcəm. Axı Allah taala çolaq tülkünün də ruzisini yetirir. 

Niyə özümə əziyyət verib işləyirəm? Bir qalınlığa çəkilib ac qalır. Bir gün, beş gün, on beş gün. 

Lap ölüm həddinə gələndə göydən bir səs gəlir: «Ey qafil insan, çolaq tülkü kimi olma, aslan 

kimi ol, qazan, özün də ye, tülküləri də yedirt». 

ƏLİ  ƏLİBƏYLİ 
 

MƏNƏ  ƏLLİ  QALDI... 

 

Alagözlü bir gözələ bənd oldum, 

Baxış mənə qaldı, göz onun oldu... 

Cəhd elədim kəlmə kəsim, nə fayda, 

Kəlmə mənə qaldı, söz onun oldu... 

 

Yenə özümüzü bəxtəvər sandıq,  

O keçən günləri həsrətlə andıq... 

Birlikdə alışdıq, birlikdə yandıq, 

Külü mənə qaldı, köz onun oldu... 

 

Oydu mənim həsrətimin yaşıdı, 

Sevgi yükün çiynimizdə daşıdıq... 

İkimizə bütöv ömür yaşadıq, 

Əlli mənə qaldı, yüz onun oldu... 

 

GEDİRƏM 

 

Daha yol üstəyəm, saxlama məni, 

Bu fani dünyadan bezib gedirəm… 

Sən bilə bilmədin nə çəkdiyimi, 

Boyat sevgilərdən küsüb gedirəm… 

Həsrət uzandıqca dözməyir ürək, 

Yolların bağrını əzib gedirəm… 

 

 

 

 

 

O qulac saçların nəyimə gərək, 

Saçından bircə tel üzüb gedirəm… 

Yamanca üşüdür bu hicran məni, 

Dərdlərin əlində azıb gedirəm… 

O sənli günlərdən, ay ömrüm-günüm, 

Qəmli bir xatirə yazıb gedirəm… 

 

İKİ İL ÖNCƏ...... 

 

Eşit ey qarı düşmən, ey qaniçən zülmkar, 

Səninlə sonsuzadək əbədi davamız var... 

Bizimkidir bu Vətən, bu yurd, bu od, bu 

ocaq, 

Yurdumuzdan dünyaya yeni Günəş doğacaq 

... 

 

Düşmənə qan uddurur Azərbaycan əsgəri, 

Siz oldunuz hər zaman dilimizin əzbəri...  

Sizədir bu təşəkkür, alqışlar qucaq- qucaq, 

Yurdumuzdan dünyaya yeni Günəş 

doğacaq...  

 

Azərbaycan əsgəri - fəxrimiz, vüqarımız, 

Qələbə xəbəriylə xoş gəlir növrağımız... 

 Məkrli  düşmənləri öz qanında boğacaq 

Yurdumuzdan dünyaya yeni Günəş 

doğacaq... 

Qələbə soraqlıdır, hər saatım, hər anım, 

Zəfər müjdəsi verir Ali Baş Komandanım!.. 

Başına tər çiçəklər, qızılgüllər yağacaq,  

“Azərbaycan dünyaya  Günəş kimi 

doğacaq.” 

 

 GETDİ  XOŞ  GÜNLƏRİM... 

 

Danışdıq... görüşdük yarım saatlıq, 

Bir Aylı gecədə, bir ağac altda... 

O yarım saatın hər dəqiqəsi 

Bir ömür yaşatdı mənə həyatda... 

 

Günahkar bəndəni əhv et, İlahi, 

O Aylı gecədə, o ağac altda. 

Mən sandım özümü səndən ucada, 

Yeddinci qatdan da yuxarı qatda... 

 

POEZİYA 

Gəldi ayrılığın zamanı, gəldi, 

Getdi xoş anlarım, yamanı gəldi, 

Üstümə min dağın dumanı gəldi - 

Dözə biləcəmmi bu yükün altda?.. 

 

QADIN 
 

Mənə bir şeir yaz, dedi o gözəl, 

Sən özün şeirsən söylədim, qadın... 

Püstə dodaqları büzüldü həmən, 

Nə oldu... Mən axı neylədim, qadın?.. 

 

Sən şeir istəmə, qəlbimi istə, 

Vallah, şirin candan keçərdim, qadın... 

Bilsəm ki, orucum pozulmayacaq, 

Səni misra-misra içərdim, qadın... 

 

Sənə ulduz desəm, sənə Ay desəm, 

 Şirin gülüşünə - can, oxxay!, - desəm... 

Tanrıdan bəxtimə düşən pay desəm, 

Sən özün hansını seçərdin, qadın?.. 

 

ÜRƏYİM  
 

Sən mənim qəlbimin içindəsən ki... 

Bəs niyə dərbədər gəzir ürəyim?.. 

 Bir anlıq xəyalın tərk etsə məni 

 Bil ki, yaşamaqdan bezir ürəyim... 

 

İşvəsi, qəmzəsi, ədası gözəl , 

Canımdan can alan qadası gözəl... 

Evi, imarəti, odası gözəl, 

Eşqin göylərində süzür ürəyim... 

 

 Az yağdır üstümə yağışlarını,  

Artırma alnımın qırışlarını... 

Görəndə o məsum baxışlarını 

Olsun gözlərinə nəzir ürəyim... 

 

Sevgisi mat qoyub çox ürəkləri 

Arzusu, istəyi, xoş diləkləri... 

Eşqin bağçasından tər çiçəkləri  

Dərib yollarına düzür ürəyim... 

 

Xəstədir, naçardır, amanı yoxdur, 

Dərdini çözməyə yananı yoxdur... 

Daha bir kimsəyə gümanı yoxdur,  

Bir həsir, bir Məmmədnəsir, ürəyim... 

 

BİLMƏYƏCƏKSƏN... 

 

Mən sənin qəlbinə elə dolmuşam, 

Sən məni unuda bilməyəcəksən... 

Sənin sevgi adlı dünyan olmuşam, 

Sən məni unuda bilməyəcəksən... 

 

Könül istəməzmi, murada yetə? 

Son qoya hicrana, qərib həsrətə... 

Sevgimiz dönübdür əbədiyyətə,  

Sən məni unuda bilməyəcəksən... 

 

Ömrünə-gününə tən olacağam, 

Saçına səpilən dən olacağam... 

Ömürlük həmdəmin  mən olacağam, 

Sən məni unuda bilməyəcəksən... 

 

GƏZDİRMİŞƏM 

 

Bu dərdə dağlar da dözməzdi, vallah, 

O dərd ki, sinəmdə mən gəzdirirəm... 

Mən sənin xeyirxah bəndənəm, Allah, 

Saçımda quşlara dən gəzdirirəm... 

 

Bir sözümdən şadlanarsan, gülərsən, 

Gözlərindən sevinc yaşın silərsən, 

Özünü bəxtəvər sana bilərsən, 

Sinəmdə eşq adlı sən gəzdirirəm.. 

 

Yerindəmi mən gördüyüm o dağlar, 

Qayıdarmı bir də geri o çağlar. 

 Torpağımda at oynadır yagilar, 

Qəlbdə od, gözümdə nəm gəzdirirəm... 

 

Yolumda neçə dağın dumanı var, çəni var, 

Mənim sevən könlümün  

dünya boyda Səni var. 

Səni gördüyüm gündən bu kainat mənə dar, 

Sevincim yasaq düşüb, qəlbdə qəm 

gəzdirirəm... 

 ƏNVƏR  

QƏNBƏROĞLU 
 

ŞƏHİDLİK  ZİRVƏSİ 

    

Şəhid Ramil İmanova 

 

Nə qədər zirvələr tanıyır bəşər, 

Şəhidlik zirvəsi ən uca zirvə. 

Sən də düşunürdün Vətən dərdini. 

Ürəyin hökmüylə yollandın hərbə. 

 

Qarabağ düzləri qızıl laləli, 

Düşmənin gözləri ovulub burda. 

İgid oğulları Murov cüssəli, 

Nəbilər, Həcərlər doğulub burda. 

 

Vətən qarşısında şücaətinlə, 

Düşmənin canına vəlvələ saldın. 

Şəhid zirvəsinə ucaldığın gün, 

Ölümün əlindən ölməzlik aldın. 

 

Qayğısız körpələr, ahıl qocalar, 

Məzarın önündə baş əyəcəkdir. 

Vətənin yaralı torpaqlarında, 

Sənin arzuların göyərəcəkdir. 

 

Bir gün dağ çəkilər zalım düşmənə, 

Qələbə müjdəsi qapını döyər. 

Bir vaxt doğulduğun ocaqda yenə, 

Ramil adlı igid oğul böyüyər... 

 

   

    VƏTƏN 

 

         Söhrab Tahirin xatirəsinə 

 

Ah çəkdim, dedilər ahın dağlara, 

Dərdi dərd bilənlə böləydim, Vətən! 

Çəmən laləsitək tər gözəllərin, 

Qəmli göz yaşını siləydim,Vətən! 

 

Dosta, tanışa bel bağlamaq olmur, 

Dərd çəkib namərdi dağlamaq olmur, 

Haqq deyib dünyada çağlamaq olmur, 

Haqsızın köksünü dələydim,Vətən! 

 

Dizimdə taqət yox, canımda dözüm, 

Daş ürəklilərə çatarmı sözüm? 

Gizlicə, aşkara dolanda gözüm, 

Əyilib, səcdənə gələydim,Vətən! 

 

Tarixlər yaşayır qan yaddaşımda, 

Xan Arazın həsrəti var başımda. 

Barı qovuşaydım ahıl yaşımda 

Dizinə baş qoyub öləydim,Vətən! 

 

ÜRƏYİMDƏ 
 

              şair Müzəffər Məzahimə 
 

Başımda qəzavü-qədər, 

Günahım, ölümdən betər. 

Ruhuma sarmaşıb kədər  

Yaşar mənim ürəyimdə. 
 

Ümid yolum duman olar, 

Həqiqətim güman olar. 

Göz yaşlarım ümman olar,  

Daşar mənim ürəyimdə. 
 

Gördüm dostdan xəyanəti, 

Dürlü-dürlü cinayəti. 

İçimdə Oğuz qeyrəti - 

Coşar mənim ürəyimdə 
 

Qürbətdə qalan çağlarım, - 

Saralan, solan bağlarım. 

Dilim, dərdli ağıları  

Qoşar mənim ürəyimdə 
 

Sındırammadım bütləri, 

Asta qaçan namərdləri. 

Nigar nənəm şəhidləri  

Oxşar mənim ürəyimdə. 

 

Tanrım, itirsən Ənvəri, 

Barı qoru Müzəffəri. 

Bir gün qeyzim sərhədləri 

Aşar mənim ürəyimdə... 

 

HƏRDƏN 
 

Hərdən yollarıma yağış çilənə, 

Dağlar da dumana bürünə hərdən. 

İlahi sevgidən pay düşə mənə, 

Dostlar da yanımda görünə hərdən. 
 

Oğulsan, dünyanı qaldır çiyninə, 

Saflığı ömürlük geyin əyninə, 

Qəlbin sıxılsa da alma eyninə, 

Düşəndə namərdin toruna hərdən. 

 

Hələ keçiləsi nə qədər yol var, 

Ömrümüzdən gedir o qış, o bahar. 

Yananda kişitək yanmağı bacar, 

Bir kəsin dərdinə, sərinə hərdən. 
 

Həyat bir dənizdir, sən də qətrəsən, 

Düşün ki, gedərgi yollar üstəsən. 

Əgər ürəyimi duymaq istəsən, 

Qulaq ver Ənvərin şeirinə hərdən... 
 

QƏZƏL 
 

Baxdıqca könül, fəxr edirəm millətimizlə, 

Aləm özü heyrətdə qalır vüsətimizlə. 

Heyhat! Vətənin dərdləri dağtək sıralandı, 

Bizlər ona çarə elədik qüdrətimizlə. 

Etdi Vətən övladları torpağımı azad, 

Fəth oldu Şusa, can Qarabağ cürətimizlə. 

Əzdik yağı düşməni dəmir yumruğumuzla, 

Bax, tir- tir əsir dönməz olan hiddətimizlə. 

Gəlməzmi gözündən yağının qonşuluq 

haqqı? 

Əfsus, barışa bilmərik öz qismətimizlə. 

Dar gündə gələn dost gəlişi bayram olarmış, 

Türkün bayrağı dalğalanır qeyrətimizlə. 

Ax dərdli Araz, Şəhriyarın ruhuna rəhmət, 

Ənvər yanacaq ömru boyu həsrətinizlə. 
 

USTAD 
 

Zaman asılıbdır əsəblərimdən, 

İçimdə bir nisgil yaşayır, ustad. 

Dahilər dünyaya gəldiyi gündən, 

Dünyanın dərdini daşıyır, ustad. 

 

Təbiət bal qatıb sözlərinizə, 

Xəzəri köcürüb gözlərinizə, 

Ömrünüz çataydı doxsana, yüzə, 

Əzminiz Qoşqara oxşayır, ustad. 

 

Fikir dünyasında güləndə səhər, 

Doğulur ən ülvi, inci şeirlər. 

Nə qədər əlcatmaz uca zirvələr, 

Sizə ehtiramla baş əyir, ustad. 

 

Hələ öz yükünü çəkməyənlər var, 

Könüldə gül-çiçək əkməyənlər var, 

Vətən qeyrətini çəkməyənlər var, 

Dərdimiz təzədən göyərir, ustad. 

 

Hələ yolumuzda güman, şübhələr, 

Hələ əsarətdə müstəmləkələr. 

 

Qiratı qaçıran keçəl Həmzələr, 

Məkkədə şeytanı daşlayır, ustad... 

 

Zaman asılıbdır əsəblərimdən, 

İçimdə bir nisgil yaşayır, ustad. 

Dahilər dünyaya gəldiyi gündən, 

Dünyanın dərdini daşıyır, ustad... 

 

BİLSƏN 

 

Bilsən sənə necə mehir salmışam, 

Məni bunca yaxın sanarsanmı hec? 

İnsanam insana həsrət qalmışam, 

Barı bircə duyub anarsanmı hec? 

 

Bir payız axşamı düşsəm yadına, 

Nə özün haqlı ol, nə məni qına. 

Hicran ağrısına, vüsal oduna, 

Tüstüsüz, alovsuz yanarsanmı hec? 

 

O qara gözləri bir gün itirsəm, 

İlahi sözləri bir gün itirsəm, 

Köksümdə sən adlı kədər bitirsəm, 

Tənha soyuqluqda donarsanmı hec? 

 

Sacımı öpüşlə oxşayır külək, 

Ruhumu hayana cəkir bu istək? 

Eşqin çiçək gəzən xallı kəpənək, 

Uçub sinəm üstə qonarsanmı heç?.. 

NAZİM  TEYMUROĞLU 
 

ŞƏHİD  ANASI 
  
Sil üzərindən o kədəri, nisgili, 

Böyütmüsən qalıb gəlmiş əsgəri. 

Məhv edildi düşmənlərin səngəri, 

Çağrış idi hər ananın duası, 

Qoy öpüm əlindən, şəhid anası. 

 

Otuz ildi sızlayırdı yaramız, 

Otuz ildi dustaq idi qalamız. 

Şəhid qanı bu yaranın çarası, 

Yaramızı Göyçə göldə yuyası, 

Qoy öpüm əlindən, şəhid anası. 
 

Daglar qəribsəyib olarmış təpə, 

Hikkəli dalgalar kiçicik ləpə. 

Bu dünyaya gələn hər yeni körpə 

Şəhid yadıgarı, şəhid balası,  

Qoy öpüm əlindən, şəhid anası. 

 

Coşdu Qarabağda cəngi sədası, 

Başlandı millətin Vətən davası, 

Məhv oldu düşmənin mənfur yuvası, 

Alındı onun da qanı, qisası, 

Qoy öpüm əlindən, şəhid anası. 

 

Qürurun sıgmayır səmaya, yerə, 

Şəhidlər vermisən Vətən naminə. 

Qarşında baş əyib, təzim etməyə 

İgid qazilərin alıb qisası, 

Qoy öpüm əlindən, şəhid anası. 

Canından can verdin can istəyənə, 

Qanından qan verdin qan istəyənə. 

Son nəfəsində Ana, Vətən deyənə 

Cənnətdir məkanı, evi, odası, 

Qoy öpüm əlindən, şəhid anası. 
 

Tükənmişdi səbrimizin kasası, 

Qəzəbimiz alovlanıb yanası, 

Xocalının qisasını alası, 

Xəyanətdir düşmənlərin mayası, 

Qoy öpüm əlindən, şəhid anası. 
 

Analar savaşa oğullar verdi, 

Qaçqının, köçkünün göyərdi dərdi, 

Düşmən beli sındı, düşmən yenildi, 

Dadına çatmadı keşiş duası, 

Qoy öpüm əlindən, şəhid anası. 
 

Savaşa say-seçmə oğullar verdin, 

Ogul itkisinə sən sinə gərdin,  

Üçrəngli bayrağı tabuta sərdin, 

Oldun şəhidinin həzin laylası, 

Qoy öpüm əlindən, şəhid anası. 
 

İçindəki dərdi atan bir dagsan, 

Qalibsən, baş uca üzün də agsan, 

Şəhidlər böyüdən sehirli bağsan, 

Qürurun - sərtləşən dözüm qayası, 

Milli qürurumun billur aynası, 

Qoy öpüm əlindən, şəhid anası. 
 

ƏSGƏR  PALTARI 
 

Divardan asılmış əsgər geyimi 

Bir evin bəzəyi, varı, dövləti, 

Bu paltarı geymiş əsgər kürəyi 

Çəkib yurd qeyrəti, Vətən qeyrəti. 
 

Divardan asılmış əsgər paltarı, 

Döyüşdən çıxıbdır, yuxusu gəlir, 

Ana əzizləyir əsgər paltarın - 

Şəhid balasının qoxusu gəlir. 
 

Təsəlli verirlər – “Başın sağ olsun”. 

Vuruldun, ölmədin, zirvə, dag oldun. 

Oglum, südüm sənə qoy halal olsun, 

Ödədin borcunu, üzü ag oldun. 
 

Evləri bəzəyən əsgər paltarı, 

Hər biri parça yox, Vətən daşıdır, 

Şəhid geyimləri qan yaddaşında 

Vətənimin fəxri Fəxri Vətəndaşıdır. 

SEVGİ  GİZLİN  GƏLƏR 

 

Sevgi gizlin gələr, sakitcə gələr, 

Dil susar, baxışlar, gözlər danışar. 

Sevginin qədrini sevənlər bilər, 

Ürəkdə məhəbbət odu alışar. 

 

Duman yuxusunu dağlara salar, 

Ətəkdə sürünən dağtək ucalmaz. 

Dünyada halallıq, yaxşılıq qalar, 

Dünya qocalsa da sevgi qocalmaz. 

 

Sevginin sehrinə düşəndən bəri, 

Adımız olubdu dillər əzbəri. 

Vətən sevgisidir yaşadan məni, 

Vətən sevgisindən heç vaxt pay olmaz! 

 

Yenə xəyallarım dumana düşdü, 

Ilk eşqim sevdiyim ünvana düşdü. 

Ömrümüz elə bir zamana düşdü, 

Sevgi sıralanan mərmər daş oldu, 

Vətən savaşında vətəndaş oldu. 

 

MƏN  SƏNDƏN  DOYMADIM Kİ… 

 

Həsrətin atəşdən, oddan da betər, 

Xatirən meh kimi yanımdan ötər, 

Nə olar, quruca bir salam göndər, 

Başımı dizinə heç qoymadım ki… 

Səndən tez ayrıldım, heç doymadım ki… 

 

Günəşin şəfəqi yanağındadır, 

Addım səslərin də qulağımdadır, 

Gözlərim hələ də barmağındadır, 

Üzünə baxmaqla göz yormadım ki… 

Səndən tez ayrıldım, heç doymadım ki… 

 

Sərv qamətlisən, incədir belin, 

Ovcumu yandırdı göyərçin əlin, 

Alma dilimidir şipşirin dilin, 

Alma qabığını mən soymadım ki… 

Səndən tez ayrıldım, heç doymadım ki… 

 

 

 

 

 

 

 

 

Qəlbimi göynədir xatirələrin, 

Sənə uzatsam da çatmayır əlim. 

Bilmirəm xəbəri kimlə göndərim, 

Səni vəsf etməkdən yorulmadım ki…  

Səndən tez ayrıldım, heç doymadım ki… 

 

 Dənizə bənzərsən, adan ki, yoxdur, 

Sahilində lövbər salanın çoxdu. 

Nazim bir qulundu, xətasız oxdu, 

Mən bu ayrılığa qol qoymadım ki… 

Səndən tez ayrıldım, heç doymadım ki… 

 

ANAM  YUN  DARAYIR 

 

Hərdən anam bir anlığa fikrə dalıb, 

Ötən günü yada salıb,  

Ötüb keçmiş günlərini 

Əlindəki yumşaq yuntək didir bir-bir. 

Ötən günlər kitab kimi varaqlanar, 

Cəhrəsinin darağında  

Əlçim-əlçim daraqlanar. 

Iplikləri dolandıqca cəhrəsinə 

Işıq düşər çöhrəsinə. 

Daranmış yun cəhrəsində dürgələnər, 

Bir az yorğun çöhrəsində mürgülənər. 

Bir yaraşıq toxuduğu xalıları, xalçaları, 

Yaddan çıxar ömründəki ağrıları, acıları. 

Təndirinin külbələri bütöv, qoşa, 

Xəmirinin kündələri  

Naxışlanıb başdan-başa, 

Toxuduğu xalçaların  

İlmələri bir tamaşa. 

Bax beləcə xatirimdə qalıb anam. 

Məzarının önündəyəm. 

Qəmgin-qəmgin süzmə məni, 

Günahkaram, üzmə məni. 

Vaxt var idi  

Dizin üstə baş qoyardım, dincələrdim, 

Nəfəsinlə isinərdim, güclənərdim. 

Artıq yoxsan, elə bilmə, əziz anam, 

Səndən uzaqlaşmışam, - 

Sən yatan torpağa başımı qoyub 

Yenidən uşaqlaşmışam… 

BƏDİRƏ RZA HƏSƏNQIZI 

ƏBƏDİ  SORAĞIN  YAŞAYIR... 

 

 Şəhid Ağasadıq Aslanovun əziz xatirəsinə 
 

Ulduzlar içindən seçilir biri,    

Parlayır, uzaqdan görünür iri, 

Bu dünya fanidir, yazdın hünəri- 

Əbədi sorağın yaşayar sənin. 
 

Döyüşdə qazandın şərəfli adı, 

Qovladın düşməni, o xain yadı. 

PUAlar üstündə Şəhidlər adı – 

Nəsillər yolunu daşıyar sənin. 

Sinəndə qorxusuz, cəsur bir ürək, 

Xəyalda sonsuzdu, qanadlı dilək... 

Vətənçün qalxmışdı o dəmir bilək, 

Əbədi hünərin yaşayar sənin. 

Qaldı yaddaşlarda adın Qəhrəman, 

Ağasadıq oğul - xalqına, inan! 

O, torpaq yolunda fəda etdi can- 

Sevənlər izinə oxşayar sənin... 
 

Ruhun hər sabahda seyr edər, baxar, 

Şuşa yollarında dumana dalar... 

Vətənlə oyanar, Vətənlə coşar - 

Ölümsüz  məqamın dolaşar sənin. 
 

 Məkanın nur olsun, daim dilərik, 

 Bu borcu sən söylə, necə ödərik? 

 Qarşında təzimlə, biz baş əyərik, 

 Adın könüllərdə yaşayar sənin!         

 

QALMIŞ  YOLLAR  AYRICINDA  

Ömür karvan, ötər, keçər, 

Eniş - yoxuş, seçər keçər, 

Zəmisini biçər keçər, 

Qismətinin aynasında. 

 

Gözlərindən yaş  silərsən, 

Kədərindən daş  silərsən, 

Gah ağlayar, gah gülərsən 

Düşüncənin girdabında. 

 

Düşünərsən...uzülərsən, 

Bəlkə  səhvdir...deyinərsən, 

Sıralanıb düzülərsən... 

Fikrin durna qatarında. 

 

Yaşayarsan addım-addım, 

De, nə  oldum, nə yaratdım, 

Bəlkə...sınmış bir qanaddım 

Köçən quşlar sırasında... 

 

Yaramızı bağlayan yox, 

Yuvamızı saxlayan yox. 

Günümüzə ağlayan yox, 

Qalmış yollar ayrıcında... 

 

Mən qurbanam yanan cana, 

Məni qəlbdən anlayana! 

Qəmdən odlanan könlümü,  

İlahi atəş sanana!... 

 

İBRƏT  MƏNZƏRƏ 

 

Bu adi mənzərə, təbiət işi, 

Seyr edir sadəcə, hər baxan kişi. 

Kimi payız deyir, kimi xəzan gün... 

Məncə, deyil adı, göründüyü gün.... 

Bu Tanrı hikməti, dərin düşünsən – 

Verdiyin döndərir, beşiyə bil, sən! 

Nə qədər möhlətdir, ömür sən çalış, 

Dönərkən əbədi xeyirə qarış... 

Söyləsək də bunu dildə müntəzəm, 

Tək-tək əməl olar bu yola həmdəm... 

Onu dərk edənlər fərqli olarlar, 

Bu yolda müdriklik adı qoyarlar... 

Yad edib andıqca hər xoş imzanı, 

Sən, dərk et, bir daha, nəyə yanmanı... 

Bu ömrə sadəcə baxıb ötmə sən, 

Düşün ki, boşuna yol keçməyirsən... 

Sənə bəxş edibsə bu yolu Tanrı, 

Vardır bir istəyi, yaranış haqqı! 

Bir yarpaq ömründə olan bərəkət - 

Əskik olmasın, bax, insan ömründən! 

Bu ibrət mənzərə deyil uzaqda, 

Seyr edir insanlar hər gün bu yolda... 

 

DEMƏ  Kİ... 

 

Demə, bu dünyada “boş” heç bir işə, 

Hər işin özündə bir hikmət vardır. 

Seyr etsən diqqətlə görərsən, inan, 

Hər şəbnəm içində  zər-zinnət vardır. 

 

Demə ki, həyata biz  niyə gəldik? 

Çalışdıq həyatı qazanmaq üçün. 

Kədərdən, sevincdən niyə yol çəkdik? 

Təbiət ömrütək hey yanmaq üçün. 

 

Demə, quru ağac nəyə gərəkdir, 

Üstündə meyvəsi, yarpağı yoxsa?.. 

Sən demə, onun da can yanğısında, 

Yaşam eşqi olar,  Günəşə baxsa... 

 

Demə, ötən günə mənasız keçdi, 

O məna yaşadır bu anda səni... 

Demə, fəsillərə niyə dəyişdin? 

İnsanın ömrütək, fərqlidir yanı... 

 

Demə, buludlara niyə dolublar? 

Onun da könlündə bir həsrətmi var? 

Demə, qəribmiş o, Günəşdən uzaq, 

Onlar da  Günəşdən hərarət umar... 

 

Demə, bu dünyanın gərdişi keçdi, 

Yaradan möhləti vardır  cahanda... 

Demə, insanlığın sonudur, bitdi... 

İnsanlıq yaşayar hətta  xəzanda. 

 

ŞUŞAM  MƏNİM 

 

Tarix yazan oğulların ürəyisən, 

Qürur dolu zəfərimin dirəyisən, 

Sən Vətənin sədəf daşı, gərəyisən, 

Şuşam mənim! 

Nəğmələrin, laylaların beşiyisən, 

 

 

Sən Şəhidlər ləpirinin çeşidisən! 

Mübarizlər qalasısan, keşiyisən, 

Şuşam mənim! 

 

İki gözüm yetmir, baxam, doya-doya, 

Ülviyyətdir, şeriyyətdir hər daş, qaya… 

Səni sevən oğulların gəlməz saya, 

Şuşam mənim! 

 

Sən Turanın könül evi, çeşməsisən, 

“Dəmir yumruq”, birlik üçün seçilmisən! 

Dünya görür, xoş niyyətə bürünmüsən, 

Şuşam mənim! 

 

Çiçək açsın zirvələrin hər baharda, 

Behişt əhli şəhidiminn ruhu orda… 

Məğrur yaşa, əsrlərin sınağında- 

Şuşam  mənim! 

 

Qoy ucalsın ellərimin xoş avazı, 

Qaya üstə bala kəklik etsin nazı… 

“TÜRKSOY”umun  zaman ilə  dinsin sazı- 

Şuşam  mənim! 

 

YAŞIL  YARPAQ 
 

Xəzan vurmuş yaşıl yarpaq, 

Nədən belə bükülübsən? 

Bəlkə həsrət yükündən sən, 

Belə erkən tökülübsən? 

 

Qalıb torpaq üzərində, 

Çürüyürsən yavaş-yavaş. 

Varlığına yoxluğunu  

Bürüyürsən yavaş-yavaş. 
 

Üz tutanda xəzan yola, 

Özün ilə nə apardın? 

Qovlayanda acı yellər, 

Öz ömründən nə qopardın? 
 

Bəlkə ömür buymuş elə, 

Bitir yellər qucağında… 

Verər nəfəs, sonra alar, 

Güc aldığın torpağında! 
 

Yaranışın möcüzəsə, 

Ağırdır son xəzan günü. 

Yaşıl yarpaq, lap insantək, 

Başa vurdun öz ömrünü… 

BƏHRAM  BİLALOĞLU 
 

SƏHRALARIN DA DƏRDİ VAR 

 

Səhraların da dərdi var, 

Aparır rüzgar qumları. 

Dözmür qumun gedişinə, 

Bitmir külək hücumları. 

 

Gedənlərin apardığı, 

Cahan boyda bir ümmandır. 

Gözü yaşlı qalan bizik, 

Qalan bizə, boş gümandır. 

 

Yollar var ki, yolçusuyuq, 

Dərk etmirik, hey gedirik. 

Yaxşı-yaman da bilmirik, 

Gülə-gülə tərs edirik. 

 

Sonu olmayan yoldur ki, 

Bəxt aparır, gedir hələ. 

Tanrı yazan yazıdır ki, 

Özü bilmir nə vaxt ölə. 

 

HİSLƏRİM TUFAN QOPARDI 

 

Qürbət eldə çox yaşadım, 

Yıxdı qəribçilik məni. 

Vətənimin aşiqiyəm, 

Saçlarımın artdı dəni. 

 

Hislərim tufan qopardı, 

Apardı uzaq səfərə. 

Qərib adamları gördüm, 

Qayıtdım o bir nəfərə. 

Bağlıyam elə-obaya, 

Şirinim-acım ordadır. 

Axtarsam qəmi, həsrəti, 

Vətənimdən kənardadır. 
 

Vətən adlı zirvədəyəm, 

Bundan böyük qürur olmaz. 

Vətənsizin göz yaşını 

Axıtsan dəryalar dolmaz. 
 

                 *** 

Quru cisim olsam da, 

Ruhumda can-can gəzirəm. 

Düşünəndə şəfa yerin, 

Yalqızam, dərddən  bezirəm. 

Açıram əlimi, Allah, 

Səndən nicat istəyirəm. 

Canıma can olanları 

Dərgahına səsləyirəm. 
 

Aləmlərin sahibisən, 

Sənsən bizi biz eyləyən. 

Sənsən doğru yola çəkib, 

Məsləkləri düz eləyən.... 

 

RUZİDƏ PAYI VAR 
 

Çəkirəm hər səhər 

Bəxtsiz dərdini. 

Tale yazısıdır, 

Alır qəmini. 
 

Doğulan cisminin  

günahı nədir?! 

Ruhu əsir qalır, 

Demir ki, bəsdir. 
 

Yaradan yaradıb, 

Biz nəkarəyik. 

Anlayın, deyin ki, 

Fəqir, nökərik. 
 

Ruzidə payı var, 

Çatdırmaq olar. 

Etsək insanlığı, 

Savabı qalar. 
 

ALLAH  SEVGİSİ 
 

Xoşbəxtlik danışmaq, gülmək deyil ki, 

Allah sevgisindən doğan bir eşqdir. 

İnsanın ömrünü ömür eyləyən 

Əbədi açılmaz düyün, sirr eşqdir. 

Çatmaz ki, ərşinə hər bəndə ruhu, 

İmanı, təqvası, nizamda ola. 

Haramı, halalı eyni bilənlər 

Gərək min yuyula, min qüsul ala. 

 

Hidayət yolçusu olmayan kəslər, 

Ağıllı zənn edər, özün hər zaman. 

Alimə, arifə, rişxənd edərək, 

Görürsən heç kəsə verməyir aman. 

 

TALE  YAZISI 

 

Darıxır ruhum kimi, 

Tökülən sarı yarpaq. 

Payızı yaman sevir. 

Sevdiyim ulu torpaq. 

 

Təbiətin sehridir, 

Ayırıb fəsillərə. 

Yetişdirir ağacı 

Gələcək nəsillərə. 

 

Möcüzələr baş verir, 

Adam heyrətə gəlir. 

Ömrünə az qalanlar 

Torpağın üstə ölür. 

 

Belə yazır taleyi 

Yaradan hər insana. 

Cismə əzab verəni, 

Alar torpaq canına. 

 

İNSAN  ZƏKASI 

 

Sevgimin başlanğıc nöqtəsi oldun, 

Dayandım səndə mən, bitirdim səndə. 

Bitən arzularım, yenə oyandı, 

Uçan xəyallarım, dövr etdi məndə.  

 

Qarışdı səmada, uçdu səmada, 

Əhdinə tez çatan, xəyal, muradım. 

Qalxdı arxasıyca, ruhum bir anda, 

Dəyişdi səmtini göylərdə adım.  

 

Necə də gözəldir insan zəkası, 

Ucalır ən yüksək, zirvəyə, Allah. 

Möcüzə axtarır, üstünü varmı? 

Durursan nöqtədə, olursan agah.  

 

 

Əçatmaz sevgidir, ən böyük eşqdir, 

Yaradan haqqını qələmə almaq. 

Böyüyür gün-gündən, ilahi eşqi, 

Arzumdur Tanrıdan içinə dolmaq.  

 

ÖMÜR  SƏHİFƏLƏRİM 

 

Ömür səhifəmi varaqlayanda, 

Qopuram həyatdan, zamandan, dünya. 

Keçmişi gətirmə, gözüm önünə, 

Saxla o günlərdən, amandan, dünya.  

Zahiri gözəllik olur keçmişin, 

Yolundan bir ömür keçirsən deyə. 

Getmək olmasa da geriyə daha, 

Razı qalır ömrə, seçirsən deyə.  

 

Üzürəm dəryada, baxıram yenə, 

Tuturam əlimi dünya ipindən. 

Fanilik yol gəlir, əzəldən belə, 

Yapışıram qəlbən həya ipindən.  

 

Röyamda xoşbəxtəm, ”yox”la işim yox, 

Çatıram hər arzu, niyyətə orda. 

Məkanlar qurmuşam, cənnət misali, 

Bağçalar salmışam ülfətə orda.  

 

ƏBƏS  YERƏ  SÜRMƏ ÖMRÜ 

 

Qəlbimdən köç edən adam, 

Qalmasın izin, tozun da. 

Səbəblərlə dönmə geri, 

Olmasın yazın-pozun da.  

 

Əbəs yerə sürmə ömrü, 

Qazancın puç olub gedər. 

Ehtiva etsən sən əgər, 

Vaxtsız gələr, vaxtsız ötər.  

 

Şikayətin çatmaz ərşə, 

Sınanmısan bilən bilir. 

İlahini tanımayan, 

Yaşamır - sürünür, ölür.  

 

Günahkar gəl sanma məni, 

Aldığın günah apardı. 

Qəlb evimdən çıxanları, 

Alov əhli tez tapardı... 

 

 

 



Yanvar- Mart 2023                                                                                     ƏDƏBİ OVQAT 

 

 
 

88 

 

 

 

 

 

 

 

 

 

 

 

 

 

 

 

 

 EHTİRAM  FƏNA 

  *** 

Eşqdən başqa nə varsa qilü-qaldır aşiqə, 

İntizarın cananın, çəkmək vüsaldır aşiqə. 

Dəhr məhduddur vüsalçün, intizar 

meydanıdır, 

Vəsli-yarə yetməyə, üqba mahaldır aşiqə. 

Aləmi-röyadə gördüm, gül dodaqdan 

dilbərim 

Gəl yetiş vəslə deyir, kuyim halaldır aşiqə. 

 

Mübtəla olsan bəlayə, etmə əfğan, ey könül,  

Kim bəla azuqədir, cahi-cəlaldır aşiqə. 

 

Qibləgəhdir sən olan hər yer, kəramət 

səndədir, 

Hacəri xatırladan ruyində xaldır aşiqə. 

 

Yar zülfiylə ətirlənmiş yenə gülzarımız, 

Hər səba əsdikcə sanki bir sığaldır aşiqə. 

 

Səcdəgahi məqdəmündür dilbəra, məscid 

deyil,  

Zahid olsun ya ki, abid, kim misaldır aşiqə? 

 

Zikrini etdikcə peydadır önümdə  surətin, 

Ya bu ilğımdır Fəna, ya xoş xəyaldır aşiqə. 

   

     *** 

Zahirdə sudur, batini-Əlğəm mənə teşnə, 

Mən teşnəyi-həqq, gəl, bütün aləm mənə 

teşnə. 

 

Kovsər bulağından su içən bir çiçəyəm mən, 

Düşmüş ləçəyim üstünə şəbnəm mənə teşnə.  

 

Kimdənsə bu səhradə öləm istəmərəm su, 

Çün cümlə xəlaiq, bəni-adəm mənə teşnə. 

 

Yoxdur elə bir çeşmə ki, ətşanıma mərhəm, 

Sirab eliyən aləmi zəm-zəm mənə teşnə.  

 

Ləblər ətəşindən kül ola qəm yeməm əsla, 

Boynun büküb həsrətlə baxan qəm mənə 

teşnə.  

 

Heyrətlə günəş seyr eləyir səhneyi-eşqi, 

Həm aləmi ol teşnə qılır, həm mənə teşnə. 

 

Sellər gələ, çaylar daşa, dərya ola hər yan, 

Hər qətrəsi aləmdə dəmadəm mənə teşnə 

 

Qəm çəkmərəm aləmdə Fəna, teşnəliyimdən, 

Həqqdən verilibdir belə görkəm mənə, teşnə. 

  

CANLI  ÖLÜM 

 

Biri var cansız həyatdır, biri var canlı ölüm. 

Qan içən qansız adamlar törədir qanlı ölüm. 

Nə qədər dahi seçibdir özünə şanlı ölüm. 

Yenə təqvalı ömürdən doğar imanlı ölüm. 

Dadacaq, vəd olunub, hər yaranan canlı, 

ölüm. 

 

Ömrün hər anına əqrəbləri sancdıqca  saat, 

Olur aqil kişilər dövri-zamançün  narahat. 

Sənə bu dəhr evi qoy gəlməsin, ey dil, 

zarafat 

Biri var cansız ölümdür, biri var canlı həyat. 

Biri var cansız həyatdır, biri var canlı ölüm. 

 

Haqqın uğrunda adam var yanıb, 

odlanmadadır, 

Var adam haqqı da inkar eləyib danmadadır. 

Fələyin çərxi kimi tərsinə fırlanmadadır, 

Özü qansızdı vəli, qanla qidalanmadadır. 

Qaniçən qansız adamlar törədir qanlı ölüm. 

 

Həqqə can bəxş edəsən həqq pozulan bir 

anda, 

Onu tərk etməyəsən ki, qala tək meydanda.  

Verəcək əcr Xuda lazım olan ünvanda, 

Yaşamaqdansa gözü kölgəli bu dövranda,  

Nə qədər dahi seçibdir özünə şanlı ölüm.  

 

Yoxluğun bağrını vəhdətdə dələr ibni-bəşər, 

Doğulub, pak bu dünyayə gələr ibni-bəşər, 

Sonra ömr etdiyitək bir də ölər ibni-bəşər,  

Necə ölmüşsə həmən cür dirilər ibni-bəşər,  

Yenə təqvalı ömürdən doğar imanlı ölüm. 

 

Bu fəna mülkünü dərk eyləsə, hər kim 

düzgün, 

Ola nəfsindən əgər bir kəsin əqli üstün, 

Ruzi-məhşərdə o kəs olmayacaqdır üzgün, 

Sən də dərk et ki, Fəna, axırı gec-tez bir gün, 

Dadacaq, vəd olunub, hər yaranan canlı, 

ölüm. 

 

   *** 

Borcumu qaytarır hər kəsən indi, 

Soyuq rəftarımla qəlb istisinin 

Soyudub boğmuşam tamam səsini. 

Qohumlar yadlaşıb, günah məndədir, 

Qırmışam qohumluq əlaqəsini. 

 

Gözü yolda qalıb məndən ötəri, 

Bəzən dostlarımın, yoldaşlarımın. 

Bəzən heç aylarla soruşmamışam 

Keyfin-əhvalını qardaşlarımın. 

 

İndi hər kəs mənə borcun qaytarır, 

Ağız açmamışdan, söyləməmişdən. 

Sən demə, hər kəsən ədalətlidir, 

Borcumu qaytarır istəməmişdən. 

 

Kimə can demişdim, can deyir indi, 

Salam verdiklərim salam qaytarır. 

Bir vaxtı atama “verdiklərimi”, 

Birbəbir hər birin balam qaytarır. 

 

Əkdiyim tikanı özgə yollardan 

İndi öz yoluma hərlədir külək. 

Atamın alnına qırış çəkmişdim, 

İndi qırış çəkir alnıma fələk. 

 

 

 

 

 

Övladçün çəkdiyi zəhmət, atanın 

Məlhəmdi görünməz yaralarına. 

Kim öz atasından hər nə alıbsa, 

Eybi yox qaytarar  balalarına. 

 

  *** 

Hər gecə yatarkən  “öldüm”, bilmədim,  

Hər səhər dünyaya gəldim, bilmədim. 

Nə gəldi danışdım, bildim-bilmədim,  

Haqqı danışmadım bildiyim yerdə.  

 

Sanki qəlb əvəzi gəzdirirəm daş, 

Gözümdən yaş çıxmır, işlərimsə yaş. 

Bu nə ruzigardı, gəlməyəydim, kaş, 

Ayağım sınaydı gəldiyim yerdə.  

 

Bu həmən o yerdi  rastlaşdıq yenə,  

Dedim şərik olum qoy kədərinə.  

Sən heç kədərindən qıymadın mənə,  

Sənlə sevincimi böldüyüm yerdə.  

 

Sənsiz qıştək ötür çiçəkli yazım, 

Adın, həkk olunmuş bir alın yazım.  

Silirəm adını özgə ad  yazım, 

Özgə ad yazılmır, sildiyim yerdə. 

 

Səninlə fərqimiz budur ən azı, 

Mən bəndə, sən mələk, etdin pərvazı. 

İstərsən, en yerə, az eylə nazı,  

Mən də dilə gəlib gəl deyim, yer də.  

 

Oturub dizimi qucaqlayıram, 

Sənli günlərimi varaqlayıram. 

İndi sənsiz elə qan ağlayıram,  

Bir vaxtı səninlə güldüyüm yerdə.  

 

Aşiqlər gəzərkən bağı, gülşəni, 

Mən qaya dəlirəm unudum səni. 

Bu iş lap heyrətə gətirir məni, 

Adın peyda olur dəldiyim yerdə. 

 

Öl desə dilbərim, olaram fəda, 

Qal desə, baş üstə, olsa da bəla.  

Yarımın kuyində ölsəm, ey Fəna,  

Məni dəfn edərsən öldüyüm yerdə.  

1930-cu ildə Neftçala rayonunda dünyaya 

göz açan Azərbaycan  

Respublikası Əməkdar Mədəniyyət İşçisi 

Narınc Xatun Azərbaycan mədəniyyətində 

özünəməxsus yeri, dilimizin, 

mədəniyyətimizin, folklorumuzun, aşıq 

sənətimizin inkişafında xüsusi xidməti olan 

sənət adamıdır. Yaratdığı və 20 il rəhbərlik 

etdiyi "Aşıq Pəri" məclisinə istedadlı qızları, 

qadınları cəlb edərək sazımızı, sözümüzü 

təbliğ edib. “Aşıq Pəri” məclisinin bütün 

uğurları Narınc Xatunun adı ilə bağlıdır.  

 

CANIM 

 

Səni dağ bilərdim, zirvə bilərdim, 

İndi təpələrdə sar olan canım. 

Dağlar da bürünüb duman, tüstünə, 

Közərə-közərə qor olan canım. 

 

Ömrün baharı da qışa dönərmiş, 

Arzusu, sevgisi yaşa dönərmiş, 

Vücudu heyrətdən daşa dönərmiş, 

Yayın istisində qar alan canım. 

 

Xatunam, kədərəm, sevincə dönəm, 

Gülər gözlərimdə kürreyi-aləm. 

Nəğmə olub torpağıma ələnəm, 

Demərəm, dünyası dar olan canım. 

 

 

 

USTADNAMƏ 

 

Ustad kamalını, dahi sözünü, 

Saxla ürəyinlə göz arasında. 

Yaxşılar əl çəkməz yaxşılığından, 

Yamanlar ox atar söz arasında. 

 

Tikana bələmə sözünü barı, 

Sevmə çox dövləti, şöhrəti, varı. 

Haram buğdasından xoş olar darı, 

Ömür sürməmişəm yüz arasında. 

 

Həqiqətə inam məhəbbətimdir, 

Məhəbbət ömürlük itaətimdir. 

Acı söz barışmaz xəyanətimdir, 

Fikrim qanad açır düz arasında. 

 

Narınc Xatun, sözün canı gözəldi, 

Təb gələndə məna sanı gözəldi, 

Sənətkarın məqam anı gözəldi, 

Xoş ülfət olarsa üz arasında. 

 

MƏNİ 

 

Əzəl gündən vurğun könlüm, 

O yerlərə bağlar məni. 

Salıb sehir səfasına, 

Sazlı-sözlü dağlar məni. 

 

Bu yolumdan necə dönüm, 

Başımda harayım, ünüm. 

Ellər, hara düşsə yönüm, 

Görən mehman saxlar məni. 

 

Xatun, sözün gəzər dildə, 

Belə keçdi ömür, il də. 

Əgər ölsəm qürbət eldə, 

Yerlər, göylər ağlar məni. 

 

GÜLNİGAR 

 

               Şair Gülnigar Rəhimliyə 

 

Bu dünyanın sevinci var, qəhri var,  

Gileylənmə gül baharım, Gülnigar. 

Yaman düşdük bu aləmin sehrinə, 

Sevir səni el, mahalım, Gülnigar. 

Təb ki coşdu qələm düşməz əlindən, 

Bal süzülır şəhdi-şəkər dilindən. 

Əskik olmaz müşkü-ənbər telindən, 

Ala gözlüm, mehri-halım Gülnigar. 

 

Xatun deyər, çətin yoldan dönməzim, 

Ürəyində od-atəşi sönməzim. 

Məhəbbətlə Şahsənəmim, Gülgəzim, 

Həm Həcərim, həm Nigarım, Gülnigar. 

Borçalıda xoş sorağım, Gülnigar. 

 

NARINC XATUNLA MİKAYIL 

AZAFLININ  DEYİŞMƏSİ 

 

 Narınc Xatun: 

Güzar etdim badi-səba şəhrinə, 

Dolaşdım gülşəndə xara, Azaflı. 

Elə bil üstümü çən-duman aldı, 

Döndüm zirvədəki qara, Azaflı. 

 

 Mikayıl Azaflı: 

Eşqin, məhəbbətin müsəlləhində, 

Vüsaldı hər dərdə çarə, ay Xatun. 

Əzəldən kəm gəldi taleyim mənim, 

Yazıldı bəxtimə qara, ay Xatun. 

 

 Narınc Xatun: 

Günüm zülmət keçdi, gecədən qara, 

Bulunan dərdimə tapmadım çara. 

Tərlanlar tuş gəlir bəzən də sara, 

Bu yol gedir bilməm hara, Azaflı? 

 

 Mikayıl Azaflı: 

Qəlbinin hayını harayıma qat, 

Qəhr məlalından ağlar kainat. 

Dərdsiz aşiq olmaz, əzabsız həyat, 

Çəkilmişəm yüz min dara, ay Xatun. 

 

 Narınc Xatun: 

Xatunam, el içrə haraya döndüm, 

Gah da cah-cəlallı saraya döndüm. 

O Xançoban gəzən Saraya döndüm, 

Itdim səni sora-sora, Azaflı 

 

 Mikayıl Azaflı: 

Axtar Azaflını, qəm dəryasın gəz, 

Nə Ayı, Günəşi, nə ziyanı gəz. 

Nə yeri, nə göyü, nə dünyanı gəz, 

Axtar ürəyində, ara, ay Xatun. 

 

KÜSMƏ KÖNÜL 

 

Üz döndərib gülxanədən, 

Kusmə məndən, küsmə könül. 

Dözüm öyrən pərvanədən, 

Küsmə məndən, küsmə könül. 

 

Yenə dönüb daş olmusan, 

Ruhuma sirdaş olmusan. 

Gözlərimdə yaş olmusan, 

Küsmə məndən, küsmə könül. 

 

Bəsdi daha çəkdiyim qəm, 

Bir söz söylə, getsin ələm, 

Gözlərimdə gülsün aləm, 

Küsmə məndən, küsmə könül. 

 

Xatunu vurğun eylədin, 

Fikirdən yorğun eylədin. 

Axır ki, duyğun eylədin, 

Küsmə məndən, küsmə könül. 

 

ELƏ BİL GÜLLÜNÜN ÖZ ANASIYDI 

  

                             Narınc Xatuna 

 

Şair anam gövhəriydi, zəriydi, 

Arzusu hər zaman təzə-təriydi. 

Günəşdən nur almış Aydan arıydı, 

Hər duyan ürəyə yarıydı Narınc. 

 

Xatun məqamında el anasıydı, 

Şeirin urvatı, söz ustasıydı. 

İnsan kimi insanların xasıydı, 

Sərraf cərgəsində varıydı Narınc. 

 

Şeir bağçasına bir bağban oldu, 

İncilər mülkünə çıraqban oldu. 

Çağladı, sahilsiz bir ümman oldu, 

Coşan şəlalədən guruydu Narınc. 

 

Doğru doğulmuşdu, düz anasıydı, 

Dillər əzbəriydi, söz anasıydı. 

Elə bil Güllünün öz anasıydı,  

Sınıq könüllərin piriydi Narınc, 

Hər duyan ürəyə yarıydı Narınc. 

Güllü  Eldar  Tomarlı 

XEYRƏDDİN SULTAN 

        Xeyrəddin Sultan Özbəkistanın ən tanınmış 

yazarlarından biridir.  

20-dən artıq kitabı nəşr edilmişdir. Hekayə, povest və 

romanlarına dərin bir lirizm və realizm hakimdir. 

Əsərləri müxtəlif dillərə çevrilib, özü A.Sent-Ekzüperi, 

Y.Nagibin, V.Şukşin kimi ədiblərin əsərlərini özbək 

dilinə tərcümə edib. 

Hazırda Özbəkistan Respublikası Prezidentinin  

müşaviri və spiçrayterti (nitqlərini yazan) vəzifəsində 

çalışır. 

 

 

     BƏXT 

 

(Bu əhvalatı mənə  Daşkəndin baş imam-xətibi mərhum 

             hafiz Ənvər  Tursunov danışıb). 

 

Bismillah ir-rəhman ir-rəhim.  

İnsan oğlunun hər şeyi olsa, ancaq bəxti yavər getməsə qalanı bir qara qəpiyə dəyməz. 

Aqillər boşuna deməmişlər: - Bəxtin yavər gedib yolun açılsa, atdığın kəsək daşı yerindən 

qoparar. Bax elə bu barədə sizə bir əhvalat danışmaq istəyirəm. Bu nə rəvayətdir, nə də əfsanədir, 

gerçək bir hadisədir, həm də şəxsən şahidi olduğum bir hadisə.  

Məlumunuz olsun ki, ustadım şeyx Əlaüddin Mənsur Qırğızıstanın Qarasu şəhərində 

yaşayır. Xəbəriniz olsun ki, həzrət hələ sovet dövründə Qur’ani-Kərimin özbəkcə təfsirini 

hazırlayıb çap etdirmişdi. Allah Təalaya sonsuz şükürlər olsun ki, məni bu tərcümənin nəşrinə 

redaktor olmaq səadətinə nail etmişdi.  

Ustadı ziyarət etmək üçün ildə bir neçə dəfə Qarasu şəhərinə gedirəm. Axırıncı gedişimdə 

qəribə bir əhvalat baş verdi.   

Həzrətin evində söhbət edirdik. O əsnada xəbər gəldi ki, bir nəfər məni görmək istəyir. 

Ustaddan izin alaraq bayıra çıxdım.  

Qapı önündə ağbəniz, çiyinləri bir az əyilmiş, seyrək saqqallı bir kişi yanında cüssəli, 

uzun boylu, iyirmi yaşlarında bir cavan oğlanla məni gözləyirdi. Mənimlə sanki min illik dost 

kimi səmimi salamlaşdılar. Adət olduğu üzrə əvvəl hal-əhval tutdular, sonra yaşça böyüyü mənə 

üz tutub:  

– Hafiz ağa! Həddimizi aşaraq sizin yanınıza bir iltimasa gəlmişik, – dedi.   

– Buyurun, can-başla eşidirəm! – dedim.  

QARDAŞ  XALQLAR  ƏDƏBİYYATI 

– Mənim adım Şakirbəydir. Qırx il müəllimlik etdikdən sonra pensiyaya çıxdım. Bu uşaq 

mənim böyük oğlumdur. Adı da Batırbəydir, – deyib yanındakı oğlanı göstərdi. – Görürsünüz, 

dev kimi gücü var amma indi... xeyli vaxtdır işləmir.  

– Niyə işləmir?  

– Çünki iş yoxdur, hafız ağam. İndi siz bir buna baxın, güç-qüvvə desəniz var, ağlı-idrakı 

yerində, geyrətinə də söz ola bilməz. Amma di gəl ki, Bozcu Səfər demiş, bəxt üzünə gülmür ki 

gülmür. Görəsən, bu işdə hafiz ağam bizə kömək edə bilərmi deyə sizin yanınıza gəldik.  

Keçmiş müəllimin klassik ədəbiyyata, xüsusən də Abdulla Qədiriyə rəğbəti olduğunu 

görüncə bu ata-oğula qarşı mehrim daha da artdı.  

– Oğlunuz molladırmı?  

– Necə yəni?  

– Yəni dini təhsili varmı?  

– Yox, hafiz ağa, dini təhsil nə gəzər bizdə! Orta məktəbi güc-bəla bitirib.  

– Yaxşı, onda mən necə bir iş tapa bilərəm? Əlində bir sənəti-zadı varmı? Ya da Daşkəndə 

gedib işləmək istəyirmi?  

– Yox-yox, Daşkənddə nə var? Öz kəndimizdə bir iş olsa bəsdir... Lütfən, bizə yox 

deməyin, kömək edin, ağam.  

– Axı mən buna sizin kəndinizdən necə iş tapa bilərəm? Burada heç kimi tanımıram. 

– Ola bilər, amma burada hər kəs sizi tanıyır, – dedi adam hər kəlməni vurğulayaraq. – 

Kəndimizdə Daşkənd televiziyasına baxırlar. “Hidayətə doğru” proqramındakı çıxışlarınızı 

maraqla izləməyən adam yoxdur buralarda.  

Məsələ anlaşıldı. Onlardan üzr istəyib içəri keçdim və ustadımdan məsləhət aldım.  

– Hansı kənddənmiş?  – deyə həzrət soruşdu.  

– Akyar kəndindən deyirlər.  

– Akyardandırsa orada Molla Oraz adlı bir məscid imamı var. Özü qırğızdır... Ona desək, 

bəlkə bir iş tapar, – dedi ustad.  

– Akyar böyük bir kənddir, ən azı on min əhalisi var.  

Savab üçün at-oğulla birlikdə Akyar kəndinə doğru yol aldıq. Molla Oraz Daşkənddə 

bizim mədrəsədə oxumuş xoşqılıq, elmli birisi imiş. Bizi gülər üzlə qarşıladı. Oturub xeyli söhbət 

elədik. Həzrətin salamlarını yetirdikdən sonra Batırbəy üçün bir iş tapması ümidiylə gəldiyimizi 

bildirdim.  

 – İş tapılar, – dedi Molla Oraz. – Xeyli vaxtdır məzarlıqda qəbir qazanımız yoxdur. Qəbir 

qazmağı bilirsənmi?  

Batırbəy mənə yalvarırmış kimi qorxu ilə baxdı.  

– Qardaşım, müsəlman bəndəsini axirətə yola salmaq çox  savab işdir, – deyə ona təsəlli 

verdim.  

– Doğrudur, hafiz əkə, amma mən ölüdən qorxuram axı, – dedi Batırbəy titrək səslə.  

– Yox, siz ölülərdən qorxmayın, – deyə ona nəsihət qıldım, – siz dirilərdən qorxun. Ölülər 

sizə heç bir yamanlıq etməzlər. Ölü nədir ki! Sanki yatan bir adam... Dirilər pisdir. Hər bəla, hər 

afət onlardan gəlir.  

Xülasə, Molla Oraz, mən və atası üç tərəfdən öyüd-nəsihət verərək Batırbəyi yola gətirdik 

və qəbirqazan olmağa razı saldıq.  Mən də ona xeyir-dua verərək savab qazandığıma xatircəm 

olub Daşkəndə geri döndüm.  

Göz açıb yumana  qədər aradan bir il keşdi. Ustadımı ziyarət etmək üçün mübarək 

günlərin birində Qarasu şəhərinə doğru yola çıxdım. Şeyx həzrətlərinin feyzli söhbətlərindən iki 

gün boyunca bəhrəmənd oldum. Üçüncü gün geri dönməyə hazırlaşırdım ki, məni qapıda bir 

cavan oğlanın gözlədiyini söylədilər.  

Çıxıb baxdım ki, bir il əvvəl Akyar qəbiristanlığına qəbir- qazan vəzifəsinə qoyduğumuz 

igid Batırbek qapı önündə durur.  Təvazö və səmimiyyətlə görüşdük, qarşılıqlı hal-əhval tutduq. 

Batırbəy bir il ərzində əli sinəsində, mollalar kimi danışmağı da öyrənmişdi. Atasının salamlarını 

yetirdikdən sonra:  

– Ağam! Qibləgahım haqqınızda dua edir, – dedi.  

Bəli, eynən belə dedi. İçimdən sevindim. Dünənkü saf, sadə bir gəncin bugün islam ədəbi 

ilə danışmağı gerçəkdən mənə zövq verirdi.  

– Xoş, Molla Batırbəy! Öz işləriniz necədir? Alışdınızmı işlərə? – deyə soruşdum.  

Batırbəyin ağ-sarıya çalan yuvarlaq üzündə sevinc yerinə məyusluq yarandı.  

– Təşəkkür edirəm, hafiz ağam, sağ olun. Sizə minnətdaram. Ancaq... indi mənə başqa bir 

iş tapmağa kömək edərsinizmi  deyə hüzurunuza gəlmişəm. 

– Niyə? Bu işi bəyənmədinizmi?  

– Yoo, işi bəyəndim ancaq...  

– Yoxsa Molla Orazla dil tapa bilmədiniz?  

– Yox, ağam! O kişi məni öz oğlu kimi sevir, mənə qarşı çox mehribandır...  

– Hə, onda səbəb nədir? Yoxsa maaşımı azdır?  

Batırbəy seyrək kirpiklərini döyərək bir az səssiz qaldı. Sonra məhcub və utancaq bir 

tövrlə danışmağa başladı:  

– İndi sizi necə başa salım?.. İndi... Siz məni bu işə təyin edib gedəndən sonra... 

kəndimizdə bircə nəfər də adam ölmədi… 

Batırbəy bunun üçün məhz özünü günahkar sayırmış kimi başını əyərək yenə susdu.  

Şeytani-əleyhi-lənətə qalib gəlib içimdən elə bir qəhqəhə çəkmək gəldi ki, özümü necə 

saxlaya bildiyimə özüm də məəttəl qaldım.  

Əstəğfirullah! İndi siz bu işin hikmətinə baxın – qosqoca məzarlıq var, qəbirqazan var, 

qazma, kürək, torpaq var, hər şey var, imam razı, adamlar razı, ancaq... Ancaq ölən yoxdur! Buna 

nə deyəsən? Batırbəydə güc var, qüvvə var, ağlı-idrakı yerindədir, geyrəti də aşıb-daşır, sadəcə 

bir az taleyi yavər getmir, bəxti gətirmir zavallının, bəxti!  

Ona görə də, dostlar, Allahdan bir şey istəyəndə xeyirli bir bəxt istəməyi də gərək 

unutmayaq...  

 

Özbəkcədən çevirəni: Ramiz Əskər 

GÜLŞƏN FUNDA 

      Gülşən Funda 1998-ci ildə Türkiyənin Kirşəhr 

şəhərinin Çiçəkdağı rayonunda doğulub. İstanbul 

Universitetini bitirib. Bu iki postmodern hekayə 

müəllifin “Felgu” adlı kitabından çevirilib. 

 

 

“SƏRHƏD” 
(hekayə) 

 

Geri dönəcəyimə heç gümanım yoxdu. Həyat qəsd olunan yerdən qopdu, deyirdim. Zatən 

indiyə qədər bir budaq kimi yaşamışdım. Köklərimdən, ailəmdən qaçmışdım. Nə deyib kəndə 

qayıdacaqdım? Anam sağmı, atam tarladamı, ağabəyim (böyük qardaşım) göyərçin ovundamı, 

qaynım yulğun kolundan kəklik qəfəsimi yapır, xalam gəlinə bəd duamı edir? Bilmirdim. 

Qismətimə İstanbul yazılarkən taleyimə boyun əymişdim. Şərq, Qərb, ya da Çin olsun, fərqi nə?.. 

Heç kim mənə yardım etməmişdi. Yolum çox elm ocaqlarına düşmüş, başımı çox xocalar 

sığallamışdı. Ürəyimdə şəhər, sular məni sahilə atmışdı. Oxumuş, çalışmış, yorulmuşdum. 

Tükəndiyimi anlayınca üzümü məmləkətə çevirmişdim. 

Kəndə girərkən oxuduqlarımı, yazdıqlarımı, dinlədiyim türküləri, sevdiyim qızları, 

azadlığımı kənara qoydum. “Yetər ki, ata ocağımız tüstülənsin, tarlamız boş qalmasın”, deyə 

seçimimin başında atamı gördüm. Yanına getdim, üzünə baxdım, əlimi uzatdım. Atam əl 

verdikdən sonra üzümdəki xalları saydı, oğlu olduğuma belə inandı. Sevinmədi, sevindisə də, 

bildirmədi. Sonra məni başından elədi, “ananın yanına get”, dedi. Eşşəyini tarlaya tərəf sürdü. 

Kəndin xeyir-şər evini ötdüm. Çeşmənin yanındakı iydə ağacına salam verdim, çiçəyini yaxama 

taxdım, anamın qoxusunu burnumda duya-duya yoxuşu qalxdım. 

Anam bağçada pencər toplayırdı. Dəmir qabda balqabaq gül açmışdı. Rüzgara dayana 

bilməyən bədənimi qapıya söykədim.  

- Ana, - dedim, - mən gəldim. 

Anam əlindəkiləri buraxdı. Mən də ona sarı qaçdım, ona sarıldım. Əlindən tutdum, 

buraxmadım. 

- Necəsən? - dedim.   

- Sən gəldin, indi yaxşıyam, - dedi. 

Qapıya döndük, həyətə keçdik, evə girdik. Çörəyi suladıq, ocağı qaladıq. Gözlərimi qıyıb 

çeviz ağacına baxdım. Gövdəsinə vurduğum mıxlar hələ dururdu. Anam:  

- Ceviz ağacı böyüdü, - deyərkən gözlərimin içinə baxdı. Bir şey demədim. 

Mən evdən getməmişdən əvvəl ağabəyim evlənəcəkdi. Anam:  

- Ayrıldılar, - dedi.  

- O niyə gəldi ki? - dedim. 

- Atan çağırdı, - dedi. 

- Amma imtahanı var, - dedim.  

- Oğlum, çuğundur tarlası necə olsun? 

- Amma öz həyatı var. 

- Oğlum, atanı tanımırsan? 

Bir şey demədim. Ağabəyim oyananda üzümə belə baxmadı. Gözləri: “Gəldiyin kimi 

gedəcəksən, sən burada qala bilməzsən”, deyir kimiydi. Yenə saymamazlıq etmədim, əlini 

öpdüm, təzim etdim, keçmişimdən uşaqlığım baş qaldırdı, yalnız udqundum. 

Uşaqkən bədənim çox zəifdi. Altı yaşına qədər danışa bilməmişdim. On üç yaşından sonra 

ailədə sevilmədiyimə inanmışdım. Çəyirtkələrin səsilə yatmış, atamın zalım səsilə oyanmış, 

anamın qoxusu ilə durulmuş, halımı ağabəyimə açmışdım. Oxumağa gedəndə dəmir yollarında, 

tarlalarda, üzüm bağlarında çalışmışdım. Səsim gəldikcə türkülər söyləmiş, siqaretpulumu daşdan 

çıxarmışdım. Ən çox da orta şəkərli türk qəhvəsi içməyi sevmişdim. Şəhərlərarası avtobusda 

yaxuya gedə bilməmiş, sürücü dayananda tez siqaretimi çıxarmış, yolda adamların susduğunun və 

danışdığının şahidi olmuşdum. 

Tezliklə axşam oldu. Atam, “kombayn tarladadı, mən gedirəm”, dedi. Anam atamın 

pencəyini verdi. Atam balkonun dirəyindən asdı. Anam atama “allaha tapşırıram”, dedi, atam 

getdi. Sonra anam süfrəni qaldırıb çırpdı. Boşqabdakı yay alması ilə bir bıçaq gətirdi, yanımda 

oturdu. Əzilmiş yerlərini kəsdi, sağlamını qabağıma qoydu.  

- Qonşumuz Aysel xala yadındadı, əri kəndin keçmiş imamıydı? - dedi.  

Bəli, xatırlayırdım. Anamın yumşaq səsi Aysel xalanın qızının üstünə gəlirdi. İstəyinə qarşı 

çıxacaqdım, amma anam:  

- Cümə günü kənd xeyir-şər evində toy edəcək, - dedi.   

- Gülüşü kimə verdilər? - zorla soruşdum.  

Çünki biz uşaqlıqdan deyikliydik. Çeşmə başında, bağçalarının qapısında, ərik bağlarında 

çox qarşılaşmışdıq. Anam inəkləri sağardı, axşam onlara süd aparardım. Yaşanan şeylərin bir 

həyəcanı vardı. Gülüş həyatımın müşahidəçisi, şahidiydi, unutsam, mənə xatırladacaqdı. Söz 

vermişdi. Çünki bu kəndin zülmünü, şər işlərini yazacaqdım. Amma qaçdığım gecə ona bir 

məktub belə yaza bilmədim. Nə qədər ağladı, xəbər tutmadım. Anam kürəyimi sığalladı.  

- Gülzarın oğlu vardı, mərkəzdə, bələdiyyədə katibdi. Ona verdilər. 

- Xeyirli olsun, - dedim. 

- Sabah rayon mərkəzinə get, bir çeyrek (onluq, beşlik kimi qızıl, ancaq burda onluğun 

dörddə biri başa düşülməlidi) al, - dedi. 

Çarpayının baş tərəfindəki mis qabdan pul gətirdi. Köynəyimin cibinə qoydu. Sonra: 

- Erkəndən yat, - deyən kimi otaqdan çıxdı.  

Pəncərə şüşəsindən elektrik dirəyinə tərəf baxdım. Lampanın ətrafında ağcaqanadlar, atəş 

böcəkləri uçuşurdu. Gülüşü xatırladım. Yeriyirkən başını irəli əyərdi, amma addımları qətiydi. 

Gülləri vardı, qəhvəyi iri gözləri vardı. Anasının işini görər, atasına köməyə qaçar, böyük 

qardaşlarının ehtiyaclarını qarşılardı. Bu gün ay bədirlənmişdi, bəlkə qanım ona görə qaynayırdı? 

Yatağıma əl dəyməmişdi, uzandım. Soyuq yorğanı sinəmə qədər çəkdim. Bilirdim ki, 

səhərin açılmağı əsrlər qədər uzanacaq, ağcaqanadlar rahatlıq verməyəcək, sevda pəncəsini 

köksümdən çəkməyəcək, Gülüşün başı çiynimə söykənməyəcəkdi. Sanki heç sahib olmadığım bir 

şeyi itirmişdim. Sonra bir yuxu gördüm. Yuxumda Bəylərbəyindəydim (İstanbulda yer adı). 

Adamlar evimə kürəklə girir, qızıl axtarırdılar. Yuxumu anama danışacaqdım, ancaq babam da 

süfrə ətrafındaydı. Vaz keçdim. Üzümü yuyub süfrə ətrafına keçdim.  

- Rayon mərkəzinə məhsulu satmağa gedəcəyəm, - dedi. - Sən də gəl, işini görərsən. 

- Tamam, ata... Bu il neçədən alırlar? 

- Altı yüz səksənlə yeddi yüz arası. Bizim buğda bu il bir az yaşdı, görək nə olur. 

Bura gəlməmişdən əvvəl bunların heç birini xatırlamırdım, unutmuşdum. Atama baxdıqca, 

anama sığındıqca, ağabəyimlə susduqca, çeşmələrdən su içdikcə, sirkənli (tərəvəz) çörək yedikcə, 

mərcimək biçdikcə, tarlaya qaçdıqca, kərpic evdə yatdıqca hamısını bir-bir xatırladım. Keçmişin 

acı suyu qanımdan, damarlarımdan heç çıxmamışdı. Burdan qaçıb qurtarmaq lazımdı. Gülüşü 

gəlinlikdə görəndən sonra, onsuz da, məni bu kəndə bağlayacaq bir şey qalmayacaqdı.  



Yanvar- Mart 2023                                                                                     ƏDƏBİ OVQAT 

 

 
 

97 

Səhər oyananda sakitcə əşyalarımı topladım. Çantamı yatağımın altına qoydum. Nağara, 

zurna səsi gəlirdi. Günorta ailəlikcə toy yeməyinə gedəcəkdik. Kənd toyxanasına çatanda 

anamdan ayrıldım. Atam və ağabəyimlə kişilərin oturduğu yerə keçdik. Gülüşün atası: 

- Xoş gəldiniz, - dedi.  

Atam seyrəyi cibindən çıxardı, Fikrət əmiyə verdi. Fikrət əmi, “sağ əli sənin böyük oğlunun 

başına”, dedi. Sonra əlini atamın çiyninə qoydu. “Kiçik oğlun öləndə çox üzüldük. Ölməsəydi, 

indi quda olacaqdıq”. 

- Elədi, elədi... Amma əlimizdən nə gəlir? - atam dedi.  

- Olanla, ölənə çarə yoxdu. 

Fikrət əmi gedəndə gözlərini sildi. Sanki dedi, “evində otursaydın, boş xəyala 

qapılmasaydın, olmazdı? Suç sənin deyil, zatən, günahkar maşındı. Döngəni doğru kəsə bilmədin. 

Qəza qaçılmaz oldu. Xəyalların Gülüşdən gözəldi?” Hər halda, buna görə geri dönəcəyimi güman 

etmirdim. Həyatım qəsd olunan yerdən qırıldı, deyərkən məhz bunu nəzərdə tuturdum. 

 

* Sərhəd - ölümlə həyatın sərhədi anlamındadı. Əslində, hadisələr xəyalidi. Adam qəza 

törədib ölüb.  

  

 

EV 
(hekayə) 

 

Fadimə günəşlə oyandı. Toyuğu otlağa saldı, inəyi yoxuşa sürdü. Şlanqı da çevizin dibinə 

qoydu. Yaşlansa da, əvvəlki taqəti qalmasa da, qız-gəlin kimi tərpənirdi. Yel olub otaqdan otağa 

girir, su olub bidonları doldurur, süpürgə olub qapını süpürürdü. Gün günorta olmamış bütün işini 

qurtarırdı. Qonşu-qonum haqqında danışır, ancaq heç kim onun bəyaz dərisində, al yanağında, 

inci dişində qüsur tapa bilmirdi. 

Qocası da iş-güc görərkən ona kömək olmurdu. Onun kənara çıxmasına, qonşu-qonumla 

toya getməsinə söz demir, incitmirdi. Gül kimi adamdı, ancaq bir yerdə durmağı sevmirdi. 

Fadimə çeşməyə yalnız gedir, çörəyini tək yeyirdi. Gəlinlər iynə krujevalarını, tikmələrini, 

cinslərini, naxışlı namaz xalçalarını cehiz sandıqlarında gözlədən kimi Emin də Fadiməni iki göz 

kənd damında bir gözü qapıda elə gözlədirdi. Fadimənin kənddə adam adına kimsəsi yoxdu. 

Dərdini kimsəyə deyə bilmirdi. Ana atasının, babasının quru məzar daşı başında eləcə durur, 

torpağını sulamaqla ovunurdu.  

Emin başını alıb getmişdi. Heç bir yerdə durmurdu. Fadimə Eminin evdə, həyətddə, hətta, 

ən azından kənddə olmasını istəyirdi. Ancaq Emin kənddə belə durmurdu. Səhər açılanda ilk işi 

Fadimənin axşamdan hazırladığı ayaqqabılarını tapmaq, ayağına keçirərək azançı hələ 

“Allahuəkbər” deməmiş kənddən çıxmaqdı. Fadimə Eminin ayaqqabısını qovaq ağacının altına, 

yun yastığın içinə qoyur, təndirdə saxlayır, dama atırdı... Amma Emin ayaqqabılarını necəsə 

həmin yerdən tapırdı. Sonra da baş götürüb meşəli dağlara, suyu dadlı çeşmələrə gedirdi. 

Çəpkəninin ciblərini yemişan meyvəsilə doldurur, keyfi duranda kərtənkələ qovurdu. Bəzən də 

çobansız inəklərə çobanlıq edir, ağac kölgəsində dincəlir, azan şəhərliyə yol göstərirdi.  

Fadimə də Emin gəlməyə yaxın yeməkləri hazırlayırdı. Kompotu süfrədən əskik etmirdi. 

Sadəcə, axşam süfrəsində ağız dadıyla iki kəlmə kəsmələri üçün hazırlığını yaxşı görürdü. Eminə 

yaxınlaşan toyları, sünnətləri, xəbərləri, bəzən də cümə söhbətlərini çatdırırdı. Emin də ona bütün 

günü gəzdiyi dağlardan, gördüyü çobanlardan, su içdiyi çeşmələrdən, yollardan, bağlardan, 

bağçalardan söhbət açırdı. Fadimə Eminin dediklərini dinləyərkən sabahkı yalnızlığını unudurdu. 

Emin, Fadiməyə “kaş... “ deyirdi, “şəhəri də görəydim. Meydanı, simitçiləri, bozaçıları (darı, 

buğda, arpa, qarğıdalı yarmasından şəkər, su ilə boza adlı içkini hazırlayanlar), ayaqqabı 

qaraldanları, sərnişin daşıyan maşınları da görüb sənə danışaydım...” 

Günlər beləcə keçərkən bir axşam Emin evə gəlmədi. Fadimənin ürəyi sıxıldı. Üstünə qaçıb 

Emin gəlmədi deməyə bir simsarı yoxdu. Dörd divar arasında qaldı. Düşündü. Əcaba, şəhərəmi 

getdi? Necə gedəcəkdi? Deyən kimi də gedilən yer deyildi axı şəhər. Bəlkə də şəhərə gedəcək, 

şəhəri gəzəcək, daş kimi bir smiti qəzetə büküb Fadiməyə gətirəcəkdi. Amma adam xəbər 

verməzmi? Əcaba, dedi, onu avammı saydı? İt oğlu it hardasa, kimin qoynundasa sabah çıxıb 

gəlməzmi?  

Sabah olmuşdu. Amma gələn-gedən yoxdu. Qonşunun xoruzu cır səslə banladı, zəncirsiz 

dolaşan itlər hürdü, qovaqlar “pambıq”larını küləyə verdi, çobanlar dağa çıxdı. Qapıya çıxsa, 

fəryad etsə, ağlayıb-sıtqasa, faydası olurmu? Əcaba, dedi, başına bir işmi gəldi? Əcaba, dedi, 

əcaba?.. Quldurlar yolunumu kəsdi? Fadimə evdə qala bilməyəcəyini anlayaraq başını örtdü. 

Bağçanın qapısını kilidlədi. Amma Fadimə başını götürüb hara gedəsiydi ki? Bəlkə Emin gəldi? 

Gəlsə, onu tapmazdı. Acdısa? Susamışdısa? Qapıda kilidi görüb... Əcaba, dedi, əcaba?.. 

Təlaşla kənd meydanına irəlilədi. Bu, Fadimənin Eminsiz açdığı ilk sabahdı. Nə gecəni 

tənha keçirdiyinə inanırdı, nə də səhəri açdığına. Düzdə, tarlada qoyun itirmiş kimi çaşqındı. 

Əlindəki açarı daha bərk sıxdı. Emin, dedi, sonra, hardasan? Çeşmədə muxtarı (məhəllə məmuru) 

gördü. Soruşdu: 

- Emini gördünmü, ey Həsən? 

Yox, muxtar Həsən görməmişdi. Yer-göy bir-birinə dəydi. Sanki yer-göy Emini udmuşdu. 

“Düzünü de, ey Həsən?” Yox, gerçəkdən görməmişdi. 

Camiyə, qəhvəxanaya, Zəkinin dükanına, kənd klubuna, qəbiristanlığa, hətta, xalça yuyulan 

çeşməyə baş çəkdi. Amma tapmadı. Fadimə həyətinə girdiyi evlərdən ürəyi min parça çıxırdı. 

Saniyəgilə gəldi. O, toyuqlarına dadanmış mişovullarla mübarizə aparırdı. Öz dərdi özünə bəsdi. 

Oğul-qız iş-güc deyib, ona baş çəkmirdi. Əkrəmə rast gəldi. O da tarlaya su aparırdı. Traktorun 

səsindən Fadiməni eşitmədi. Xədicə də inəkləri xırmana aparırdı. Hansı işi görsün? Hələ qatıq 

çalacaq, paltar yuyacaq, söküyünü tikəcəkdi. Məryəmə gələndə qış çörəyinə hazırlıq görürdü. 

Təndirin başında olmadığı Allahın bir günü yoxdu. Gün axşama dönərkən Fadimə də gün işığını 

itirərdi.  

O gün Fadimə evə boynubükük döndü. Səhərdən bəri boğazından loxma keçməmişdi. 

Sobanı yandırıb gözünə iki heyva qoydu. Döşəyə oturdu. Düşündü, daşındı. Çox düşündü. Emini 

dünəndən bəri heç kim görməmişdi. Onda şəhərə gedəcəkdi, sabah erkən gedəcəkdi. Amma indi 

əlini belə qaldıracaq gücü yoxdu... Bəli, sabah şəhərə gedəcəkdi. Sabah gedəcəkdi, amma indi 

röyadan röyaya, dənizlərdən göllərə axacaqdı. Lacivərd ulduzların sarı göyündə yorulmadan 

Emini axtaracaqdı. Heyvalar sulandı, sobadakı odunlar yandı. Fadimənin əlini qaldıracaq gücü... 

Bəli, sabah şəhərə gedəcəkdi. Şəhər, deyən kimi gedilən yer deyildi, amma yenə gedəcəkdi. 

Səhər dəmir qapının səsinə oyandı. Dərindən nəfəs aldı. Yoxsa röyadaydı?.. Bu dəmir qapı, 

bu ayaq səsi, taxta qapını çalan əl. Hamısı xatırladığı kimiydi. “Fadimə!” Başını örtmədən səsə 

qaçdı. Qapını necə açdı, Eminin boynuna necə sarıldı, onu necə içəri gətirdi, bilmədi. Emin daş 

kimi bir smiti qəzetə bükmüş, pencəyinin qoltuq cibinə qoymuşdu. Çıxarıb Fadiməyə verdi. 

“Şəhəri gördüm, Fadimə, dedi. Sənə şəhər haqqında danışacağam”.  

                                                  

                  Türkiyə türkcəsindən çevirəni: Eyvaz Zeynalov 

